
MINUTI

Il-Minuti tas-Seduta Nru 19 li saret fit-2 ta’ Lulju, 2003 ġew konfermati.

MISTOQSIJIET – TWEĠIBIET ORALI

ĠUSTIZZJA U INTERN – KIRI U XIRI TA’ KAROZZI ĠODDA  

343. L-ONOR. JOE MIZZI (f'isem l-Onor. Noel Farrugia) staqsa lill-Ministru tal-Ġustizzja u Intern: Jista’ il-Ministru jgħid kemm mit-12 ta’ April ta’ din is-sena sal-lum inxtraw jew ġew mikrija  jew qegħdin fil-proċess li jinxtraw jew jiġu mikrija karozzi ġodda mill-ministeru u mill-entitajiet li jaqgħu taħt id-dekasteru tiegħu?   Kemm hu n-numru totali ta' karozzi mixtrija u mikrija mid-dipartimenti  li jaqgħu taħt l-istess dekasteru? 
  ONOR. CARMELO MIFSUD BONNICI (Segretarju Parlamentari) (f'isem il-Ministru tal-Ġustizzja u Intern): Ninsab informat illi t-tagħrif mitlub mill-Onor. Interpellant hu kif jidher fit-tabella li qed inpoġġi fuq il-mejda tal-Kamra.
  MR SPEAKER (Onor. Anton Tabone):  L-Onor. Mario Galea, domanda supplimentari.

  ONOR. MARIO GALEA:  Is-Segretarju Parlamentari huwa ta' l-opinjoni  li fil-qorti m'hemmx sigurta' biżżejjed u li ħafna nies lanqas biss jgħaddu mill-X-ray machine?  Hemm bżonn nistennew li jinqala' xi ħaġa – nafu li jmorru kwantita' kbira ta' nies li ħafna minnhom ma jkunux ta' kondotta tajba – biex nagħmlu aktar sigurta'?

  MR SPEAKER:  Is-Segretarju Parlamentari.

  ONOR. CARMELO MIFSUD BONNICI:  Qed nieħu pjaċir li qed issirli din id-domanda għax  fejn tidħol sigurta' fil-qorti, qed inħaddmu sistema ferm aħjar milli konna nħaddmu qabel.  Tant din is-sistema qed tkun effiċjenti li  għal xi żmien kienet saħansitra qed twaqqaf lill-avukati u l-prokuraturi legali mill-ħidma tagħhom ta' kuljum, minħabba l-fatt li qed issir security check fuqhom ukoll.  Il-fatt hu li minn mindu bdiet titħaddem din is-sistema qed ikollna dixxiplina ferm aħjar fid-dħul tal-qorti.  

Ovvjament għad hemm ferm aktar affarijiet x'jistgħu jsiru f'dan il-kamp, speċjalment fejn  jirrigwarda ċerti provvedimenti li għadhom  kif ġew fis-seħħ, bħall-projbizzjoni tat-tipjip fil-qorti – nistgħu ngħidu li din daħlet mertu ta' l-Onor. Mario Galea u mertu ta’ diversi nies oħra li nsistew fuqha –  u l-projbizzjoni ta' l-użu ta’ mobile phones, ta' ikel u affarijiet oħra li jistonaw. S'issa jidher illi sibna ħafna koperazzjoni, anke min-naħa tas-security guards li minn rajhom ħadu ħsieb jagħmlu kopji ta' dawn ir-regolamenti ġodda li qed nitkellem fuqhom  u qegħdin iqassmuhom  lin-nies huma u deħlin il-qorti.

Jekk wieħed jikkonsidra dan l-isforz u sforzi oħra li qed nippruvaw nagħmlu biex indaħħlu aktar sens ta’ sigurta' fix-xogħol tal-qorti, suppost li sa l-aħħar ta' din is-sena s-sitwazzjoni tkun inbidlet għall-aħjar. 

  MR SPEAKER:  L-Onor. Mizzi, domanda supplimentari.

  ONOR. JOE MIZZI:  Jista' jgħidilna kif se jsolvi problema oħra li teżisti fil-qorti fejn persuna li jkollha kawża li tkun ġiet differita, kultant minn żmien qabel, xorta waħda tibqa’ ma tiġix  avżata fil-ħin u tispiċċa tmur il-qorti għal xejn?

  MR SPEAKER:  Is-Segretarju Parlamentari.

  ONOR. CARMELO MIFSUD BONNICI:  Mr Speaker, parti mis-servizz li qed jingħata fuq il-website tal-ġustizzja għandu x'jaqsam mad-differiment tal-kawżi u allura wieħed jista' jinforma ruħu b'dan il-mod qabel ma jmur għal seduta partikolari.  Barra minn hekk, ħlief meta jkun hemm xi imprevist, il-maġistrati u l-imħallfin qegħdin jikkoperaw minn qabel u jibagħtu  avviż  u jgħidu li se jiddeferixxu s-seduta. Ninnota anke  li fil-gazzetti, b'mod regolari, sija dawk bil-lingwa Ingliża kif ukoll bil-Malti, ukoll qed ikun hemm dawn it-tip ta' avviżi. 

L-unika ħaġa li nistgħu nagħmlu biex insolvu ftit mill-problema tad-differimenti hi li noħolqu xi mekkaniżmu biex meta maġistrat jew imħallef ikun avża minn qabel li ma jkunx se jattendi għas-seduta, ninformaw minnufih lil dawk il-persuni li dakinhar ikollhom kawża biex ma joqogħdux imorru l-qorti għal xejn.  Pero' mbagħad mill-banda l-oħra, dan żgur ma jkunx possibbli f'każ li għal xi raġuni jew oħra maġistrat jew imħallef ma jkunx se jattendi u ma jkollux ċans javża minn qabel.

GĦAWDEX – KIRI U XIRI TA’ KAROZZI ĠODDA  

344. L-ONOR. JOE MIZZI (f'isem l-Onor. Noel Farrugia) staqsa lill-Ministru għal Għawdex: Tista’ il-Ministru tgħid kemm mit-12 ta’ April ta’ din is-sena sal-lum inxtraw jew ġew mikrija jew qegħdin fil-proċess li jinxtraw jew jiġu mikrija karozzi ġodda mill-ministeru għal GĦawdex  u mill-entitajiet li jaqgħu taħt id-dekasteru tagħha?  Kemm hu n-numru totali ta' karozzi mixtrija u mikrija mid-dipartimenti li  jaqgħu taħt l-istess dekasteru?
  ONOR. ĊENSU GALEA (Ministru għat-Trasport u Komunikazzjoni) (f'isem il-Ministru għal Għawdex): L-informazzjoni qed tinġabar u r-risposta tingħata f'xi seduta oħra.
ŻGĦŻAGĦ U KULTURA – KIRI U XIRI TA’ KAROZZI ĠODDA 

345. L-ONOR. JOE MIZZI (f'isem l-Onor. Noel Farrugia) staqsa lill-Ministru għaż-Żgħażagħ u Kultura: Jista’ il-Ministru jgħid kemm mit-12 ta’ april ta’ din is-sena sal-lum inxtraw jew ġew mikrija jew qegħdin fil-proċess li jinxtraw jew jiġu mikrija karozzi ġodda mill-ministeru u mill-entitajiet li jaqgħu taħt id-dekasteru tiegħu?  Kemm fil-fatt huwa n-numru totali ta' karozzi mixtrija u mikrija mid-dipartimenti  li jaqgħu taħt l-istess dekasteru? 
  ONOR. JESMOND MUGLIETT (Ministru għaż-Żgħażagħ u Kultura):   Ninforma lill-Onor. Interpellant li mit-12 ta' April sal-lum inkrew jew inxtraw dawn il-karozzi:

Kunsill Malti għall-kultura u arti -  karozza waħda mixtrija;

Sovrintendenza - karozza waħda mikrija; u

* Heritage Malta -  żewġ karozzi mikrija.

Dan ifisser li n-numru totali ta' karozzi mikrija u mixtrija huwa kif ġej :

* Ministeru: waħda mixtrija u tnejn mikrija;

* Dipartiment tal-corporate services, li jinkludi s-sezzjoni taż-żgħażagħ:  tnejn  mixtrija u waħda mikrija;

* Kunsill Malti għall-kultura u arti - karozza mixtrija u erbgħa  mikrija;

* Sovrintendenza - żewġ karozzi mixtrija, waħda minnhom vann u waħda mikrija;

* Heritage Malta - ħames karozzi mikrijin; u 

* Kunsill Malti għall-isport -  karozza waħda mikrija.

  MR SPEAKER:  L-Onor. Mario Galea, domanda supplimentari.

  ONOR. MARIO GALEA:  Jista' il-Ministru jgħid jekk mill-kumpless sportiv ta' Bormla huwiex qed isir użu massimu?  Li qed nipprova ngħid hu li wara li għamilna l-investiment meħtieġ u wara li għamilna xi ħaġa daqstant tajba – ta’ dan għandu mertu kbir l-Onor. Mugliett -  għandu jkollna pjan  biex kemm jista' ikun nieħdu l-massimu li nistgħu minnu, anke billi l-kumpless jibda jintuża mill-iskejjel. 

  MR SPEAKER:  Il-Ministru.

  ONOR. JESMOND MUGLIETT:  Kif qed jgħid tajjeb l-Onor. Galea, il-kumpless sportiv ta' Bormla jixraqlu użu massimu, iżda  dan għadu m'huwiex isir.  Waħda mill-affarijiet li għamilna hi li temporanjament dan il-kumpless qed jintuża bħala s-sede ta' l-uffiċini tal-kunsill  għall-isport.  Minħabba li kellna ċertu żvilupp  u ġraw żewġ affarijiet f'daqqa li mhux bilfors jgħinu waħda lill-oħra, għax pjuttost it-tnejn li huma jġibulek it-taqlib tagħhom - qed nirriferi għall-bidla minn dipartiment ta' l-isport għall-kunsill  għall-isport u t-tlestija tal-kumpless -  inqbadna bil-problema dwar liema għandek tlesti l-ewwel.   

Bħalissa qegħdin fil-proċess li nikkonsolidaw il-kunsill għall-isport u għal dan il-għan kien hemm proċedura biex jiġi maħtur CEO u waqqafna kumitat ta’ tmexxija li qiegħed jitkellem ma' numru ta' għaqdiet li jinteressaw rwieħhom li jużaw partijiet differenti ta' dawn il-premises, bil-għan li minn hawn u xahrejn oħra  jkollna aktar regolarita' fl-użu ta' l-istess kumpless.   Fil-frattemp se nkunu qegħdin nitkellmu ma' min hu nkarigat mill-iskejjel, partikolarment dawk li hemm fil-madwar, biex naraw min għandu bżonn jużah u b'hekk nassiguraw li nagħmlu użu massimu tiegħu.  

L-Onor. Interpellant irid japprezza li użu massimu ta’ kumpless jieħu ammont ta’ żmien sakemm ikunu jafu bih in-nies, sakemm tagħti l-concessions u sakemm ikollok l-istaff kollu in place.  Hemm ċertu proċess li jieħu daqsxejn fit-tul.  Irridu nżommu wkoll f'moħħna li dan il-kumpless infetaħ ftit tax-xhur ilu.

RIŻORSI U INFRASTRUTTURA – KIRI U XIRI TA’ KAROZZI ĠODDA  

346. L-ONOR. JOE MIZZI (f'isem l-Onor. Noel Farrugia) staqsa lill-Ministru għar-Riżorsi u Infrastruttura: Jista’ il-Ministru jgħid kemm mit-12 ta’ April ta’ din is-sena sal-lum inxtraw jew ġew mikrija  jew qegħdin fil-proċess li jinxtraw jew jiġu mikrija karozzi ġodda mill-ministeru u mill-entitajiet li jaqgħu taħt id-dekasteru tiegħu?   Kemm  hu n-numru totali ta' karozzi mixtrija u mikrija mid-dipartimenti  li jaqgħu taħt l-istess dekasteru?
  ONOR. NINU ZAMMIT (Ministru għar-Riżorsi u Infrastruttura):  Ninforma lill-Onor. Interpellant li mit-12 ta' April 2003 la nxtraw u lanqas inkrew karozzi mill-ministeru għar-riżorsi u infrastruttura u lanqas mill-entitajiet li jaqgħu taħt id-dekasteru tiegħi.

Bħalissa hemm 63 karozza mikrija u 40 oħra mixtrija fil-ministeru, dipartimenti u entitajiet oħra li jaqgħu taħt ir-responsabbilta'  ta' dan id-dekasteru.

AFFARIJIET RURALI U AMBJENT – KIRI U XIRI TA’ KAROZZI ĠODDA  

347. L-ONOR. NOEL FARRUGIA  staqsa lill-Ministru għall-Affarijiet Rurali u Ambjent:  Jista’ il-Ministru jgħid kemm mit-12 ta’ April ta’ din is-sena sal-lum inxtraw jew ġew mikrija jew qegħdin fil-proċess li jinxtraw jew jiġu mikrija karozzi ġodda mill-ministeru  u mill-entitajiet  li jaqgħu taħt id-dekasteru tiegħu?  Kemm fil-fatt huwa n-numru totali ta' karozzi mixtrija u mikrija mid-dipartimenti  li jaqgħu taħt l-istess dekasteru?

  ONOR. GEORGE PULLICINO (Ministru għall-Affarijiet Rurali u Ambjent):  Ninsab informat li mit-12 ta’ April sal-lum la nxtraw karozzi ġodda u lanqas huma fil-proċess li jinxtraw min-naħa tal-ministeru għall-affarijiet rurali u ambjent u mill-entitajiet li jifformaw parti minnu.

Nista’ ngħid li nkrew erba’ karozzi għall-użu tal-ministeru mit-12 ta’ April 2003 sal-lum,b’sostituzzjoni tal-karozzi li kienu jinkrew qabel. Kien hemm tliet okkażjonijiet fejn inkrew karozzi għal ftit ġranet minħabba żjarat ta’ xi esperti u xogħol partikolari.

Bħalissa, in-numru ta’ karozzi reġistrati f’isem il-ministeru u d-diviżjonijiet, dipartimenti jew entitajiet li jaqgħu taħtu, inkluż  il-MEPA, huwa ta’ 30.  In-numru totali ta’ karozzi mikrija mill-ministeru u mid-diviżjonijiet, dipartimenti jew entitajiet li jaqgħu taħtu, inkluż il-MEPA, huwa ta’ 86.

POLITIKA SOĊJALI – KIRI U XIRI TA’ KAROZZI ĠODDA 

348. L-ONOR. JOE MIZZI (f'isem l-Onor. Noel Farrugia) staqsa lill-Viċi Prim Ministru u Ministru għall-Politika Soċjali: Jista’ il-Viċi Prim Ministru jgħid kemm mit-12 ta’ April ta’ din is-sena sal-lum inxtraw jew ġew mikrija jew qegħdin fil-proċess li jinxtraw jew jiġu mikrija karozzi ġodda mill-ministeru u mill-entitajiet li jaqgħu taħt id-dekasteru tiegħu? Kemm fil-fatt huwa n-numru totali ta' karozzi mixtrija u mikrija mid-dipartimenti li jaqgħu taħt l-istess dekasteru?
  ONOR. LAWRENCE GONZI (Viċi Prim Ministru u Ministru għall-Politika Soċjali): Ninsab informat li mit-12 ta’ April 2003 inkrew ħames karrozzi waqt li  karozza oħra qiegħda fil-proċess li tinxtara.  Il-karozzi mikrija huma erbgħa għas-segretarjati parlamentari u waħda għall-aġenzija Appoġġ.  Il-karozza fil-proċess li tinxtara hi għad-direttur tad-dipartiment għall-ħarsien tal-familja.

Ninsab informat ukoll li fil-ministeru, segretarjati parlamentari, dipartimenti, aġenziji u entitajiet oħra li jaqgħu taħt id-dekasteru tiegħi hemm total ta’ 97 karrozza mixtrija jew mikrija.
SCANNING OF CABINET PAPERS

752. L-ONOR. LEO BRINCAT  staqsa lill-Prim Ministru: Il-gvern għandu l-ħsieb li jagħmel electronic archiving  tal-cabinet papers?
  ONOR. LAWRENCE GONZI (f'isem il-Prim Ministru): L-uffiċċju tal-kabinett fil-fatt diġa` qiegħed iwettaq programm ta’ scanning tal-memoranda tal-kabinett -  s’issa ġew scanned il-memoranda tal-perijodi 1962 -1971 u 1987-1996 – u b’hekk dawn id-dokumenti se jkunu arkivjati b’mod elettroniku.  

Dwar il-perijodu 1971-1987 ma jidhirx li l-prattika ta’ tħejjija ta’ memoranda għal kull laqgħa tal-kabinett kienet ġiet stabilita b’mod sistematiku.

Il-minuti tal-kabinett ilhom jinżammu b’mod elettroniku mill-1987.  Il-minuti għall-perijodu 1962-1971 kienu jinżammu miktubin bl-idejn f’reġistri ad hoc u għalhekk m'huwiex faċli li jiġu scanned.  

Għalkemm jeżistu hard copies ta' minuti ta' diversi laqgħat tal-kabinett, ma jidhirx li dawk tal-perijodu 1971-1987 kienu jinżammu b’mod sistematiku.
POLITIKA SOĊJALI – TISĦIĦ TAS-SISTEMI TA' L-INFORMATIKA

753. L-ONOR. LEO BRINCAT  staqsa lill-Viċi Prim Ministru u Ministru għall-Politika Soċjali: Jista’ il-Viċi Prim Ministru jgħid jekk il-gvern għandux xi ħsieb li jaġġorna s-sistemi ta' l-informatika marbutin ma' l-amministrazzjoni tal-benefiċċji soċjali?  
  ONOR. LAWRENCE GONZI:  Il-ministeru għall-politika socjali sa’ mill-1999 waqqaf kumitat ta’ tmexxija għall-informatika sabiex imexxi programm ta’ tiġdid u aġġornar fil-qasam kollu ta' l-informatika.  Waħda mis-sistemi importanti hija dik li għandha x’taqsam ma' l-amministrazzjoni tal-benefiċċji soċjali.  Din is-sistema inbdiet fl-1995 u għadha qed tiżviluppa sal-lum.

Matul din is-sena bdew jiġu studjati numru ta’ proposti għat-tisħiħ jew żvilupp ta’ sistemi ta’ l-informatika ġodda għas-setturi tal-housing, tas-saħħa u s-sigurta’ fuq il-post tax-xoghol u anke għas-settur tas-sigurta’ soċjali.

  MR SPEAKER:  L-Onor. Brincat, domanda supplimentari.

  ONOR. LEO BRINCAT:  Billi fil-leġislatura l-oħra konna ġejna informati li l-Viċi Prim Ministru għandu konsulent ta' l-informatika, jista' jgħid jekk dan il-kumitat ta’ tmexxija huwiex qed jiġi kkordinat min-naħa tiegħu jew jekk ix-xogħol huwiex qed isir mill-MITTS, kif normalment isir f'korporazzjonijiet jew entitajiet oħrajn governattivi?

  MR SPEAKER:  Il-Viċi Prim Ministru.

  ONOR. LAWRENCE GONZI:  Hemm struttura stabilita prattikament għall-ministeri kollha li tinvolvi uffiċjal li jkun ġie maħtur speċifikament għall-kariga ta' information management officer.  Għalhekk ix-xogħol kollu ta' kordinament li għandu x'jaqsam ma' l-informatika u s-sistemi tagħha jiġu prattikament kordinati minn dan l-individwu.  

L-assistenza ta' konsulenza naturalment qiegħda hemm u din bilfors ikollok tiġi bżonnha, speċjalment meta ċerti oqsma tat-teknoloġija jkunu jinvolvu expertise li jkun irid jiġi sourced minn barra.  Fejn ikun hemm bżonn u fejn ikun possibbli jintużaw is-servizzi tal-MITTS, pero' ġieli jkun hemm sitwazzjonijiet fejn ikollok iġġib expertise minn barra minn Malta.

  MR SPEAKER:  L-Onor. Brincat.

  ONOR. LEO BRINCAT:  Jiġifieri l-IT official li qed nirriferu għalih huwa uffiċjal pubbliku?

  MR SPEAKER:  Il-Viċi Prim Ministru.

  ONOR LAWRENCE GONZI:  Iva.

POSTIJIET TA’ DIVERTIMENT - HINIJIET TA' L-GĦELUQ

823. L-ONOR. CARMELO ABELA  staqsa lill-Ministru tal-Ġustizzja u Intern: Jista' il-Ministru jgħid x'inhuma l-ħinijiet ta’ l-għeluq tal-postijiet ta' divertiment bħalma huma discos, eċċ?  Jista' jara li fejn tindaqq mużika fil-miftuħ, ma tibqax tindaqq sas-sigħat bikrin, kif qed isir fil-weekend f'post f'Ta' Qali,b’inkonvenjent kbir għar-residenti ta’ l-inħawi, inkluż dawk ta' Ħ’Attard?
  ONOR. CARMELO MIFSUD BONNICI (f'isem il-Ministru tal-Ġustizzja u Intern): Ninsab informat illi l-ħinijiet ta` l-għeluq ta` postijiet ta` divertiment huma regolati b’avviż legali ta’ l-1995 li sussegwentement ġie emendat b’diversi avviżi legali oħra dwar il-bonordni f’lokalitajiet ta’ divertiment. 

Tajt direttiva lill-pulizija biex dawn ir-regolamenti jiġu applikati b`aktar reqqa.
XORB ALKAĦOLIKU MILL-ISTUDENTI

824. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid jekk qattx sar survey mid-diviżjoni ta’ l-edukazzjoni fost l-istudenti  biex jiġi stabilit kemm minnhom jixorbu alkaħol b'mod regolari?  Jista' jara li dan isir fil-bidu tas-sena skolastika li jmiss?
  ONOR. LOUIS DEGUARA (Ministru tas-Saħħa) (f'isem il-Ministru ta' l-Edukazzjoni): It-tagħrif mitlub għadu ma wasallix u għalhekk tweġiba tingħata f'xi seduta oħra.
ŻGĦAŻAGĦ BI ROBLEMA TA’ ALKAĦOL

825. L-ONOR. CARMELO ABELA  staqsa lill-Viċi Prim Ministru u Ministru għall-Politika Soċjali: Jista' il-Vici Prim Ministru jgħid jekk riċentement is-SEDQA għamlitx survey biex turi kemm hija kbira l-problema ta’ l-alkaħol fost iż-żgħażagħ?  Jista'  ipoġġi kopja ta’ dan is-survey fuq il-mejda tal-Kamra?
  ONOR. LAWRENCE GONZI:  F’Jannar ta’ 2003 sar survey fl-iskejjel kollha ta’ Malta u Ghawdex fost żgħażagħ ta’ bejn il-15 u 16-il sena li jagħti indikazzjoni tal-problema ta’ l-alkaħol fost iż-żgħażagħ.  Dan is-survey għadu qed jigi pproċessat u d-dettalji tiegħu ikunu magħrufa aktar 'il quddiem.

Biss nixtieq inżid ngħid li jien diġa’ esprimejt ruħi fuq din, fis-sens illi x-xahar ta' Jannar m'huwiex l-aħjar żmien biex isir survey u minnu mbagħad tipprova  testrapola formola fuq bażi ta’ sena u fuq bażi nazzjonali.  Ċertament kont nippreferi li kieku dan is-survey sar f'nofs is-sena għax kien jagħtina stampa ħafna aktar preċiża ta' l-affarijiet.  Madankollu s-survey sar u sar dakinhar għax kien hemm problema li ma tistax tagħmel eżerċizzju li jikkonċidi ma perjodu ta’ żmien l-eżamijiet u allura dan is-survey sar b'metodoloġija li tippermettilna nqabblu x'jirriżulta f'Malta ma' x'jirriżulta f’pajjiżi oħra fl-Ewropa.  

Pero' meta niġu għall-analisi nirrepeti li rridu nżommu quddiem għajnejna li x-xahar ta' Jannar m'huwiex l-aħjar perjodu biex fih tagħmel dan it-tip ta' survey.

ĊENTRI TAS-SAĦĦA - TQASSIM TA' SIRINGI

826. L-ONOR. CARMELO ABELA  staqsa lill-Ministru tas-Saħħa: Jista' il-Ministru jgħid kemm ingħataw siringi miċ-ċentri tas-saħħa u mill-isptarijiet fl-ewwel sitt xhur ta’ din is-sena? 
  ONOR. LOUIS DEGUARA:  In-numru ta' siringi li tqassmu lill-persuni li jabbużaw mid-droga mill-1 ta' Jannar sa l-20 ta' Ġunju huwa kif ġej:  

	
	Floriana
	Qormi
	Gżira
	Paola
	Bormla
	Mosta
	Rabat
	TOTAL

	Jannar
	2875
	1500
	3750
	6000
	1300
	1227
	832
	17484

	Frar
	2794
	700
	3700
	5600
	1300
	841
	687
	15622

	Marzu
	3523
	1300
	3715
	5800
	1400
	899
	684
	17321

	April
	4698
	1813
	4290
	5500
	1000
	1045
	702
	19048

	Mejju
	3905
	1510
	2987
	6600
	1400
	1256
	371
	18029

	Ġunju 
	2390
	616
	1955
	4300
	1512
	984
	352
	12109

	TOTAL
	20185
	7439
	20397
	33800
	7912
	6252
	3628
	99613


ĊENTRU TAD-DETOX
827. L-ONOR. CARMELO ABELA  staqsa lill-Viċi Prim Ministru u Ministru għall-Politika Soċjali: Jista' il-Vici Prim Ministru jgħid din is-sena x'kien s'issa n-numru ta' persuni li talbu li jingħataw għajnuna miċ-ċentru detox fl-isptar San Luqa?  Kemm kienu rġiel u kemm kienu nisa? Kemm kienu li talbu għajnuna għall-ewwel darba?  Minn dawn ta’ l-aħħar kemm kienu taħt il-21 sena?  Kemm minnhom kienu barranin u ta’ liema nazzjonalita`?
  ONOR. LAWRENCE GONZI:  Ninforma lill-Onor. Interpellant li kien hemm 806 persuna li bejn Jannar u Mejju 2003 talbu l-għajnuna fiċ-ċentru tad-detox minħabba abbuż tad-droga -  107 minn dawn kienu nisa u 699 kienu rġiel.

In-numru ta’ dawk li talbu l-għajnuna għall-ewwel darba kien jammonta għal 45.  Ħdax minnhom kienu taħt il-21 sena u persuna minnhom kienet ta’ nazzjonalita’ Ingliża.
ABBUŻ TAD-DROGA MILL-BARRANIN 

828. L-ONOR. CARMELO ABELA  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid jekk fix-xhur tas-sajf,  jiġifieri meta jkollna influss qawwi  ta' turisti, jiżdiedx in-numru ta' barranin li jitolbu l-għajnuna minħabba l-abbuż mid-droga?  Dawn isirilhom xi test mediku qabel ma jingħataw medikazzjoni?

  ONOR. LAWRENCE GONZI:  Minħabba l-ammont kbir ta’ turisti li jżuru pajjiżna fis-sajf, in-numru ta’ barranin li jitolbu l-għajnuna minħabba l-abbuż mid-droga jiżdied xi ftit.  Il-proċedura hi li dawk il-barranin biss li jkollhom preskrizzjoni mit-tabib personali tal-pajjiż tagħhom jingħataw l-għajnuna.

F’każi ta’ persuni ta’ nazzjonalita’ Ingliża, minħabba l-ftehim bilaterali li jeżisti bejn iż-żewg pajjiżi, il-proċeduri applikabbli għal ċittadini Maltin japplikaw ukoll għal ċittadini Ingliżi.
ISSP STRATEGIC PLAN - INFORMATION TECHNOLOGY

837. L-ONOR. LEO BRINCAT  staqsa lill-Prim Ministru: Jista' il-Prim Ministru jgħid jekk l-uffiċċju tiegħu huwiex qed jaħdem fuq ISSP strategic plan għall-information technology għas-snin li ġejjin?  Jista' jgħid fiex wasal dan il-pjan u jekk ġiex approvat?  Jista' jgħid ukoll meta hu mistenni li jibda  jiġi attwat?

  ONOR. LAWRENCE GONZI (f'isem il-Prim Ministru): Ninsab informat li diġa` tlesta l-ewwel abbozz ta’ pjan strateġiku għas-sistemi ta’ l-informatika għas-servizz pubbliku, dak imsejjaħ information systems strategic plan for the public service għas-snin 2003 sa 2005.  

In vista tat-tibdil fil-qasam ta’ l-informatika li ġabet magħha l-leġislatura l-ġdida, dan il-pjan għadu ma tressaqx għall-approvazzjoni tal-kabinett.  Madankollu peress li l-pjan jipprovdi għall-kontinwita` mal-pjan ta’ qabel, ix-xogħol għadu għaddej fuq inizjattivi li diġa` nbdew, bħall-e-government.
  MR SPEAKER:  L-Onor. Brincat, domanda supplimentari.

  ONOR. LEO BRINCAT: Jista’ ikollna ħjiel dwar meta hu mistenni li dan il-pjan jitressaq għall-approvazzjoni?  

  MR SPEAKER:  Il-Ministru.

  ONOR. AUSTIN GATT (Ministru għat-Teknoloġija ta' l-Informazzjoni u Investiment): Ovvjament m'għandix id-dettalji fuq il-pjan intern tal-gvern - għax l-ISSP huwa il-pjan intern tal-gvern u mhux l-istrateġija globali għal Malta - pero' nista' ngħid li hemm numru ta' konsiderazzjonijiet importanti ħafna li wieħed irid jieħu. Waħda minn dawn hija d-deċiżjoni jekk għandniex immorru għat-3G jew immorrux mill-ewwel għall-4G, jiġifieri naqbżu t-3G.  

Illum tant qegħdin nevolvu malajr illi filwaqt li f'ħafna pajjiżi t-3G beda jsir komuni - għalkemm il-bejgħ tiegħu ma tantx huwa nkoraġġanti u l-kumpanniji li nvestew fih diġa' qed jindikaw li l-investiment li għamlu ma tantx se jkollhom ċans jirkuprawh - f'ċerti zoni tad-dinja, speċjalment fl-Amerika u bi ftaħir ngħid li anke fi ftit areas speċifiċi f'Malta, diġa' għandna eżempji tal-4G.  Waħda mid-deċiżjonijiet kruċjali li jrid jieħu l-gvern, minħabba l-investiment kbir fl-infrastruttura relattiva li jrid isir, hi jekk ngħaddux mill-fażi tat-3G jew inkella immorrux mill-ewwel għall-fażi tal-4G, li tidher li hija xi ħaġa li tista' tkun aktar attraenti kemm minħabba exchange of data kif ukoll minħabba mobilita'.  

F'dan kollu wieħed irid jintegra wkoll il-kwestjoni kollha ta' deċiżjonijiet bażiċi ta' fuq liema platforms issa rridu mmorru, speċjalment l-għażla ta' l-internet platform.  Naħseb li l-aktar ħaġa importanti li wieħed irid jara meta jispiċċa l-ISSP hi li jkollok evalwazzjoni soda tat-teknoloġija li rridu mmorru fuqha għax il-pjan li se jiġi rolled out se jkun jiddependi fuq deċiżjoni bażika ta' infrastruttura teknoloġika li rridu nibnu fuqha.  
SISTEMI FINANZJARJI - IMPLIKAZZJONIJIET TA' IT

838. L-ONOR. LEO BRINCAT  staqsa lill-Ministru tal-Finanzi u Affarijiet Ekonomiċi: Il-gvern qed jaħdem fuq l-implikazzjonijiet ta' IT għas-sistemi finanzjarji tal-gvern li bidla għall-munita euro tista' ġġib magħha?
  ONOR. JOE BORG (Ministru għall-Affarijiet Barranin) (f'isem il-Ministru tal-Finanzi u Affarijiet Ekonomiċi): Bħalissa għaddejjin b’diskussjonijiet preliminari bejn il-gvern u l-aġent tiegħu ta' l-informatika sabiex isir studju komprensiv dwar is-suġġett imsemmi mill-Onor. Interpellant.
  MR SPEAKER:  Grazzi.  Il-ħin tal-mistoqsijiet għadda. Tqegħid ta' Karti? Stqarrijiet Ministerjali?  Mozzjonijiet?  Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI DWAR L-UNJONI EWROPEA

EUROPEAN UNION BILL

L-Ordni għall-Kumitat ġie moqri

FIL-KUMITAT
L-Onor. Carmelo Abela, President tal-Kumitati, jippresedi.

(Ikompli mit-2 ta` Lulju, 2003)

Klawsola 6  -  Ratifika tat-Trattat. (Kont.) 

Clause 6      -  Ratification of Treaty. (Cont.)

  THE CHAIRMAN: Aktar rimarki? Il-Ministru.

  ONOR. JOE BORG (Ministru għall-Affarijiet Barranin):  Sur President, l-ewwelnett xtaqt nirrispondi għad-diversi mistoqsijiet li għamel fis-seduta ta` dalgħodu l-Onor. Charles Mangion, l-ewwel waħda dwar x’inhuma l-projections tal-gvern fejn jidħol il-GDP. 

Bħala kumment ġenerali, nista’ ngħid li skond il-veduta ta’ l-ekonomisti u ta’ l-esperti li jaħdmu fil-ministeru tal-finanzi u affarijiet ekonomiċi, jirriżulta li l-GDP ikun jista` jiżdied b’ritmu iżjed mgħaġġel  bis-sħubija ta’ Malta fl-Unjoni Ewropea milli kieku kellna nibqgħu barra mill-Unjoni. Ovvjament dan għal diversi raġunijiet fosthom, per eżempju, li l-Unjoni Ewropea tista` isservi bħala inċentiv biex tattira iżjed investiment.  Barra minnhekk, tista` isservi wkoll bħala mezz biex Malta tkun tista` tibbenefika minn fondi strutturali u fondi ta` koeżjoni, li ovvjament jgħinu sabiex ikunu jistgħu jsiru proġetti ta` natura kapitali u proġetti oħrajn li fihom infushom jistgħu jiġġeneraw iżjed attivita` ekonomika. 

Mill-banda l-oħra, jekk nibqgħu barra mill-Unjoni Ewropea jkollna nibqgħu nippruvaw infendu għal rasna b’dak li għandna għax żgur ma nkunux nistgħu nibbenefikaw minn fondi strutturali u fondi ta` koeżjoni mill-Unjoni.   Imbagħad  ikun ferm iżjed diffiċli li nattiraw investiment għax ovvjament Malta tkun barra minn dan is-suq wieħed ta` l-Unjoni, li fih innifsu jista` iservi ta` kalamita għall-investiment sewwa minn ditti bbażati fil-pajjiżi ta’ l-Unjoni jkunu jridu jużaw lil Malta bħala mezz kif huma jħarsu lejn pajjiżi ta` l-Afrika ta’ Fuq, u anke minn ditti multinazzjonali, ngħidu aħna mill-USA, mill-Ġappun u minn pajjiżi oħra li jistgħu jħarsu lejn Malta bħala mezz kif huma jkunu jistgħu jippenetraw is-suq intern ta` l-Unjoni Ewropea u anke s-suq ta` l-Afrika ta’  Fuq.

Sur President, fil-mistoqsijiet li għamel l-Onor. Mangion kien hemm riferenza wkoll għall-fatt li r-rata ta` żvilupp tal-GDP ta` Malta, wieħed irid japparagunaha wkoll mar-rata ta` żvilupp tal-GDP tal-pajjiżi membri ta` l-Unjoni biex ikun jista` jasal għall-konklużjoni jekk Malta tistax  tibqa’ tiġi kkonsidrata bħala objective 1, fis-sens li tkun intitolata għall-ogħla livell ta` għajnuna strutturali possibbli u għall-fondi ta` koeżjoni.  Hawnhekk ta` min jgħid li għal dak li għandu x’jaqsam ma` għajnuna strutturali, sakemm Malta ma tkunx tilħaq il-75% tal-medja tal-GDP ta` l-Unjoni Ewropea, dak ikun ifisser li Malta tkun intitolata tirċievi għajnuna strutturali bħala objective 1 country; u sakemm Malta ma tkunx tilħaq id-90% tal-medja ta’ l-Unjoni Ewropea, tkun ititolata li tirċievi fondi ta` koeżjoni mill-istess Unjoni.  

Illum qegħdin madwar 56% tal-medja ta` l-Unjoni Ewropea u l-indikazzjonijiet juru li biex aħna nilħqu dawn il-livelli, anke jekk wieħed  jikkonsidra l-fatt li magħna fl-Unjoni se jissieħbu pajjiżi b’livell ta’ GDP inqas minn tagħna – jew se jkunu membri f’perjodu relattivament qasir warajna - u oħrajn li qegħdin fl-istess livell tagħna  bħalma huma r-Repubblika Ċeka, jew addirittura b’livell ta’ GDP ogħla minn tagħna bħalma huma s-Slovenja u Ċipru, xorta jibqa` il-fatt li trid numru ta` snin konsiderevoli biex aħna nilħqu dawn il-livelli, u dan anke jekk ikollna tisħiħ ekonomiku qawwi u ta` malajr. Allura m’hemmx dubju li anke wara s-sena 2006, Malta se tibqa` intitolata li tgawdi mill-ogħla livelli ta` għajnuna mill-Unjoni Ewropea f’forma ta` fondi strutturali u f’forma ta` fondi ta` koeżjoni. 

Sur President, l-Onor. Mangion imbagħad staqsa jekk il-Gvern Malti hux se joħroġ sehmu mill-budget eżistenti jew jekk hux se jkun hemm xi supplementary budget. F’dan ir-rigward ta` min wieħed jgħid li għal din is-sena, il-problema żgur mhux se tinqala` għax Malta għadha m’hijiex membru u m’hu se jmissna xejn mill-fondi strutturali - jiġifieri mill-allocation tal-pre-accession - li fil-fatt ġew inkorporati fl-estimi għal din is-sena.  Għas-sena d-dieħla u s-snin ta` wara  huwa ovvju li l-ministeru tal-finanzi jrid jieħu ħsieb li fl-estimi ta` kull sena jniżżel il-kontribuzzjoni ta` Malta, il-parti li Malta tkun trid tikkontribwixxi għal proġett partikolari. Allura jekk, peż eżempju, proġett partikolari jkun 60% jew 70% iffinanzjat minn fondi ta` l-Unjoni  u 40% jew 30% minn fondi lokali, il-ministeru tal-finanzi jkun irid jinkludi s-somma totali bħala spiża pero` mbagħad bħala dħul irid iniżżel l-ammont li jkun se jirċievi mill-Unjoni Ewropea.

Sur President, saret ukoll mistoqsija dwar kif se jingħata l-kumpens minħabba l-ispiża żejda fiz-zokkor.  Hawnhekk nixtieq nikkwota  minn edizzjoni speċjali ta’ “L-Aġġornat”  - naħseb li huwa  riassunt tajjeb ħafna - fejn jirriferi wkoll għall-kwestjoni dwar iz-zokkor u kif se jingħata dan il-kumpens. Fil-fatt,  f’din l-edizzjoni jissemmew iz-zokkor, iċ-ċereali, prodotti tal-ħalib, prodotti tal-laħam u prodotti oħra, fosthom tadam imniffex u hemm imniżżel hekk:

“Se jkun hemm skema ta` għajnuna temporanja mill-istat għax-xiri ta` dawn il-prodotti fuq bażi ta` kummerċ. Is-sussidju se jitħallas lill-proċessuri u bejjiegħa reġistrati, imma l-mekkaniżmu jrid jaggarantixxi li l-għajnuna tgħaddi b’mod effettiv għand il-konsumatur. Il-livell massimu ta` għajnuna se jkun ikkalkulat fuq id-differenza fil-prezz bejn il-prezzijiet ta` l-Unjoni Ewropea - bit-trasport b’kollox - u l-prezzijiet fis-suq dinji.  Se jingħata kas ukoll tal-livell ta` rifużjoni għall-esportazzjoni li tagħti l-Unjoni. 

Din l-għajnuna se tingħata biss sakemm ikun hemm differenza fil-prezz.   L-għajnuna tibda tonqos bil-mod billi fl-ewwel sena tingħata 100%, fit-tieni sena tingħata 95%, fit-tielet sena tingħata 90% u mir-raba` sas-seba` sena titnaqqas bir-rata ta’ 18% kull sena.’’

Hawnhekk wieħed jista’ jara f’ċertu dettall il-metodu kif dan il-mekkaniżmu se jkun qed jaħdem sabiex imprendituri lokali li jużaw iz-zokkor, iċ-ċereali, eċċ. bħala materja prima, ikunu jistgħu jirċievu dan il-kumpens.

Saret ukoll il-mistoqsija jekk il-prezzijiet ta` l-ikel humiex se jogħlew minħabba dawn iż-żidiet u minħabba xi żidiet oħra fil-VAT li aħna stajna nnegozjajna.  Hawnhekk ta` min jgħid li aħna għandna perjodu transitorju sas-sena 2010 qabel ma tidħol il-VAT fuq l-ikel u l-mediċinali, u dan dejjem jekk il-VAT fuq dawn il-prodotti tkun daħlet fil-pajjiżi kollha membri ta` l-Unjoni, inkluż  ir-Renju Unit u l-Irlanda. Jiġifieri jekk dawn ma jdaħħlux il-VAT, allura aħna għandna kull dritt li nitolbu lill-Unjoni Ewropea terġa` tikkonsidra l-każ tagħna. Irrid ngħid li dwar il-VAT fuq l-ikel sar studju mill-ministeru tal-finanzi - minħabba n-natura sensittiva tiegħu, dan l-istudju  ma ġiex ippubblikat u ma kienx wieħed mid-dokumenti li konna poġġejna fuq il-mejda tal-Kamra – li serva bħala bażi għan-negozjati. Kif diġa` għedt, ma` l-Unjoni Ewropea saru negozjati dwar il-VAT fuq l-ikel u saru wkoll negozjati fuq il-qasam ta` l-agro-industrija. 

Hawnhekk nerġa` nagħmel riferenza għall-edizzjoni speċjali ta` “L-Aġġornat” fejn jingħad li:

“Matul in-negozjati, Malta għamlet l-argument li  xtaqet tibqa` tixtri dawk il-prodotti bil-prezzijiet tas-suq dinji sabiex tevita li jkun hemm żieda esaġerata fil-prezzijiet jekk jiddaħħlu l-prezzijiet tas-suq intern ta` l-Unjoni Ewropea. B’riżultat tan-negozjati sar qbil li jiddaħħal mekkaniżmu ta` għajnuna mill-istat - parti minnha titħallas mill-Unjoni -  biex ikunu kkumpensati l-industrija lokali u l-bejjiegħa reġistrati għad-differenza fil-prezz bejn il-prezzijiet tas-suq dinji u l-prezzijiet ta` l-Unjoni. Il-mekkaniżmu se jibda bħala kumpens sħiħ u mbagħad ftit ftit jitneħħa sas-sena 2010, jiġifieri sa meta l-prezzijiet ta` l-Unjoni   mistennija jkunu fl-istess livell ta` dawk tas-suq dinji. L-impatt tas-sħubija fuq dawn il-prodotti għalhekk se jkun negliġibbli.”.

Sur President, mistoqsija oħra li għamel l-Onor. Mangion kienet dwar il-qasam industrijali,  b’mod partikolari dwar l-operating aid. Anke hawnhekk ta` min wieħed jgħid li saru negozjati biex l-affarijiet jew jibqgħu kif inhuma jew jiġu scaled down sa livelli aċċettabbli taħt ir-regoli ta` l-Unjoni Ewropea dwar state aid.  Ta` min jgħid ukoll li dwar dak li għandu x’jaqsam ma` inċentivi għan-negozju, wieħed dawn jista` jaqsamhom bejn inċentivi għan-negozju eżistenti u inċentivi ġodda għan-negozju. Dwar dawk li huma inċentivi għan-negozju eżistenti, nerġa` nikkwota mill-issue speċjali ta` “L-Aġġornat”, fejn jingħad hekk: 

“Ir-regoli dwar għajnuna ta` l-istat ikopru wkoll l-assistenza ta` l-istat li  tingħata lil intrapriżi oħra. Bis-saħħa tan-negozjati, kien hemm ftehim biex titkompla tingħata l-għajnuna ta` l-istat li diġa` kienet maqbula qabel u li ħafna minnha f’kull każ kienet diġa` ġustifikata taħt ir-regoli ta` l-Unjoni.  Il-benefiċċji li jeżistu u li jingħataw lill-intrapriżi ż-żgħar u ta` daqs medju, kif inhuma ħafna mill-kumpanniji involuti, ikomplu fis-seħħ mingħajr tibdil sakemm jiskadu fis-sena 2011. 

F’każi limitati li jinvolvu kumpanniji kbar, l-għajnuna trid tinbidel biex titqies ġustifikata taħt ir-regoli ta` l-Unjoni Ewropea.”.

Imbagħad dwar  inċentivi ġodda għan-negozju jingħad li:

“Matul in-negozjati, Malta fittxet li tikseb assigurazzjoni li l-inċentivi l-ġodda taħt din il-liġi l-ġdida jkunu jaqblu mar-regoli ta` l-Unjoni Ewropea dwar għajnuna mill-istat.  Kien hemm qbil dwar l-iskemi ta` appoġġ taħt din il-liġi biex jassistu l-investiment permezz ta` inċentivi, bħas-self b’imgħax baxx, imgħax fuq sussidji u tax credits fuq investiment kompatibbli mar-regoli ta` l-Unjoni.  Min-naħa l-oħra, l-għajnuna li tingħata f’forma ta` taxxa tad-dħul imħallsa u l-iskema tal-valur miżjud ħolqu problema.  

Malta argumentat li din it-tip ta` għajnuna hija meħtieġa biex tibbilanċja l-iżvantaġġi li jqumu mill-istatus ta` Malta bħala gżira u l-ispejjeż addizjonali tat-trasport  li jbatu kumpanniji li jinvestu f’Malta.  L-Unjoni Ewropea aċċettat dan il-punt fil-prinċipju u kien hemm qbil li din l-għajnuna tibqa` tingħata sas-sena 2008.”.

Sur President, l-aħħar mistoqsija li għamel l-Onor. Mangion tirrigwarda l-economic and monetary union.  L-Onor. Membru qalilna li l-gvern donnu għandu xi għaġġla għalkemm il-miri tiegħu f’dan ir-rigward ma kenux se jintlaħqu u staqsa x’se jiġri.  L-ewwelnett ma naqbilx li l-miri tal-gvern mhux qed jintlaħqu u t-tieni nett, is-sħubija ta` Malta fl-EMU mhux se ssir immedjatament mad-data tas-sħubija.  L-ewwel għandek perjodu ta` sentejn li matulu inti trid tikkonforma mal-convergence criteria stabiliti f’Maastricht, li jirrigwardaw id-deficit pubbliku, id-dejn pubbliku, ir-rata ta` imgħax u r-rata ta` inflazzjoni. Ta` min wieħed jgħid li aħna għandna programm biex naslu li nkunu konformi ma` dawn il-criteria u malli nkunu konformi magħhom, ikollna l-kredenzjali kollha f’posthom biex nissieħbu fl-EMU.   

Il-mira tal-gvern hija li Malta tkun  membru ta` l-EMU malli dan ikun  possibbli pero` mhux a skapitu ta` l-ekonomija tal-pajjiż. Jiġifieri għalkemm  għandna l-oġġettiv li nimxu fid-direzzjoni biex naslu li nkunu membri ta` l-EMU – jiena ċert li se nkunu fost l-ewwel pajjiżi minn dawk li se jissieħbu – irridu nagħmluha b’mod li l-ekonomija tkun tiflaħ għal din it-taqliba ħalli ma noħolqux problemi u ostakli bla bżonn għalina u għall-ekonomija ta’ pajjiżna.  

  THE CHAIRMAN:  Aktar rimarki?  L-Onor. Marie Louise Coleiro.

   ONOR. MARIE LOUISE COLEIRO: Sur President, l-ewwel kumment li nixtieq nagħmel  huwa dwar  l-arranġament li l-gvern għamel għar-rigward tal-VAT fuq l-ikel u l-mediċini. 

Fil-kummenti tal-bidu fuq din il-klawsola, il-ministru qal li minkejja l-ħafna ħsibijiet u perceptions fuq il-kwestjoni ta’ l-Unjoni Ewropea, meta l-gvern ġie biex jiddiskuti kien hemm ċerta sensittivita`.  Meta smajt dan ftakart f’dawk id-dokumenti li kienu tqassmu fil-laqgħat tal-MEUSAC, speċjalment dak id-dokument tal-ministeru tal-finanzi li proprju jiffoka fuq l-effetti tal-VAT fuq l-ikel u l-mediċini. Jiena se nikkwota xi siltiet minnu biex nissostanzja l-argument tiegħi u mbagħad inkun nixtieq li l-ministru jispjegali kif il-gvern se jkun qed  jagħmel biex jilqa` għal ċerti effetti negattivi, kemm ekonomiċi kif ukoll soċjali  li huwa stess ippreveda biex seta’ jasal għal dan it-tip ta` perjodu transitorju.  

Sur President, dikjarazzjoni 37  annessa mat-trattat  tgħid hekk:

‘’Malta’s acceptance of a transitional period until 1st January 2010 for the maintenance of a zero VAT rate instead of the standard 5% rate on  supplies of foodstuffs and pharmaceuticals is based on the premise that the transitional period referred to in subarticle (1) of article 28 of the 6th VAT directive would expire on that same day.”.

Issa hawnhekk dejjem nisimgħu kelliema tal-gvern jgħidu  li Malta nnegozjat b’tali mod li sas-sena 2010 żgur li se nibqgħu mingħajr VAT fuq l-Ikel u l-mediċini.  Nisimgħuhom jgħidu wkoll li sakemm l-Ingilterra u l-Irlanda jibqgħu ma jdaħħlux il-VAT huma fuq l-ikel u l-mediċini - għax dawn m’għandhomx VAT fuqhom - Malta jkollha d-dritt li terġa` tiddiskuti ma` l-Unjoni Ewropea biex il-VAT fuq l-ikel u l-mediċini ma tidħolx lanqas wara s-sena 2010.  Imma din il-konnessjoni ma` l-Ingilterra u l-Irlanda minn din id-dikjarazzjoni ma toħroġx u għaldaqstant nixtieq li xi ħadd jgħidli din minn fejn tirriżulta, għax jista` ikun li f’dan il-volum kbir ta` karti din il-ħaġa sfuġġietli. Imma issa nerġa` mmur għall-argument oriġinali tiegħi, Sur President.

Iva, dak id-dokument tal-ministeru tal-finanzi tat-28 ta` Settembru 2001 huwa artikolat għax jiffoka proprju fuq l-impatt soċjali u l-impatt ekonomiku tal-VAT fuq l-ikel u l-mediċini. Issa fir-rigward ta` foodstuffs insibu li dan  jgħid hekk:

“The cost of food is relatively high in Malta when compared to the general level of wages. Most foodstuffs are imported and this is likely to increase the pressure on prices.  At  the same time food consumption absorbs a large portion of the family budget, especially that of the lower income groups and it  is for this reason that the supply of food in Malta has always been exempt from taxation.”.

Hawnhekk hawn statement ċar li aħna diġa` qegħdin f’sitwazzjoni fejn il-prezzijiet ta` l-ikel huma għoljin u li ħafna mid-dħul tal-ħaddiem imur   fuq l-ikel – infatti r-retail price index jagħti  weighting  ta` ‘l fuq minn 29% mix-xirja totali għall-ikel – u qed jgħid li din hija r-raġuni għaliex aħna dejjem ħallejna l-ikel eżentat mit-taxxa sabiex ma tinħoloqx pressjoni akbar fuq il-lower income groups.  

Issa jien għandi f’idejja dokument li ħareġ l-NSO lejn l-aħħar tas-sena l-oħra - “structural indicators for poverty and social exclusion” - li huwa marbut ma` dak li rriżulta mill-household budgetary survey li jkopri l-perjodu Marzu 2000 sa Marzu 2001 -  jiġifieri l-istess perjodu tal-peak time tan-negozjati dwar il-VAT fuq l-ikel u l-mediċini - u minn dan id-dokument jirriżulta li f’Malta għandna madwar 15% tal-popolazzjoni  li qiegħda fir-riskju tal-faqar. L-NSO qed jgħid ukoll li mill-household budgetary survey jirriżulta li fir-riskju tal-faqar għandna 13,337 familja b’żewġ adulti u żewġt itfal dipendenti.  Issa din il-ġimgħa stess, il-ministru tal-finanzi ta informazzjoni fil-parlament li dawn il-familji jammontaw għal madwar 12,000, li allura jfisser li  10% tal-familji  huma fir-riskju tal-faqar. 

Imbagħad minn dan il-household budgetary survey jirriżulta li 21% tat-tfal - minn trabi sa tfal ta` 15-il sena - huma wkoll fir-riskju tal-faqar, li naturalment  jirrifletti wkoll fuq il-familji.  Issa jiena qed nikkwota minn xi ħaġa li ma vvintajthiex jiena jew ġibtha miċ-ċentru nazzjonali Laburista imma qed nikkwota minn rapport uffiċjali maħruġ mill-NSO.  Insibu mbagħad li għandna 20% ta` dawk minn 65 sena ‘l fuq li huma wkoll fir-riskju tal-faqar. Mill-istess statistika li ħarġet mill-household budgetary survey li jkopri l-perjodu Marzu 2000 u Marzu 2001, jirriżulta li 50% ta` dawk unemployed huma wkoll fir-riskju tal-faqar.  Insibu wkoll li 55% ta’ single parent families b’wild wieħed huma fir-riskju tal-faqar. 

Għandek imbagħad, dejjem skond dan ir-rapport, 13% tal-familji b’żewġ adulti u one dependent child u 29% tal-familji b’żewġ adulti u three dependent children li wkoll huma fir-riskju tal-faqar. Għandek ukoll 80% ta` dawk il-households li d-dħul tagħhom huwa biss mill-benefiċċji soċjali li qegħdin ukoll fir-riskju tal-faqar.  Issa meta tqis din is-sitwazzjoni kollha u meta tieħu wkoll dan kollu fil-kuntest ta` dak  li qal il-ministru dalgħodu – qalilna li tant kienet sensittiva l-Unjoni Ewropea li hemm madwar 78 arranġament speċjali - kif jista’ ikun li l-Kummissjoni Ewropea ma kkonsidratx ukoll din l-istatistika? 

Jiena għandi nifhem li dawn l-istructural indicators tal-poverty u s-social exclusion li ħareġ l-NSO ġew ippubblikati flimkien mal-lista ta’ pajjiżi membri ta` l-Unjoni Ewropea u mal-lista ta’ pajjiżi li bħalna se jidħlu f’Mejju 2004.  Jien għandi nifhem li l-istatistika hija maħduma u analizzata skond kriterji tal-Eurostat, fis-sens li l-kwestjoni tal-poverty line llum hija stabilita skond kriterji ta’  l-Unjoni Ewropea.  Mela qegħdin ngħidu li għandna perjodu transitorju ta` seba` snin u li għandna wkoll il-kondizzjoni li kollox huwa marbut  mal-ftehim li għandhom l-Ingilterra u l-Irlanda, meta nafu li l-Unjoni Ewropea qed tarmonizza ħafna affarijiet, fosthom il-kwestjoni tat-taxxi. Imma issa, Sur President,  ippermettili nikkwota silta oħra mir-rapport li ħareġ il-ministeru tal-finanzi fit-28 ta` April 2001, fejn jitkellem dwar l-economic impact fir-rigward tal-VAT fuq l-ikel.  

Dan ir-rapport jgħid hekk:-

“Apart from the aforementioned political considerations, food carries the highest weighting of 29.6% in the retail price index and  change in its  tax status from exempt with credit to  taxable at the minimum rate of 5% would result in an increase of at least 1.7% in the RPI.  Any increase in taxation on food would therefore have a direct and significant social impact.  Such an increase in the RPI would therefore require a corresponding increase in wages to counter the effect of inflation which would not only set back government efforts to curtail public expenditure, but also render more difficult the creation of a more competitive business environment. 

Moreover, industries are currently involved in a costly investment process related to the standardisation and quality control in relation to the upgrading needed in the light of Malta’s commitment under the free movement of goods chapter. Hence an increase in taxation on food would have a significant social and economic impact in  view of the ripple effect inevitably created in the economy.”.
Il-gvern kemm-il darba qal li jekk ikun hemm dan l-effett jikkumpensa għalih.  Pero` imbagħad il-gvern f’dan ir-rapport li għamel hu stess – infatti dan ir-rapport għaddih lill-Kummissjoni Ewropea fi Brussels - qed jgħid li l-kumpens għall-għoli tal-ħajja se jkun ifisser li se jkollu jżomm l-isforz li qed jagħmel biex in-nefqa jnaqqasha jew inkella jżommha kif inhi. Issa hawnhekk mhux biss l-effett fuq in-nefqa pubblika hawn - u nefqa pubblika nafu min irid jagħmel tajjeb għaliha - imma għandek ukoll l-effett fuq l-industrija, fejn qed jingħad li dawn l-azjendi diġa` mgħobbijin b’piżijiet biex ikunu jistgħu jirristrutturaw ħalli jkunu kompetittivi.   Din ukoll se tkun qed ixxekkel dan il-proċess tant importanti għax  biex inkunu kompetittivi,  il-proċess ta’ ristrutturar irid ikun wieħed ongoing, sew jekk inkunu barra mill-Unjoni kif ukoll jekk inkunu ġewwa.  Mela t-tassassjoni fuq l-ikel se tħalli dan l-impatt negattiv.  Issa hawnhekk bilfors ikollok tiftakar fl-istqarrijiet li għamlu l-FOI fid-9 u fis-17 ta` Ġunju ta` din is-sena, meta tkellmu fuq il-kwestjoni taż-żieda fil-paga għall-għoli tal-ħajja. L-ewwel żeffnuha mal-minimum wage earnersiżda mbagħad irranġawha u ċaħduha li qalu li l-minimum wage earners m’għandhomx jieħdu iż-żieda ta` l-għoli tal-ħajja. 

Qalu wkoll li mhux sew li l-gvern jaqbad u ż-żieda jagħmilha blanket għal kulħadd imma għandha tkun marbuta mal-collective bargaining.  Forsi nesew dawn għal mument li 55% tal-ħaddiema fis-settur privat lanqas biss huma unionised!  Lil dawn il-Mulej irid jaqbeż għalihom għax m’hemmx union li tista` taqbeż għalihom. Imma mbagħad jien ngħid li fix-xenarju ta` dan kollu, tibda tistaqsi jekk hemmx xi rabta - għax jidher li hemm rabta – u jekk huwiex il-każ li bdejna nilqgħu għall-effetti negattivi li se jkollna.   Nixtieq li jkolli reazzjoni min-naħa tal-gvern ħalli naraw kif se jilqa` għal dan għax, anke jekk se jerġa` jgħidilna li se jikkumpensa, hemm dawn il-fatturi l-oħra kollha negattivi fuq l-ekonomija tal-pajjiż  u jekk se jkollna diffikultajiet fl-industrija – u diġa’ qed ikollna reazzjoni mill-FOI - se niffaċċjaw konsegwenzi koroh.  

Imma mbagħad dan ir-rapport li ħareġ mill-ministeru tal-finanzi jiffoka wkoll fuq il-kwestjoni tal-VAT fuq il-mediċini u xtaqt ukoll nikkwota minnu ħalli nikkonkretizza l-argument tiegħi.  Min-naħa l-oħra nitlob lin-naħa tal-gvern twieġeb u tgħidilna b’liema mod they  envisage li l-gvern se jkun qed jilqa` għal dawn l-effetti li qed jiddokumenta huwa stess, aktar u aktar meta fl-introduzzjoni dwar il-kwestjoni tal-VAT fuq pharmaceuticals and medical equipment insibu hekk:-

“This category of items falls within the consumption pattern of the whole population in general. However the zero-rating applicable in this area alleviates the sensitive situation  of certain groups with a tighter budget, especially the elderly, the sick, the disabled,  those who normally live on a  state pension and those who have a higher propensity to consume such items.”.

Jiena ngħid li ma` dawn għandek ukoll il-familji li qed irabbu għax nafu li meta għandek tfal żgħar, għandek iktar riskju għal ċertu tip ta` mard u aktar infiq fuq tobba u mediċini.

Imbagħad l-istess dokument f’paragrafu ieħor jitkellem fuq il-policy implications fejn il-gvern qed jispjega li minn welfare state qed jaqleb għal welfare society. Hemm imbagħad paragrafu ieħor li jitkellem fuq l-economic impact.  F’dan il-paragrafu jingħad hekk:-

“The relative weighting of pharmaceuticals in the retail price index is 1.56% and the imposition of a 5% tax rate would result in an increase of 0.08% in the RPI.”.

Issa aħna nafu li jekk naqbdu r-retail price index ta` snin sħaħ insibu li jekk hemm  commodity group li qatt ma jżomm statiku - jew aħjar qatt ma jinżel - huwa proprju dan li jiġbor fih il-mediċini u l-apparat mediku għax dan dejjem jogħla. Kull meta jiġi monitored min-naħa tal-NSO tiġi reġistrata żieda, daqqa f’ħaġa u daqqa f’oħra. Jiġifieri jekk fir-retail price index għandna commodity group li dejjem jogħla, huwa prorpju dak tal-mediċini u l-apparat mediku.  

F’dan il-paragrafu jkompli jingħad li –

“The sectors most affected by this change would be the elderly, the sick and the disabled whose situation is compounded further by the fact that their income is normally limited to a state pension.”.

Jiċċitaw dawn it-tliet gruppi għax dawn jgħixu bil-limitazzjoni tal-pensjoni ta` l-istat, jiġifieri jew pensjoni ta` l-irtirar jew pensjoni ta` l-invalidita` jew inkella pensjoni tad-diżabilita`.  

Il-paragrafu jkompli hekk:-

“This situation has been rendered even more burdensome to the consumer by virtue of the recent government decision as part of the process related to the approximation of Maltese legislation to the requirements of the 6th directive, i.e. to recatagorise health services as exempt without credit from exempt with credit. This measure has produced a negative impact on prices for the same category of consumers that would be further negatively affected by the introduction of taxation on pharmacuetical items.”.

Jiġfieri l-gvern stqarr li diġa` kien hemm impatt negattiv minħabba li kellu jiġi konformi mas-sitt direttiva li titkellem dwar il-VAT.  

Imbagħad dan ir-rapport ikompli jgħid hekk:

“Apart from the aforementioned social implications, an increase in the RPI would require a corresponding increase in state pensions and create added pressure on government from interest groups to adequately compensate pensioners for an  increase in prices resulting from the imposition of taxation on pharmaceuticals, thus  enabling them to maintain their current standard of living.”.

Jiġifieri hawnhekk il-gvern qed jgħid li t-taxxa fuq il-mediċini u apparat mediku se ġġib pressjoni  fuqu minn gruppi ta’ pensjonanti biex iżid il-pensjonijiet sabiex dawn iżommu l-livell ta` għajxien li għandhom.  

Dan il-paragrafu ikompli hekk:

“Such pressures would further complicate current government endeavours to contain public expenditure. It is also to be recalled that this measure would have a disproportionate effect on the most vulnerable groups of society who, as opposed to the other sectors of society, would not have other possibilities of compensating for the effects of this measure – e.g.  part-time jobs or overtime.  The situation is compounded even further by an ever increasing welfare gap accentuated by an increase in the ageing population.”.

Jiġifieri l-gvern hawn korrett meta qed jgħid  dawn l-affarijiet.  Mela għandna din id-dikjarazzjoni ta` perjodu transitorju, bil-gvern  jgħidilna li hemm rabta ma’ jekk l-Ingilterra u l-Irlanda jibqgħux mingħajr VAT fuq l-ikel u l-mediċini u qed jgħid ukoll li f’dawk iċ-ċirkostanzi nkunu nistgħu nerġgħu ninnegozjaw mal-Kummissjoni Ewropea.  Iżda nistaqsi jien:  Jekk minn dawn “il-jekkijiet” ma jirriżulta xejn favur tagħna, x’se nagħmlu? Nixtieq nisma` min-naħa tal-gvern kif se jilqa` fl-eventwalita` li dawn “il-jekkijiet” ma jibqgħux iktar available  u mbagħad il-gvern ma` wiċċu jsib dawn l-affarijiet li qed jiġu mistqarra iswed fuq l-abjad f’dokument uffiċjali li ġie ppreżentat f’laqgħa tal-MEUSAC.

Sur President, l-istess imbagħad nistgħu ngħidu għall-kwestjoni tal-printed matter, u dan meta aħna qegħdin naraw li f’pajjiżna hawn ċerti kategoriji li llum tant messew il-qiegħ li lanqas tista` tgħidilhom li qegħdin f’riskju ta` poverta`. Din il-ġimgħa stess il-ministru tal-finanzi semma diversi individwi li qegħdin jgħixu b’income ta` inqas mill-minimum wage -  jekk m’iniex sejra żball din illum qiegħda fil-gazzetti – u ma ninsewx li  meta qed nitkellmu fuq individwi nistgħu nkunu qed nitkellmu fuq households.  Jekk għandek anzjan jew anzjana li qed jgħixu waħedhom b’mod indipendenti f’darhom, il-kontijiet ikollhom iħallsuhom bħal ħaddieħor.  Jiġifieri qegħdin nitkellmu fuq ħwejjeġ li huma ta` importanza kbira għax piżijiet bħal dawn jolqtu l-ħajja ta’ kuljum.

Sur President, nixtieq ngħid xi ħaġa dwar dik il-parti tat-trattat innifsu li titkellem dwar it-tessuti, fejn jingħad li :-

“The quantitative restrictions applied by  the Community on imports of textiles and clothing products shall be adjusted to take account of the accession of the new Member States. To that effect, amendments to the bilateral agreements and arrangements referred to above may be negotiated by the Community with the third countries concerned prior to the date of accession.”.

Jiena xtaqt inkun naf kif dan l-istatement japplika għal Malta. Xtaqt inkun naf jekk dan iffissirx li jekk aħna llum nimportaw tessuti minn pajjiżi terzi – huwa fatt li aħna nimportaw ħafna miċ-Ċina u mit-Taiwan -  hux se ssir xi kwota biex din l-importazzjoni tonqos. Kif se tkun qed taffettwana din? Nixtieq kieku nkun naf l-implikazzjonijiet kollha tagħha. F’dawn iċ-ċirkostanzi wisq probabbli li din se tħalli impatt fuq il-konsumatur.  Għax jekk inti se tkun ristrett milli tagħmel ċerta importazzjoni minn ċerti pajjiżi, allura se tkun qed tnaqqas il-kompetizzjoni fis-suq biex ngħid hekk.  Meta nafu li l-kompetizzjoni suppost taħdem favur il-konsumatur, x’effett qed jipprevedi  l-gvern fuq il-konsumatur?

Sur President, imbagħad fit-trattat insibu dan ukoll:-

“With effect from the date of accession, the new Member States shall withdraw from any free trade agreements with third countries, including the Central European free trade agreements.”.

Hawnhekk jiena nixtieq nistaqsi ma’ liema pajjiżi Malta għandha free trade agreement, jekk għandha, u kif se jiġi affettwat il-kummerċ tagħna magħhom. U jekk aħna nesportaw permezz ta` dawn il-free trade agreements, jekk għandna, liema huma dawk l-industriji li jistgħu jiġu affettwati?  

Sur President, imbagħad artiklu 59 tat-trattat jgħid hekk:-

“Provisions laid down by law, regulations or administrative action designed to ensure the protection of the health of workers and the general public in the territory of the new Member States against the dangers arising from ionising radiation shall, in accordance with article 33 of the EURATOM Treaty, be communicated by those States to the Commission within three months of accession.”.

Jiena xtaqt ftit ta` spejga fuq din, Sur President, għax  għalkemm m’iniex teknika fuq affarijiet li għandhom x’jaqsmu ma` radiation, imma din għandha x’taqsam ma` postijiet bħal Birżebbuġa? (Interruzzjonijiet) Mhux neċessarjament qed nitkellmu fuq nuclear stations għax jista’ ikun li  qed nitkellmu fuq  nuclear power.  Jekk aħna jkollna vapuri nukleari ġewwa l-port .... (Interruzzjonijiet)  Imma żomm daqsxejn għax din jiena semmejtha anke fl-istadu tat-tieni qari.  Waħda mill-affarijiet li tinkwetani, b’dawn il-bastimenti deħlin u ħerġin ġol-port tagħna - qisna latrina - hija r-radjazzjoni li tista` toħroġ u l-effett li tħalli fuq is-saħħa tan-nies. (Interruzzjonijiet) Le, x’ma jistgħux! Safejn naf jien ħadd minnhom ma jiddikjara x’għandu. Qegħdin jagħmlu dikjarazzjoni meta bastiment   jidħol fil-portijiet tagħna jekk ikunx nukleari jew le? Jiena nixtieq inkun naf iktar fuqha din il-ħaġa ħalli nara x’safeguards il-Gvern Malti qiegħed jagħmel f’dan ir-rigward.  

Din diġa` tkellimt fuqha fl-istadju tat-tieni qari għax hija xi ħaġa li ma nismgħu xejn dwarha. Din tinkwieta lil ħafna nies għax m’hijiex kwestjoni li xi ħadd jisplodi bastiment u jtajjar nofs Malta, imma jekk fl-ibħra tagħna jkollna  bastimenti li jistgħu jħallu radjazzjoni dawn żgur se  jaffettwaw dik il-parti tal-popolazzjoni li tinżel tgħum u jekk tkun radjazzjoni li tmur fl-arja, tkun qed taffettwa l-arja li l-popolazzjoni kollha tieħu n-nifs minnha.

  THE CHAIRMAN: Aktar rimarki? Il-Ministru.

  ONOR. JOHN DALLI (Ministru tal-Finanzi u Affarijiet Ekonomiċi): Sur President, fil-qosor se nirreaġixi għal dak li qalet l-Onor. Coleiro dwar il-VAT fuq l-ikel u l-mediċini. 

L-ewwelnett  nieħu pjaċir li l-Onor. Membru sabet ir-rapport li għamel il-ministeru tal-finanzi bħala music to her ears – ċertament ikkwotatu u kkwotatu b’mod estensiv - pero` wieħed irid jifhem il-kuntest li fihom ikunu qed isiru l-affarijiet. Il-ministeru tal-finanzi kien qed jagħmel l-argument li kien qed jagħmel il-gvern biex isostni l-pożizzjoni tiegħu, li m’għandux ikun hemm tassazzjoni fuq il-mediċina u l-ikel b’impożizzjoni min-naħa ta` l-Unjoni Ewropea, dejjem imma fil-kuntest tan-negozjati – mhux għax dak li għedna mhux fattwali – li aħna konna qed immexxu ma’ Brussels.   Ma nafx jekk l-Onor. Coleiro qattx kienet fi proċess ta` negozjati,  imma meta tiġi biex tagħmel il-pożizzjoni tiegħek tagħmilha b’ċerta saħħa u b’ċerta bias biex l-argument tiegħek tagħtih aktar saħħa. Jiġifieri meta niġu hawn u noqogħdu nikkwotaw minn dawn it-tip ta` dokumenti - nerġa` ngħid li huma fattwali, pero` għandhom ċerta enfasi li tirrifletti l-mod kif konna qed ninnegozjaw - irridu noqogħdu attenti li ma noħolqux ċerti sitwazzjonijiet li jkunu daqsxejn barra minn lokhom.  

Naturalment meta titkellem fuq tassazzjoni tkun qed titkellem fuq tassazzjoni sħiħa. Meta titkellem fuq tassazzjoni u fuq l-impatt ekonomiku tagħha, ma tkunx qed titkellem biss fuq it-tassazzjoni fuq l-ikel u l-mediċina imma tkun qed titkellem fuq kwalunkwe tip ta` tassazzjoni. Issa jekk iżżid l-income tax ma jkunx hemm impatt ekonomiku tgħid? L-argument ekonomiku hu li int b’hekk tkun qed tnaqqas il-purchasing power u tkun qed tbatti l-ekonomija.  Naturalment mhux fuq kull tip ta` tassazzjoni tista` targumenta b’dan il-mod.  Pero’ imbagħad aħna għandna n-naħa l-oħra tal-munita għax għandna l-kont tas- servizzi soċjali li b’xi mod irid jinfeda. Issa allura biex ma nżidux it-taxxi – u mhux qed nitkellem biss dwar taxxi fuq l-ikel u l-mediċina – nibdew innaqqsu mis-servizzi soċjali?  Dan m’għandux impatt soċjali?  Dan m’għandux impatt fuq l-ekonomija?  Mela aħna nistgħu nagħmlu dawn it-tip ta` argumenti kompletament one-sided u naraw kwalunkwe ħaġa minn lembut irqiq?  Ma nistgħux u allura  rridu nieħdu the overall picture u naraw eżattament x’qegħdin ngħidu, Sur President. 

Aħna għandna sitwazzjoni li l-Gvern Malti sas-sena 2010 għandu l-flessibbilta` jekk idaħħalx it-taxxa fuq l-ikel u l-mediċini.  Il-gvern qed jagħmilha ċara li sas-sena 2010 m’għandna l-ebda impożizzjoni li ndaħħlu t-taxxa fuq l-ikel u l-mediċina. Qed ngħidu wkoll li bħala Gvern Malti,  żammejna d-dritt li jekk l-Ingilterra u l-Irlanda ma jkunux daħħlu l-VAT fuq dawn il-prodotti, l-Unjoni Ewropea ma tistax tgħidilna li aħna rridu ndaħħluha bilfors.  Dik hija l-pożizzjoni,  pero` nerġa` nirrepeti dak li dejjem għedt fi kwalunkwe risposta li tajt għall-mistoqsijiet li jsiruli, li t-tassazzjoni hija xi ħaġa li ebda ministru tal-finanzi ma jista` jiggarantixxi jekk hux se ssir jew le.  Għax jiddependi ħafna mill-bilanċi li jkollna fl-ekonomija dak il-ħin, mill-bilanċi li jkollna fil-flows at that moment in time u mill-effetti li se jkun hemm fuq l-ekonomija ta’ pajjiżna.  

Issa aħna partit  li kemm ilna niggvernaw, leġislatura wara oħra, dejjem tajna prova li kull meta għamilna riformi fit-taxxi, dejjem ħsiebna li nkunu soċjalment bilanċjati u dejjem assigurajna li jkollna bilanċ soċjali f’kull riforma ta` tassazzjoni li għamilna.  Aħna żgur li m’għamilniex l-affarijiet bl-addoċċ.  Dejjem hekk ħdimna, Sur President.   Meta m’għamilniehx dan? Meta daħħalna l-VAT għal darba darbtejn?  Meta għamilna r-riforma fiċ-children allowance?   Dejjem konna bilanċjati u dejjem  assigurajna li l-poplu fil-faxxa t’isfel imur aħjar milli kien.  Din hija r-realta`.  Jiena nassigura lill-Onor. Coleiro li  jekk il-gvern jasal biex jagħmel din it-tip ta` riforma, għax hija riforma fit-tassazzjoni tagħna, aħna se noqogħdu attenti bħlama dejjem konna attenti ħalli l-faxex t’isfel ma jmorrux ħażin. Il-faxex t’isfel iridu jkunu ndukrati u ndukrati sewwa. 

Issa fuq l-effett ekonomiku wieħed jista` jiżen effett ekonomiku kontra ieħor.  Per eżempju, tista` tiżen l-effett ekonomiku tal-VAT kontra dak ta` l-income tax u tgħid:   X’inhu l-aħjar?  Tnaqqas l-income tax u żżid il-VAT?  Imma dawn huma affarijiet li llum jistgħu jintiżnu u wieħed jieħu deċiżjoni dwarhom.

Sur President, fuq it-trade agreements, l-informazzjoni li għandi hija li l-uniku trade agreement li għandha Malta huwa l-association agreement li fil-fatt sar mal-Komunita’ Ewropea  fl-1970.  

  THE CHAIRMAN:  Iktar rimarki? Il-Ministru.

  ONOR. JOE BORG:  Sur President, l-Onor. Coleiro riedet tkun taf minfejn toħroġ li għandna dritt  nitolbu estensjoni sabiex inżommu  zero-rating fuq l-ikel u l-mediċinali wara Jannar ta` l-2010, dejjem  jekk l-Ingilterra u l-Irlanda jkunu għadhom ma daħħluhiex huma.   Din toħroġ minn statement li jgħid hekk:

“Malta’s acceptance of a transitional period until 1st January 2010 for the maintenance of  a zero VAT rate  instead of the standard 5% rate on supplies of foodstuffs and pharmacueticals is based on the premise that the transitional period referred to in subarticle (1) of article 28 of the 6th VAT directive would expire on that same day.”.

Sur President, subartiklu (1) ta’ artiklu 28  tad-direttiva jagħti perjodu transitorju lir-Renju Unit u lill-Irlanda li bis-saħħa tiegħu m’humiex obbligati li jdaħħlu l-VAT fuq l-ikel u l-mediċinali bir-rata ta` 5% u allura jżommu zero-rating.  Dan il-perjodu transitorju jaf jiġi estiż għax jirrikjedi l-unanimita` biex jitneħħa u ovvjament jekk l-Ingilterra u l-Irlanda jibqgħu joġġezzjonaw, dan se jibqa` jiġi estiż.  Issa aħna qed ngħidu li jekk dan il-perjodu transitorju sas-sena 2010 ikun waqaf, li allura jkun ifisser li l-Ingilterra u l-Irlanda jkunu daħħlu l-VAT, aħna jkollna ndaħħluha wkoll. Jekk le, aħna għandna d-dritt li nitolbu lill-Unjoni Ewropea biex tikkonsidra l-każ tagħna għal estensjoni ġdida.

L-Onor. Coleiro staqsiet ukoll liema huma t-trade agreements li għandha Malta. Kif qal tajjeb il-Minsitru Dalli, l-uniku trade agreement li għandna huwa l-ftehim ta` assoċjazzjoni li għandna ma` l-Unjoni Ewropea, ftehim li sar fl-1970. Fih innifsu dan il-ftehim jipprojbixxi li aħna nagħmlu ftehim iżjed benifiċjarju minnu ma` pajjiżi terzi u awtomatikament dan ifisser li aħna kostretti milli nidħlu f’agreements li jkunu aħjar minn dak, pero` bħala stat ta` fatt sal-lum m’għandniex trade agreement ma` pajjiżi oħrajn.  Ovvjament malli nsiru membri, nidħlu f’katina ta` free trade agreements li l-Unjoni Ewropea għandna ma` pajjiżi terzi, fosthom ma` pajjiżi tal-Mediterran u ma` pajjiżi ta` l-EFTA. 

Sur President, dik il-quote tal-quantitative restrictions li qrat l-Onor. Coleiro - jekk fhimtha sewwa - tirriferi għall-fatt li minkejja li l-Unjoni Ewropea timporta prodotti minn kullimkien, fuq ċerta importazzjoni, speċjalment f’każ ta’ prodotti li jkunu ġejjin minn pajjiżi terzi li normalment huma kompetituri diretti tagħha, timponi a common external tariff.  Imbagħad għandek ċerti pajjiżi bħalma huma l-pajjiżi msejħa ta` Lome, jiġifieri pajjiżi l-inqas sinjuri, li teżentahom minn din il-common external tariff,  pero` imbagħad timponi quantitative restrictions.  Per eżempju, tgħid li fis-suq Ewropew ma jistgħux  jidħlu aktar minn 5,000 qmis mit-tali pajjiż mingħajr ħlas tal-common external tariff u jekk jidħol iżjed minn dak l-ammont tkun trid titħallas il-common external tariff.  Issa li qed tgħid l-Onor. Coleiro huwa li mat-tkabbir dik il-quantitative restriction tiżdied. Jiġifieri jekk għall-grazzja ta’ l-argument il-kwota qiegħda  1,000 issir 2,000 biex tieħu into account li s-suq ta` l-Unjoni  kiber u allura sar jiflaħ għal iżjed importazzjoni ta` dan it-tip ta` prodott mingħajr tariffa.

  THE CHAIRMAN:  L-Onor. Coleiro.

  ONOR. MARIE LOUISE COLEIRO: Jekk m’iniex sejra żball dik kienet tirriferi għat-textiles. Aħna nimportaw ħwejjeġ minn pajjiżi li huma barra mill-Unjoni Ewropea. Allura naħseb li din se taffettwa l-prezz u probabbli se taffettwa l-kwantita` wkoll. Jiġifieri hemmhekk se jkun hemm restrizzjoni għall-konsumatur?

  THE CHAIRMAN: Il-Ministru.

  ONOR. JOE BORG: Bil-ftehim ta` assoċjazzjoni ma` l-Unjoni Ewropea, sal-lum u sakemm insiru membri, aħna kkonsidrati bħala pajjiż terz.  Jiġifieri l-Unjoni Ewropea tista` tagħmel  quantitative restrictions  kontrina, imma malli nsiru membri ma tistax tagħmilhom iktar għax insiru parti mis-suq.  Jiġifieri jekk sal-lum bis-saħħa ta` l-association agreement għad hemm xi quantitative restrictions fuq xi prodott speċifiku - jidhirli li hemm fuq il-qomos u anke fuq  xi underwear - mas-sħubija tagħna fl-Unjoni Ewropea dik il-quantitative restriction tispiċċa, fis-sens li nistgħu nesportaw lejn il-pajjiżi ta’ l-Unjoni mingħajr ma nħallsu tariffa. 

Jekk nimportaw materja prima minn pajjiżi terzi u dik il-materja prima tkun ġejja minn pajjiż terz li fl-Unjoni Ewropea jrid iħallas a common external tariff, allura aħna rridu nimportawha b’dik il-common external tariff.  Issa sta għall-industrija tagħna li ssib swieq li fil-fatt l-Unjoni Ewropea teżenta mill-common external tariff, bħalma huma pajjiżi inqas żviluppati, biex b’hekk anke tgħin il-produzzjoni fil-pajjiżi li huma inqas żviluppati.  

Min-naħa l-oħra, jekk l-industriji tagħna jaraw li jaqblilhom li jimportaw minn pajjiżi li huma żviluppati, minkejja l-common external tariff, ovvjament jimportaw minn dawk il-pajjiżi iżjed żviluppati. Pero` is-sistema taħdem b’mod li meta inti timporta dak il-materjal, once li taħdmu, dak jiġi prodott Malti u jinbidlu anke dawk li huma r-rules of origin u allura  dak il-finished product ikollu  aċċess ferm iżjed miftuħ milli għandu llum għas-suq Ewropew. Jiġifieri r-rules of origin dwar  kemm għandek value added jinbidlu  a vantaġġ ta` Malta wara   l-1 ta’ Mejju, 2004. 

Sur President,  fuq il-kwestjoni ta` l-ionising radiation irrid ngħid li l-pożizzjoni hija li artiklu 59 – dan jagħmel riferenza għal artiklu 33 tal-EURATOM Treaty -  japplika biss jekk inti tiġġenera enerġija nukleari.  Jiġifieri jekk pajjiż jiġġenera enerġija nukleari jrid jikkomunika dan il-fatt.  Issa aħna m’aħniex pajjiż li niġġeneraw enerġija nukleari u allura dan l-obbligu fil-każ tagħna ma japplikax.  Fil-fatt wieħed jista` jgħid li t-trattat kollu tal-EURATOM għalina huwa irrelevanti għax l-obbligi li hemm m’humiex obbligi li jikkonċernaw lilna.

  THE CHAIRMAN: Iktar  rimarki?  Il-Kap ta’ l-Oppożizzjoni..

  ONOR. ALFRED SANT (Kap ta` l-Oppożizzjoni):  Sur President, nixtieq nagħmel ftit mistoqsijiet ta` kjarifika fuq ċerti artikli tat-trattat. L-ewwelnett artiklu 3 tat-trattat jitkellem dwar ix-Schengen acquis - u qed nifhmu li x-Schengen acquis huwa l-istess ħaġa bħax-Schengen protocol għax fuq kollox, din jgħidha t-trattat stess – u jista’ allura l-ministru, jekk jogħġbu, jgħidilna x’inhuma l-impenji li taħt dan it-trattat Malta se tidħol għalihom?  Imbagħad jingħad ukoll li f’dak li għandu x’jaqsam mal-ġustizzja u home affairs, we are to accede to those instruments inseparable for the attainment of the EC Treaty. Jista` il-ministru jelenka ftit x’inhuma l-istrumenti li se nkunu qegħdin nidħlu għalihom f’dan il-kuntest?

Sur President, imbagħad f’artiklu 4 tat-trattat jingħad li –

“Kull wieħed mill-Istati Membri ġodda għandu jipparteċipa fl-unjoni ekonomika u monetarja mid-data ta` l-adeżjoni bħala Stat Membru, b’deroga fit-tifsira ta` artiklu 122 tat-trattat tal-Komunita` Ewropea.”.

Jista` il-ministru jippreċiżalna eżattament x’inhuma l-obbligi f’dan il-każ, fis-sens jekk hiex politika baġitarja jew politika li għandha x’taqsam mat-tmexxija monetarja? Parti minnha toħroġ mit-trattat u parti minnha toħroġ verbalment minn kif qed timxi l-prattika ta` l-EMU.  Qed nistaqsi dan biex inkunu on  record.

Sur President, issa f’subartiklu (2) ta` artiklu 5 jingħad hekk:

“The new Member States undertake to accede to the conventions provided for in article 293 of the EC Treaty and also to the protocols on the interpretation of those conventions and to this end they undertake to enter into negotiations with present Member States in order to make the necessary adjustments.”  

Jiġifieri li għad baqa` jsiru?  Kif se niġu in line mal-conventions provided in article 293 of the EC Treaty?  Nistgħu allura nkunu nafu x’inhuma l-parametri ta` dawn in-negozjati? 

Sur President, bl-istess mod irrid nirriferi wkoll għal subartikli (4) u (5) ta` artiklu 6. F’subartiklu (4) qed jingħad li –

“The new Member States accede by this Act to the partnership agreement between the members of the African, Caribbean and Pacific Group of States on the one part, and the European Community and its Member States on the other part, signed in Cotonou on 23 June 2000.”.

Imbagħad f’subartiklu (5) jingħad li –

“The new Member States undertake to accede, under the conditions laid down in this Act, to the agreement of the European economic area in accordance with article 128 of that agreement.”.

Jista` il-ministru jgħidilna x’inhuma eżattament l-implikazzjonijiet ta` dawn l-obbligi?  Se nkunu sempliċement bi free trade magħhom?  Jew as from the date of entry se jkollna l-arranġamenti kollha ta` l-EEA, fis-sens ta’ free movement of capital, free movement of people, etc.?  Se jkun hemm perjodu transitorju, jew minnufih l-arranġamenti kollha se jidħlu into play? Għax safejn naf jien l-acquis beda jiġi introdott f’Malta matul iż-żmien tan-negozjati vis-à-vis the existing Member States waqt li vis-à-vis l-EEA ma kienx hemm dawk il-passi.  Allura f’dak li għandu x’jaqsam ma` existing Member States kellna ż-żmien biex pass wara l-ieħor, b’xi mod jew ieħor, nersqu lejhom. Imma qed nifhem tajjeb li fir-rigward ta’ l-EEA u fil-każ ta` l-African, il-Caribbean and the Pacific Group of States, f’daqqa waħda l-miżuri kollha applikabbli fit-trattati eżistenti bejn l-Unjoni Ewropea u dawk il-pajjiżi se nkunu qed napplikawhom as from day one?  Jiġifieri nixtieq li fuq dan ikun hemm daqsxejn ta’ kjarifika ħalli nkunu nafu x’se jkunu l-affarijiet  that follow minn dan it-trattat.

Issa subartiklu (6) ta` artiklu 6 jitkellem dwar il-provisions ta` l-agreement concluded with other countries bħalma huma l-Algeria, l-Azerbaijan u ħafna pajjiżi oħra, fil-fatt hemm lista sħiħa. Mill-ġdid hawnhekk għandna ftehim li ntlaħqu bejn l-Unjoni Ewropea u dawn il-pajjiżi, tending towards a free trade agreement u ħafna affarijiet oħra relatati ma` free movement ta` ċerti affarijiet. Safejn naf jien s’issa aħna m’għandna l-ebda caqliq lejhom imma  għandna sempliċement stat ta` fatt li kien jeżisti għaxar snin ilu. Issa aħna qed ngħidu li b’dan l-arranġament, f’daqqa waħda, kull ħaġa li hemm fl-Unjoni Ewropea vis-à-vis lejhom se tiġi applikata f”Malta?  U jekk iva, x’inhuma dawn l-affarijiet li se jiċċaqalqu b’dan il-mod f’daqqa waħda?

Sur President, imbagħad f’subartiklu (9) ta` l-istess artiklu 6 jingħad li l-fisheries agreements concluded by the new Member States se jkunu mgħoddija lill-Community,  peress li l-Unjoni Ewropea, għal dak li għandu x’jaqsam ma` l-economic management  ta` ċerti affarijiet,  hemm il-Community li hija responsabbli. Issa din tfisser li kull ħaġa li għandha x’taqsam mal-fisheries agreements ta` Malta se tkun managed by the European Community? U x’se jkunu l-konsegwenzi ta’ din il-ħaġa,  kemm amministrattivament kif ukoll ekonomikament?  Jiġifieri aħna qegħdin ngħidu li kull ħaġa relatata mat-tmexxija tal-fisheries as from day one se tkun qiegħda tiġi mgħoddija lill-Komunita`.  Jista` ukoll il-ministru jgħidilna liema huma l-fisheries agreements li huma milquta b’dan il-mod?

Imbagħad għandna subartiklu (10) ta’ l-istess artiklu li jgħid hekk:

“To the extent that agreements between one or more of the new Member States on  the one hand and one or more third countries on the other  are not compatible with the obligations arising form this Act, the new Member State shall take all appropriate steps to eliminate the incompatibilities established.”.

Jiġifieri jekk fit-traspożizzjoni ta` l-acquis li qed nassumu ta` dan l-Att se jkun hemm incompatibilities bejn l-obbligi li għandna ma` pajjiżi oħra u l-obbligi li għandna ma` l-Unjoni Ewropea, aħna se nkunu qegħdin niġu obbligati to take all necessary steps biex neliminawhom.  

Issa dan is-subartiklu jkompli jgħid hekk:

“If a new Member State encounters difficulties in adjusting an agreement concluded with one or more third countries before accession, it shall according to the terms of the agreement  withdraw from that agreement.”.

Jiġifieri jekk aħna għandna problemi biex naġġustaw ftehim ma` pajjiż terz għall-acquis li qed nassumu hawnhekk, jekk ma nkunux nistgħu naġġustawh għandna l-obbligu li ntajru dak il-ftehim.  L-ewwelnett ma jidhirx li hemm terminu ta’ żmien għal din il-ħaġa, imma jiena qed nifhem tajjeb li dan japplika għall-ftehim li għandna mal-Libja? Liema huma l-ftehim li għandna mal-Libja jew ma` pajjiżi oħra fil-Mediterran li huma inkompatibbli taħt it-termini ta` subartiklu (10) ta’ artiklu 6 u x’se jiġri fuqhom dawn?  Qed nistaqsi dan mhux bħala kritika imma biex kollox ikun on record. Liema huma l-ftethim li għandna ma` pajjiżi terzi u fejn hemm l-incompatbilities? Naħseb li jkun tajjeb li jkollna lista ta` dawn l-incompatibilities  biex inkunu nafu fejn se jqumu jew fejn qamu.

Imbagħad għandna subartiklu (12) ta` artiklu 6 li jgħid hekk:-

“The new Member States shall in particular withdraw from international fisheries agreements and organisations to which the Community is also a party.”. 

Hawnhekk allura qed infissru li kull fejn bħalissa għandna rappreżentanza għall-ftehim li għandu x’jaqsam mas-sajd, fejn aħna rappreżentati bilateralment, issa dik se ngħadduha lill-Unjoni Ewropea?   Għalhekk nixtieq li jkollna elenku ta` fejn huma dawn l-international fisheries agreements u fejn qed ngħaddu r-rappreżentanza tagħna lill-Unjoni Ewropea taħt  subartiklu (12) ta’ artiklu 6.

  THE CHAIRMAN:  Il-Ministru.

  ONOR. JOE BORG: Sur President, għall-ewwel żewġ mistoqsijiet li għamel il-kap ta` l-oppożizzjoni dwar il-ġustizzja u l-intern, inħalli l-kelma f’idejn il-kollega tiegħi biex ikun jista` jirrispondi hu waqt li  jien se nirrispondi għall-oħrajn. 

Il-kap ta` l-oppożizzjoni għamel riferenza għal artiklu 4 li jgħid hekk:-

“Each of the new Member States shall participate in the economic and monetary union from the date of accession as a Member State, with a derogation within the meaning of Article 22 of the EC Treaty.”.

Irrid ngħid li aħna ma nistgħux inkunu membri ta’ l-EMU mill-ewwel ġurnata tas-sħubija, għax iridu jgħaddu mil-inqas sentejn li matulhom trid tikkonforma mal-convergence criteria f’dak li għandu x’jaqsam mad-dejn pubbliku, f’dak li għandu x’jaqsam mar-rata ta` inflazzjoni u f’dak li għandu x’jaqsam ma’ long-term interest rates.  Imbagħad wara li jgħaddi dak il-perjodu ta` sentejn fejn inti tkun qed taderixxi mal-criteria, tapplika biex tissieħeb fl-EMU u once li tiġi aċċettat ..... 

 ONOR. ALFRED SANT: Ippermettili, ejja  niffokaw fuq l-ewwel sentejn.  Aħna qed ngħidu li fl-ewwel sentejn irridu nikkonformaw mal-kriterji ta` konverġenza.  Imma dawn se jkunu tassattivi?  Nassumu li l-ministeru tal-finanzi jiġi jaqa` u jqum minnhom, x’se jiġri?  

ONOR. JOE BORG: Sentejn huwa l-perjodu minimu, fis-sens li ma tistax tissieħeb fl-EMU f’perjodu inqas minn  a two-year trial period, biex insejjaħlu hekk.  Jiġifieri jekk inti tħoss li ma tistax tadotta dawk il-kriterji ta` konverġenza f’perjodu ta` sentejn u ddum iżjed, ħadd m’hu se jgħidlek għalfejn qed iddum. Ovvjament għandna dikjarazzjoni fin-negozjati fuq il-kapitlu dwar  l-economic and monetary union, bl-intenzjoni esprema tal-gvern li jkun membru ta` l-EMU.  

Aħna nemmnu li jekk inkunu membri ta` l-EMU ikun jaqbel għall-pajjiż u allura beħsiebna nagħmlu l-almu tagħna biex nissieħbu,  pero` not at the expense li mbagħad noħloqu problemi għall-ekonomija. Wieħed jieħu ritmu sod biex naslu ħalli nkunu membri ta` l-EMU biex b’hekk imbagħad nadottaw il-euro bħala l-munita tagħna, pero` not at the expense li noħolqu problemi lill-ekonomija.  Jiġifieri jekk ikollna bżonn iżjed mill-perjodu minimu, f’dak il-każ jittieħed iżjed żmien  pero` naħseb li se nkunu fost l-ewwel pajjiżi li se jissieħbu fl-EMU.  

Issa fil-frattemp, sakemm isir dan, aħna kkonsidrati li nistgħu nipparteċipaw fl-EMU as a Member State with a derogation, fis-sens li m’aħniex obbligati nsegwu l-Maastricht criteria ta’ konverġenza u allura jekk nonqsu ma niġux penalizzati.  Per eżempju, riċentement ir-rata tal-budget deficit fil-Ġermanja telgħet ‘il fuq u allura l-Kunsill Ewropew kien kostrett jieħu ċerti deċiżjonijiet biex iġiegħel lill-Gvern Ġermaniż jieħu l-miżuri neċessarji ħalli  jikkontrolla d-deficit.  F’mument minnhom kien hemm ukoll il-Portugal.  Jiġifieri jien qed nispjega li dak il-mekkaniżmu li jġiegħel lill-pajjiżi membri individwalment jikkonformaw mal-criteria meta jinqabżu l-limiti, ma jkunx japplika għalina għax aħna nkunu qegħdin b’deroga.   Dik li tfisser “with a derogation”.  

Ovvjament once li aħna ngħaddu mill-perijodu tat-test u  nidħlu membri ta’ l-EMU u nadottaw il-euro, imbagħad jekk xi darba neċċedu l-budget deficit jew ir-rata ta’ inflazzjoni – nawgura li ma naslux s’hawn - dak il-mekkaniżmu jkun japplika għalina wkoll.  U bilfors  jiġi japplika għax jekk inti trid iżżomm il-munita stabbli, ma tistax tippermetti parti mill-monetary union li tmurlek haywire jekk ma tridx li toħloqlok problemi ta` natura ekonomika għall-Unjoni Ewropea kollha, speċjalment jekk ikun pajjiż kbir bħal fil-każ tal-Ġermanja, b’effett fuq l-istabilita` ta` l-Unjoni.  

ONOR. ALFRED SANT: Mit-trattat joħroġ li Malta tista` tipposponi d-dħul tagħha fil-euro indefinittivament jekk tkun trid tagħmel hekk?

ONOR. JOE BORG:  Ma joħroġx li Malta tista` tipposponi indefinittivament.  Anzi f’dak li nnegozjajna, esprimejna l-intenzjoni tagħna li nagħmlu l-amlu tagħna kollu biex inkunu membru ta` l-EMU fl-iqsar żmien possibbli. Pero` dak commitment politiku u  mhux commitment legali.  Jiġifieri jekk bħala stat ta` fatt ma nkunux konformi mal-criteria fil-perjodu previst, dak ikun ifisser li se nidħlu iktar tard u allura jista` ikollok pajjiżi bħar-Repubblika Ċeka u s-Slovenja li jidħlu qabilna. Esprimejna l-intenzjoni tagħna - għax hekk ridna - li nsiru membri u se nagħmlu l-almu kollu tagħna biex insiru membri fl-aqsar żmien possibbli, pero` not at the expense ta` l-ekonomija tal-pajjiż.

  ONOR. ALFRED SANT: Imma fis-sens tal-commitment that we shall participate in the EMU, qegħdin  nagħtu standing lill-istanzi ta` l-Unjoni Ewropea biex ikollhom say fit-tmexxija ekonomika u finanzjarja ta’ l-affarijiet interni tagħna?  

  ONOR. JOE BORG: Le, tant hu hekk li fil-forum jipparteċipaw dawk il-pajjiżi li għandhom il-euro.  Il-pajjiżi l-oħrajn, għalkemm jipparteċipaw fil-kunsill tal-ministri tal-finanzi, fil-grupp iżjed ristrett dawk il-ministri tal-finanzi jew gvernaturi tal-banek ċentrali li m’humiex parteċipi ma jeħdux sehem.

  ONOR. ALFRED SANT:  Jiġifieri lanqas ma jeżisti l-impenn li b’xi mod jew ieħor inkunu qed inqarrbru l-munita tagħna lejn tagħhom biex inżommu ċerti fluctuation levels.

  ONOR. JOE BORG:  Ifhimni, jeżisti l-impenn li inti trid timxi fid-direzzjoni.  Jiġifieri jekk inti esprimejt il-fehma li trid tasal għall-EMU, hemm l-impenn politiku li inti trid timxi f’dik id-direzzjoni imma l-Unjoni Ewropea ma tistax iddaħħlek il-qorti.

  ONOR. ALFRED SANT:  Imma tista` tagħmillek sanzjonijiet amministrattivi.

  ONOR. JOE BORG: Le, għax biex tagħmillek sanzjonijiet amministrattivi jrid ikollha bażi legali.  Li tista` tagħmillek huwa li meta tkun fil-laqgħa tal-kunsill tal-ministri, titolbok tispjega għaliex miexi f’dik id-direzzjoni u tkun trid tistqarr x’inhuma l-problemi u naturalment ikollok tiddefendi l-pożizzjoni tiegħek.  Jien ngħid li jkollok pressure politiku iżjed milli sanzjonijiet amministrattivi.

  ONOR. ALFRED SANT:  Ikollok pressjoni ekonomika wkoll għax imbagħad dik tirrifletti fil-mod kif jittrattawk il-credit agencies u oħrajn.

  ONOR. JOE BORG:  Iva, jista` ukoll ikollok dik il-pressjoni ekonomika.  

Issa subartiklu (2) ta` artiklu 5  jgħid li: 

“The new Member States undertake to accede to the conventions provided for in article 293 of the EC Treaty and to those that are inseparable from the attainment of the objectives of the EC Treaty, and also to the protocols on the interpretation of those conventions by the Court of Justice, signed by the present Member States, and to this end they undertake to enter into negotiations with the present Member States in order to make the necessary adjustments thereto.”.

Hawnhekk hawn riferenza għar-regoli ta` natura proċedurali li għandhom x’jaqsmu ma` l-istituzzjonijiet.  Illum ovvjament ir-regoli proċedurali jirrigwardaw 15-il pajjiż membru.  Issa jekk dawn se jsiru 25, fuq ċerti regoli proċedurali, anke ta` kompożizzjoni u ta`  support structures għal dawn l-istituzzjonijiet, trid tidħol f’negozjati magħhom biex tistabilixxi l-operat kif għandu jkun. 

  THE CHAIRMAN: Il-Kap ta` l-Oppożizjoni.

  ONOR. ALFRED SANT: Imma dan ma jirrigwardax ukoll ir-rappreżentanza ta` Malta f’istanzi internazzjonali, per eżempju, kif fid-WHO se nkunu qed inwasslu leħinna?  Kif qiegħda m’hijiex biss kwestjoni proċedurali għax kwestjoni proċedurali faċli ssolviha.  Qed nitkellmu fuq l-interpretation of these conventions, li nasħeb li huma conventions multilaterali. 

  ONOR. JOE BORG:  Article 293 ta` l-EC Treaty jgħidlek hekk:

“Member States shall also, as far as is necessary, enter into negotiations with each other with a view to securing for the benefit of their nationals, the protection of persons and the enjoyment and protection of rights under the same conditions as those accepted by each State to its own national.”.

Jiġifieri forsi m’humiex eżattament regoli proċedurali imma regoli li jirrigwardaw il-protezzjoni u d-drittijiet li jingħataw lill-uffiċjali li jkunu jaħdmu f’pajjiżi membri individwali - għax inti jista` ikollok aġenzija f’Alicante dwar it-trademarks,  aġenzija ta` l-Unjoni Ewropea – u allura Maltese nationals fi Spanja jrid ikollhom ċerta protezzjoni. Għandek, per eżempju, the abolition of double taxation within the Community, Sur President.  

Aħna għandna double taxation agreement kważi mal-pajjiżi kollha tal-pajjiżi ta` l-Unjoni.  Ftit hemm li m’għandniex agreement magħhom. Jiġifieri  sa ċertu punt din  testendielna n-network biex awtomatikament ninnegozjaw ma` ċerti pajjiżi.  Per eżempju, ilna ħafna nippruvaw biex nerġgħu ndaħħlu d-double taxation agreement li kellna ma` Spanja,  li kienet neħħietu fl-1995 minħabba l-offshore.  Issa erġajna ftaħna n-negozjati.  Probabbilment malli nissieħbu fl-Unjoni Ewropea, jekk ma nkunux ilħaqna kkonkludejnihom, dawn in-negozjati jiġu konklużi kważi awtomatikament.  The abolition of double taxation huwa l-iskop tad-double tax agreement.  Fil-fatt huwa ta’ vantaġġ għalina li jkollna  the abolition of double tax. 

  ONOR. ALFRED SANT: Li hemm kurjuż f’dan li qed ngħidu huwa li they undertake to enter into negotiations mhux mal-Komunita` jew ma` l-Unjoni Ewropea imma with present Member States.  Jiġifieri l-bilateraliżmu se jibqa` hemm f’dan il-kuntest.

  ONOR. JOE BORG: Iva, għax dawn huma areas li ma jaqgħux taħt il-kompetenza ta` l-Unjoni Ewropea

  ONOR. ALFRED SANT: On the one hand qed nirriferu għall-convention taħt l-EU Treaty applikabbli għall-Member States kollha bħala grupp u on the other hand qed nirriferu għan-negozjati bilaterali ma’ Member States.  Jiġifieri hemm xi ħaġa li għalija m’hijiex ċara biżżejjed.

  ONOR. JOE BORG: Li għandek huwa li għax dawn ma jaqgħux taħt il-kompetenza ta` l-Unjoni Ewropea, fit-trattat qisu għandek inċentiv, jekk trid issejjaħlu hekk, biex il-pajjiżi membri ġodda jinnegozjaw mal-pajjiżi membri fuq issues li m’humiex kompetenza ta` l-Unjoni - u allura ma tistax tidħol hi direttament - li jista` jkollhom bearing fuq l-operat ta` ċerti uffiċjali minħabba double tax, eċċ.  Għax jekk inti jkollok aġenzija fi Spanja u ma jkollokx double tax agreement, Malti li jmur hemm se jiġi ntaxxat doppju u allura ma jaqbillux imur hemmhekk.  Mentri jekk ikun hemm double tax agreement tista` tfisser li Malti għandu l-istess inċentiv li jmur hemmhekk daqskemm għandu l-Ispanjol għax mhux se jeħel taxxa doppja.  

Sur President, il-kap ta` l-oppożizzjoni ikkummenta fuq subartikli (4), (5), (6), (9), (10) u (12) ta` artiklu 6. Jiena se nipprova nidħol fihom wieħed wieħed u nibda minn subartiklu (4) jirrigwarda African, Caribbean u Pacific countries.  Bis-saħħa tal-ftehim li hemm ma’ dawn il-pajjiżi – dawn wieħed jista` jsejħilhom pajjiżi tat-tielet dinja minħabba li huma fqar ħafna -  l-Unjoni Ewropea lil dawn tagħtihom għajnuna, u allura Malta bħala membru ta` l-Unjoni trid tikkontribwixxi in parti għal din id-development assistance li l-Unjoni tagħti. Fil-fatt meta għamilna l-kalkolu ta` x’nagħtu u x’nirċievu, ikkalkulajna wkoll din il-parti li rridu nħallsu għad-development assistance li trid tingħata lil dawn il-pajjiżi foqra. 

Pero` apparti dan, fil-ftehim li l-Unjoni Ewropea għandha ma` dawn il-pajjiżi, insibu wkoll il-fatt li l-prodotti ta` dawn il-pajjiżi huma by and large eżenti mill-common external tariff u għandek ukoll relaxation tar-rules of  origin. Jiġifieri fil-kamp tal-kummerċ trid tagħtihom ċerti vantaġġi partikolari li ma tagħtix lil pajjiżi bħal, per eżempju, l-Istati Uniti u l-Ġappun,  kompetituri diretti ta’ l-Unjoni Ewropea.  Allura f’dan ir-rigward Malta, għax tiġi membru ta` dak l-agreement min-naħa ta` l-Unjoni Ewropea, tieħu on board  l-obbligi li għandha l-Unjoni.  Issa aħna dawn l-affarijiet rajnihom, rajna li we can carry them u fil-fatt ma tlabna xejn partikolari fin-negozjati.  Meta eżaminajna l-commitments ta` l-Unjoni Ewropea dwar dan ikkonkludejna li nistgħu nġorru dan il-piż, jekk wieħed jista` jsejjaħlu piż, għax jista` ikun hemm vantaġġi li joħorġu minnu mingħajr ma nitolbu xejn.

Rigward subartiklu (5) li jitkellem dwar l-EEA countries,  jingħad li – 

“The new Member States undertake to accede under the conditions laid down in this Act, to the agreement on the European economic area in accordance with article 128 of that agreement.”.

Dan ifisser li dak li aħna nnegozjajna ma` l-Unjoni Ewropea – il-kap ta` l-oppożizzjoni għamel riferenza għall-moviment ta` persuni – dan ikun japplika għall-EEA countries ukoll.  Jiġifieri fin-negozjati mal-pajjiżi ta` l-EEA li nfetħu immedjatament wara l-għeluq tan-negozjati bejn Malta u l-Unjoni Ewropea, l-ewwel punt li ġie stabilit  hu - u hekk kien sar anke fit-tkabbir ta` qabel –  li dak li ħadet Malta fin-negozjati ma` l-Unjoni Ewropea, japplika wkoll fil-konfront ta` l-EEA countries.  Jiġifieri ħaddiem mill-pajjiżi ta` l-EEA ma jistax jaqbad u jiġi jaħdem hawn fl-ewwel seba’ snin li nkunu membri ta’ l-Unjoni Ewropea daqskemm ma jistax jaqbad u jiġi hawn ħaddiem mill-Ġermanja.

THE CHAIRMAN: Il-Kap ta` l-Oppożizzjoni.

  ONOR. ALFRED SANT: Fuq l-ACP countries, bażikament l-arranġament se jkun li as from day one, lil dawn se nkunu qed nagħtuhom quasi free trade u huma jżommu l-quota protection li għandhom taħt l-ACP agreements u f’daqqa waħda aħna se ndaħħlu dan il-ftehim.  Il-ministru qal li ċċekkja u ra li m’hemmx problemi,  imma kien hemm xi studju fuq din il-ħaġa?   Jista’ dak l-istudju jitpoġġa fuq il-mejda tal-Kamra.  L-istess ħaġa fuq dak li għandu x’jaqsam ma` l-EEA, Sur President.  

Per eżempju, ma` l-Isvizzera, ma` l-Islanda u man-Norveġja aħna għandna ċerti trade arrangements li issa se jiġu żmantellati awtomatikament.  Nistaqsi l-istess ħaġa: Sar xi studju dwar l-impatt ta` dawn il-kambjamenti fuq l-ekonomija tagħna?  Ma naħsibx li se jkun impatt kbir at this stage, imma f’dak li għandu x’jaqsam ma` l-ACP countries jista` ikun hemm impatt potenzjali għax  jista` ikun li f’daqqa waħda ċerti textiles u ċerti prodotti ta` l-injam  jafu jsibu tieqa f’pajjiżna.  Issa naf li wieħed jista` jargumenta li l-pajjiżi qed jiżviluppaw, eċċ. eċċ., imma l-ministru qal li wasal jew li waslu għall-konklużjoni li dawn id-diffikultajiet nistgħu ngħixu bihom, biex ngħid hekk.  Allura naħseb li jekk sar xi studju f’dan is-sens, ikun utli li dan l-istudju jitpoġġa fuq il-mejda tal-Kamra wkoll.

THE CHAIRMAN: Il-Ministru.

ONOR. JOE BORG: Ma nafx jekk użajtx il-kelma “studju” jew “analisi” għax  allura jekk jien użajt il-kelma “studju” ma kontx eżatt u nitlob apoloġija. Le, ma sarx studju kkummissjonat fuq dan l-aspett imma nies tekniċi mill-ministeru tal-finanzi, mill-ministeru tas-servizzi ekonomiċi, mill-ministeru għall-affarijiet barranin u anke mill-MDC daħlu f’din il-ħaġa u raw l-impatt li jista` ikun hemm.  Ovvjament raw it-trade exchanges, kemm nimportaw minn u nesportaw lejn dawn il-pajjiżi u x’negozju għandna magħhom u l-proġettazzjoni tant hija minima li s-sitwazzjoni ftit li xejn tinbidel. Għax jista` ikollok prodotti li jistgħu jbiddlu s-sitwazzjoni pero` aħna ma nimportawx minnhom, u jista` jkollok prodotti li nimportaw minnhom imma s-sitwazzjoni ftit li xejn tista’ tinbidel. 

Per eżempju, aħna nimportaw dawn il-prodotti mingħajr dazju u taħt l-agreement se nibqgħu l-istess.  Jew inkella bin-negozjati li għamilna ma` l-Unjoni Ewropea, li nistgħu nagħtu għajnuna lill-industrija biex tagħmel tajjeb għad-differenza bejn il-prezz ta` l-importazzjoni taz-zokkor u l-world market prices, ġejna li l-industrijalist Malti li jaħdem iz-zokkor bħala materja prima importata minn dawn il-pajjiżi, se jibqa` fl-istess ilma. Ovvjament hemm costs għall-gvern, fis-sens li l-gvern se jagħti dak is-sussidju, pero` dak ittieħed inkonsiderazzjoni fil-pakkett finanzjarju, kif konna spjegajna meta wasalna għall-ftehim.

  THE CHAIRMAN: Il-Kap ta` l-Opożizzjoni.

  ONOR. ALFRED SANT: Jekk l-analisi mit-tekniċi tal-gvern saret bil-miktub, ikun tajjeb li d-dokument jitpoġġa fuq il-mejda tal-Kamra.  Imma f’dak li għandu x’jaqsam ma` l-implikazzjonijiet ta` l-EEA u l-partnership agreements ...  Żgur li hemm ċertifikazzjoni f’dak li għandu x’jaqsam ma` agricultural trade, per eżempju fuq frott mill-pajjiżi tal-Mediterran.  L-istess f’dak li għandu x’jaqsam ma` trade fil-clothing u allura tajjeb li nkunu nafu l-impatt tagħhom.  Għax f’daqqa waħda qed nassumu obbligi ġodda li potenzjalment jistgħu jkunu ta` aggravju għal ċerti interessi ekonomiċi lokali.  Għalhekk jekk hemm analisi bil-miktub, ta` min wieħed ipoġġi dik il-kitba fuq il-mejda tal-Kamra biex inkunu nafu jekk daħlux ċerti aspetti.  

Barra minn hekk, jiena nimmaġina li dan kollu subsumes l-obbligu ta` Malta li tipparteċipa fil-GSP ta` l-Unjoni Ewropea. Din m’hijiex qiegħda f’dan l-artiklu preċiżament, imma naħseb li aħna issa se nkunu donor country taħt il-GSP bħala parti mill-Unjoni Ewropea. Dik hija implied fis-sistema kollha u Malta tista` tagħti zero tariff entry lill-prodotti tal-pajjiżi li qed jiżviluppaw b’mod ġenerali taħt il-general system of preferences, kif applikata mill-Unjoni Ewropea. Preċiż li nassumi din il-ħaġa wkoll?  Qed ngħid sew?

THE CHAIRMAN: Il-Ministru.

  ONOR. JOE BORG: L-ewwelnett aħna konna poġġejna fuq il-mejda tal-Kamra sensiela ta` studji li kienu saru.  Ma niftakarx bl-amment jekk kienx hemm xi studju li b'xi mod jew ieħor direttament jew indirettament jolqot din il-materja. Ma nafx jekk fil-ministeri konċernati hemmx studju formali jew studju bil-miktub. Li naf żgur huwa li saru sensiela ta` laqgħat u allura probabbilment hemm record tal-minuti.  F’dan il-każ jiena ma nsib l-ebda oġġezzjoni li fl-ewwel okkazjoni li jkollna npoġġu dawn il-minuti fuq il-mejda tal-Kamra. 

F’dak li għandu x’jaqsam mal-GSP, safejn naf jien aħna konna l-uniku pajjiż li riċentement kien għadu jibbenefika minn preferential treatment ma` l-Amerika.  (Interruzzjonijiet)  Dak li nirċievu aħna spiċċa xi sentejn ilu  għax m’għadniex GSP recipient country.  Se nkunu donor country u għalhekk għamilt riferenza għall-ACP countries li jieħdu development assistance  u jieħdu ċerti benefiċċji f’dak li għandu x’jaqsam ma` importazzjoni jew esportazzjoni ta` ċerti prodotti.  Li wieħed irid jgħid huwa li anke meta kienu qed isiru dawn id-diskussjonijiet, il-punt  li sar kien li din qisha munita skond minn liema angolu tħares lejha. Għax hemm

ċerti aspetti li bihom tista` tintlaqat ħażin u hemm oħrajn li bihom taf tintlaqat tajjeb. 

Per eżempju, jekk illum nimportaw materja prima mingħajr dazju minn ċerti pajjiżi li fuqha l-Unjoni Ewropea timponi a  common external tariff,  allura jkollha tiġi mposta dik it-tariffa. Mill-banda l-oħra wieħed jista` ukoll jgħid li fejn l-Unjoni Ewropea tagħti lil dawn il-pajjiżi aċċess mingħajr dazju ta` xejn, jista` ikollna l-inċentiv li nimportaw dawk il-prodotti biex imbagħad dawn jiġu maħduma hawnhekk u jkollok accumulation of origin li nibbenefikaw minnhom, biex ngħid hekk,  għax sal-lum jekk inti ma jkollokx value added biżżejjed, ma tistax tippenetra s-suq ta` l-Unjoni Ewropea bħala prodott li jkun taħt l-association agreement, mentri bis-sħubija jista’  jidħol mingħajr restrizzjoni ta’ xejn. 

Sur President, fuq subartiklu (6) nista` ngħid li hemmhekk għandek range sħiħa ta` agreements li jvarjaw minn agreements li huma ta` koperazzjoni, bħalma huma dawk li għandek mal-Moldova u mal-Kyrgyzstan; għal agreements ta` natura ta` free trade, bħalma għandek mal-Marokk, mat-Tuneżija u ma` l-Eġittu, u għal agreements oħra li huma forsi anke ħarira iżjed intensivi, bħalma għandek mal-Kroazja u mat-Turkija, li għandha ftehim ta` assoċjazzjoni simili għal dak ta` Malta.  Jiġifieri għandek range sħiħa ta` l-agreements li l-Unjoni  Ewropea għandha ma` dawn il-pajjiżi u dawn aħna se nipparteċipaw  fihom.  Issa l-punt l-ieħor huwa l-agreements li għandna Malta, Sur President.

 Kif irrimarka tajjeb il-kap ta` l-oppożizzjoni, il-ministeru għall-affarijiet barranin flimkien mal-ministeru tal-finanzi, eżamina l-agreements kollha li għandha Malta ma’ pajjiżi terzi biex naraw liema minnhom nistgħu nżommu kif inhuma. Jirriżulta li l-bulk tagħhom nistgħu nżommuhom kif inhuma għax jirrigwardaw areas li ma jaqgħux taħt il-kompetenza ta` l-Unjoni Ewropea, bħal per eżempju dak li għandu x’jaqsam mal-qasam tal-kultura, mal-qasam ta` l-edukazzjoni f’dak li hu skambju ta` żgħażagħ, ma` double taxation,  ma` investment guarantees u mal-qasam turistiku.  Il-bulk ta` l-agreements tagħna huma ta` din in-natura u dawn ma jaqgħux taħt il-kompetenza ta` l-Unjoni Ewropea u allura jistgħu jibqgħu kif inhuma.  Imbagħad għandek agreements li partijiet minnhom jidħlu f’areas li jaqgħu taħt il-kompetenza ta` l-Unjoni Ewropea. 

Il-kap ta` l-oppożizzjoni semma l-agreement li għandna mal-Libja.  Parti mill-agreement li għandna mal-Libja jirrigwarda d-dritt li persuni ta` nazzjonalita` Libjana jistgħu jidħlu Malta mingħajr visa.  Aħna konna għedna - u l-Gvern Libjan jaf biha - li mal-Libja rridu ndaħħlu l-visa.  Fil-fatt stabilejna d-data ta` l-1 ta` Jannar 2004 li fiha trid tidħol il-visa mal-Libja. Ovvjament l-agreement li għandna mal-Libja jrid jiġi emendat, fis-sens li jrid jitneħħa dak il-provvediment li jgħid li persuni ta` nazzjonalita` Libjana jistgħu jiġu Malta mingħajr il-bżonn ta’ visa. 

Imbagħad jista` ikun hemm agreements li jidħlu f’areas li jaqgħu taħt il-kompetenza ta` l-Unjoni Ewropea - bażikament hija l-commercial policy fejn l-Unjoni  għandha l-kompetenza  - li totalment iridu jiġu scrapped.  Per eżempju, illum f’dak li għandu x’jaqsam ma` air services agreements, il-Qorti Ewropea ddeċidiet li hi għandha l-kompetenza. F’dak ir-rigward, jekk inti għandek air service agreement, dak l-air service agreement irid jitwarrab għax se tkun l-Unjoni Ewropea li se jkollha l-ġurisdizzjoni. Fil-fatt għandek xi għaxar pajjiżi membri li għandhom air service agreement mal-USA u  l-kummissjoni avżathom li dawn iridu jitneħħew. Issa l-Unjoni Ewropea bdiet negozjati mal-USA biex tagħmel air service agreement li jkun ikopri l-membri kollha. Aħna għandna air service agreement mal-USA u meta ċċekkjajna qalulna biex għalissa ma nċaqilqu xejn ħalli jaraw kif se jimxu bin-negozjati mal-USA, biex kemm jista` ikun ikun hemm bridging, fis-sens li jispiċċaw l-air service agreements eżistenti u jidħol  a general air service agreement.

L-istess ħaġa nistgħu ngħidu għall-free trade agreements. Fejn hemm free trade agreements – aħna m’għandniex – dawn iridu jitneħħew.  Jiġifieri dawk il-pajjiżi ta` l-Ewropa Ċentrali u ta` l-Ewropa tal-Lvant li laħqu għamlu free trade agreement iridu jneħħuh.  Tajjeb li ngħidu li ilna nippruvaw nagħmlu free trade agreement mat-Tuneżija  - fil-fatt għandna ħafna affarijiet għaddejjin - li forsi niffirmawh qabel id-data tas-sħubija. Pero` dak ikun a political signal iżjed minn ħaġa oħra, għax mas-sħubija dan jiġi overtaken mill-free trade agreement li l-Unjoni Ewropea għandha mat-Tuneżija. Ta` min jgħid li l-free trade agreement li qed ninnegozjaw mat-Tuneżija qed nimmodellawh fuq dak ta` l-Unjoni Ewropea, sabiex litteralment naslu għal  merger.

Sur President, il-fisheries hija area ta` kompetenza ta` l-Unjoni Ewropea. Allura fejn hemm  international fisheries agreements bħalma huma l-ICCAT - u hemm xi tnejn oħra li ma niftakarhomx bl-amment - l-Unjoni Ewropea tirrappreżenta lill-pajjiż membri hi. Allura bis-sħubija ma nibqgħux membru direttament aħna imma tidħol direttament l-Unjoni. Hemm ċerti agreements oħrajn li nibqgħu fihom u tidħol l-Unjoni Ewropea wkoll.   Imbagħad aħna jkollna s-sehem tagħna fil-council of ministers tas-sajd, fejn jekk ikun hemm bżonn nippreżentaw is-sitwazzjoni partikolari tagħna biex imbagħad l-Unjoni Ewropea  tiddefendilna f’dawn il-fora internazzjonali. 

Fisheries agreements bħala tali aħna m’għandniex. Jidhirli li darba kellna xi ħaġa mal-Libja pero` kienet spiċċat.  Jiġifieri aħna m’għandniex fisheries agreements.  Li għandna hija żona ta` konservazzjoni ta` 25 mil li nnegozjajna dwarha u żammejna żona ta` konservazzjoni li tapplika wkoll għal pajjiżi terzi.  Jiġifieri pajjiżi terzi li magħhom l-Unjoni Ewropea għandha fisheries agreement ikunu obbligati jonoraw dak li nnegozjajna ma` l-Unjoni.

  THE DEPUTY CHAIRMAN (Onor. Mario de Marco): Aktar rimarki?  Il-Ministru.

  ONOR. TONIO BORG (Ministru għall-Ġustizzja u Intern): Sur President, hemm lista ta` trattati u konvenzjonijiet fil-qasam tal-ġustizzja u intern li kull pajjiż irid ikun marbut bihom jekk irid ikun membru ta` l-Unjoni Ewropea.  M’għandix il-lista hawn, pero` niftakar l-iktar conventions importanti li ħafna minnhom diġa` ġew iffirmati u ratifikati u anke saret leġislazzjoni ad hoc jew saru  regolamenti sabiex inkopruhom.  

Fil-qasam tal-ġustizzja, per eżempju, kien hemm The Hague convention on civil aspects of international child adbuction. Jekk insemmi l-Kunsill ta` l-Ewropa, fil-qasam ta` l-intern hemm il-money laundering conventions kollha. Imbagħad fil-qasam tal-UN għandek il-conventions kollha fuq it-terroriżmu. Hemm sebgħa  li kollha ġew ratifikati mis-sena 2002 ‘il hawn; għandi dubju fuq waħda li mingħalija ġiet iffirmata u mhux ratifikata.  Dawn huma konvenzjonijiet miġburin flimkien li jkopru kollox dwar dak li għandu x’jaqsam mat-terroriżmu. Ikopru l-hijacking, ikopru t-tqegħid ta` bombi u jkopru anke l-finanzjament tat-terroriżmu.  L-aktar waħda antika li tmur lura sa l-1971 kienet ġiet iffirmata fi New York. Waħda minnhom naf fiż-żgur li ma rratifikajnihiex.  

Imbagħad hemm konvenzjoni oħra importanti li bilfors irridu nirratifikawha.  Din hija l-convention against trans-national organised crime  ta` Palermo li Malta kienet iffirmat proprju f’dik il-ġurnata li l-convention kienet infetħet għall-firem, fil-15 ta` Diċembru 2000.  Wara li emendajna l-Kodiċi Kriminali, il-ministeru ta` l-intern kien qal lill-ministeru għall-affarijiet barranin li dik il-konvenzjoni stajna nirratifikawha. Din  il-konvenzjoni għandha wkoll tliet protocols magħha. Wieħed huwa fuq is-smuggling ta` persuni minn post għall-ieħor; ieħor fuq traffikar ta` nisa u tfal għal skopijiet illeċiti, inkluż il-prostituzzjoni, l-iskajvitu` u t-trapjant ta` l-organi, imbagħad hemm  protocol ieħor  li jirregola t-traffikar illegali ta` armi. 

Konvenzjoni li konna se niffirmaw hija dik tal-europol. Sadanittant, kif anke tħabbar min-naħa tal-europol, għandna niffirmaw ftehim magħhom dwar skambju ta` informazzjoni qabel ma nsiru membri u nittama li sa Awissu jew Settembru dan ikun iffirmat. Għadna ma ffirmajnihx għax qabel niffirmawh  ridna ngħaddu l-emendi fuq il-liġi tad-data protection.  Mill-pajjiżi l-oħra li se jsiru membri naf żgur li l-Ungerija, Ċipru u xi żewġ pajjiżi diġa` għandhom dan il-ftehim mal-europol. 

Hemm ħafna konvenzjonijiet oħra fil-qasam tal-ġustizzja li huma tal-Kunsill ta` l-Ewropa, partikolarment dawk li jirrigwardaw il-korruzzjoni, kemm mil-lat penali kif ukoll mil-lat ċivili.  Dawn iffirmajnihom u rratifikajnihom it-tnejn u bl-emendi li konna għamilna qed nkopru wkoll il-korruzzjoni fil-qasam privat. Jiġifieri waqt li sa l-1 ta` Mejju 2002 kien reat kriminali li tikkorrompi uffiċjal pubbliku, ma kienx reat kriminali li wieħed jikkorrompi uffiċjal privat.  Jiġifieri jekk jiena kont immur għand  manager ta` bank privat u nxaħħmu, dik setgħet tittieħed  azzjoni  dixxiplinarja fuqha u setgħu jittieħdu passi ċivili għad-danni kontra tiegħi imma mhux niġi mfittex kriminalment.  Issa dan sar reat kriminali wkoll.  

Dwar ix-Schengen protocol li ma jagħmilx parti mit-trattat proprju ta` l-Unjoni  Ewropea, irrid ngħid li dan ikopri diversi suġġetti, fosthom il-kontroll tal-fruntieri esterni u t-tnneħħija tal-fruntieri interni bejn dawk li jaċċettaw ix-Schengen. Dwar dan diġa` għandna approvati enabling powers minn dan il-parlament – għax fit-8 ta` Diċembru 2002 għamilna l-emendi għall-Immigration Act ta` l-1970 -  fejn lill-ministru tajnieh il-poter biex ikun jista` jagħmel regolamenti biex iwettaq l-acquis ta’ Schengen.  Dawn ir-regolamenti tfasslu biex parti minnhom jidħlu fis-seħħ fl-1 ta` Mejju 2004, peress li mhux maħsub li jinħarġu visas ta` Schengen qabel l-2005/2006.  Ir-raġuni hija waħda teknika mhux legali. Jiġifieri jekk hawn Malta jiġi wieħed mis-South Africa u aħna noħorġulu visa mhux biss għal Malta imma għal kull pajjiż ieħor li aċċetta x-Schengen, irid ikollok in place sistema ta` tixrid ta` informazzjoni bejn pajjiżi membri f’sistema komputerizzata elettronika li hija dik tas-SIREN u s-SIS, ix-Schengen information system. Jiġifieri qabel din is-sistema ma tkun in place fil-pajjiżi kollha, pajjiż ma jistax joħroġ Schengen visa.  
Dan ifisser ukoll li kellna narmonizzaw il-politika tagħna tal-visa ma` dik ta` l-Unjoni Ewropea, u s’issa għar-rigward dawk il-pajjiżi li għandhom bżonn il-visa qiegħda in line ma` dik ta` l-Unjoni, ħlief fil-każ tal-Libja għax fin-negozjati aħna konna ntrabatna li dik tidħol fl-1 ta` Mejju 2004. M’aħniex in line  kompletament mal-visa policy fir-rigward ta` dawk il-pajjiżi li m’għandhomx bżonn visa biex jidħlu fil-pajjiżi ta` l-Unjoni Ewropea pero` għandhom bżonn visa biex jidħlu Malta.  Pajjiż li mill-ewwel jiġini f’moħħi huwa l-Brażil.  Fil-każ tal-Brażil m’għandekx bżonn visa fil-pajjiżi ta` l-Unjoni imma għandek bżonn visa biex tidħol Malta.  Sa l-1 ta` Mejju 2004 ikollna nneħħu wkoll il-visa fil-konfront tal-Brażil.

Il-policy ta` l-asylum u tar-refuġjati qiegħda tiġi diskussa intensament fi ħdan l-Unjoni Ewropea.  Fil-fatt fl-aġenda ta` kull meeting tal-kunsill tal-ministri tal-ġustizzja u ta` l-intern dejjem ikun hemm żewġ regolamenti oħra in the pipeline li jirrigwardaw lir-refuġjati dwar kif jiġu aċċettati u xi drittijiet għandhom. U dan mhux biss għar-refuġjati imma anke għal dawk li għandhom protezzjoni sussidjarja, dawk li aħna hawn Malta insejħulhom humanitarian  status persons.  Minħabba f’hekk aħna għaddejna l-liġi dwar ir-refuġjati fis-sena 2000 li ġiet fis-seħħ fl-1 ta` Ottubru 2001. Din kienet parti mill-obbligi tagħna taħt l-acquis għaliex qabel konna nistrieħu kopletament fuq l-UNHCR. Din ġabet magħha wkoll it-tneħħija ta` riservi ġeografiċi li kellna meta f’Ġunju ta’ l-1971 konna ffirmajna l-konvenzjoni ta` Ginevra dwar l-istatus tar-refuġjati.

Meta konna ffirmajna dik il-konvenzjoni - mingħalija ftit wara l-elezzjoni ta` Ġunju 1971 - konna aċċettajniha bil-kondizzjoni li nirrikonoxxu biss bħala refuġjati lil dawk il-persuni li jkunu sfaw refuġjati minħabba avvenimenti li jkunu ġraw biss fl-Ewropa.  Maż-żmien fil-prattika bdejna wkoll nirrikonoxxu refuġjati ġejjin minn pajjiżi oħrajn, pero` ma kellniex l-organi tagħna biex nirrikonoxxu persuna bħala refuġjat. Allura konna nistrieħu fuq x’tgħid u x’tagħmel il-UNHCR. Illum għandna l-kummissarju tar-refuġjati u għandna wkoll il-bord ta` l-appell dwar ir-refuġjati. Allura issa fuq dawk li applikaw fl-1 ta` Ottubru 2001 għandna l-kompetenza aħna u fuq dawk li applikaw qabel Ottubru 2001 il-kompetenza baqgħet f’idejn il-UNHCR u d-drittijiet tagħhom elenkajnihom fil-liġi dwar ir-refuġjati, li din ukoll hija parti mit-twettiq ta` l-obbligi tagħna biex inġibu l-pożizzjoni tagħna in line ma` dik ta` l-acquis. 

Fuq l-armi kellna l-obbligu, anke taħt Schengen, li nirrikonoxxu liċenzji validi ta` armi li huma permessibbli kemm f’Malta kif ukoll f’pajjiżi ta` l-Unjoni.  Jiġifieri jekk irridu nistgħu nkunu iktar ebsin, imma jekk ħaġa hija permessa f’Malta u dik l-istess ħaġa hija permessa fl-Unjoni Ewropea, fir-rigward ta` l-armi, aħna għandna l-obbligu li jekk, per eżempju, il-Belġju joħroġ liċenzja dwar senter u aħna noħorġu liċenzja ta` senter fl-istess ċirkostanzi, irridu nirrikonoxxu dik il-liċenzja li jkun ħareġ pajjiż ieħor.  Jekk il-liċenzja tkun tirriferi għal arma li m’hijiex ammessibbli f’Malta, allura f’dak il-każ le.

  THE DEPUTY CHAIRMAN:  Iktar rimarki?  L-Onor. Leo Brincat.

  ONOR. LEO BRINCAT: Sur President, xtaqt nagħmel xi ftit mistoqsijiet fuq suġġetti varji.  Naħseb li l-aħjar nirraggruppahom flimkien, imbagħad il-ministri konċernati jirrispondu accordingly.

Fin-negotiating papers kien hemm riferenza għall-pjan nazzjonali ta` żvilupp li skond id-dokumenti tal-gvern stess kellu jkopri l-perjodu mis-sena  2003 sas-sena 2006.  F’dan il-pjan stess kellu jkun hemm riferenza għall-arranġamenti biex jiġu co-financed proġetti maqbula ma` l-Unjoni Ewropea li minnhom nieħdu fondi strutturali fis-snin li ġejjin. Nixtieq kieku l-ministru jagħtina indikazzjoni meta ġie konkluż dan il-pjan nazzjonali u jekk ġiex fis-seħħ u meta, għax ma jidhirlix li kien hemm riferenza għalih fil-media.  
Irrid nistaqsi xi ħaġa wkoll dwar il-kwestjoni tal-EU tax directive fuq savings.  Biex inkun fair mal-ministru tal-finanzi, irrid ngħid li huwa diġa` ta tweġiba fil-parlament li l-Gvern Malti ma talabx estensjoni ta` sentejn.  Biss qabel ma saret l-interpellanza, kien hemm diversi rapporti fil-media internazzjonali - safejn naf jien dawn ma ġewx miċħuda pubblikament – li flimkien ma` tliet ġurisdizzjonijiet oħra li huma accession countries ukoll, Malta kienet qed titlob żmien transitorju sas-sena 2007. Allura nixtieq inkun naf jekk il-gvern effettivament kienx qed jikkonsidra li jagħmel din it-talba jew jekk għamilhiex u mbagħad irtirahiex qabel ma ressaqha formalment. 

Hemm imbagħad il-kwestjoni tal-freedom of movement of persons.  Fin-negozjati kien hemm riferenza għar-rwol li għandu jkollha l-ETC once li nkunu sseħiebna fl-Unjoni Ewroepa. Jista` il-ministru jikkonferma li fejn jidħol il-freedom of movement,  l-ETC għandha l-obbligu li tipprovdi tagħrif dwar opportunitajiet ta’ xogħol lil dawk il-barranin li jkunu ġejjin mill-pajjiżi ta’ l-Unjoni  biex jaħdmu f’Malta, b’mod partikolari lil dawn il-kategoriji: avukati, periti, tobba, spiżjara, nurses u midwives?  Fil-każ ta` l-avukati u l-periti hemm provvediment li jgħid li dawn saħansitra jistgħu jirreġistaw ruħhom f’reġistri apposta f’pajjiżna.

Sur President, xtaqt ukoll lill-ministru jikkonferma li b’seħħ mill-1 ta` Lulju ta` din is-sena, se jkun hemm it-taxxa tal-VAT qiegħda torbot dawk il-websites kollha li jipprovdu e-books, distance-learning u anke consultancy services online.   Ma nafx jistax jagħtina xi ħjiel dwar x’inhuma l-emendi  li hemm bżonn isiru għal-liġi tal-VAT biex niġu kompletament konformi ma` l-esiġenzi ta` l-Unjoni Ewropea.

Sur President, kien hemm imbagħad pubblikazzjoni li hija available fuq il-website ta` l-Unjoni Ewropea stess - “the results of negotiations on the accession of ten new accession countries” - u jirriżulta li hemm każi fejn Malta ngħatat perjodu transitorju fuq diversi areas ħafna inqas minn ta` pajjiżi oħrajn.  Per eżempju, fejn jidħlu dawk li huma Community codes relating to medicinal products for human and veterinary use, aħna kellna perjodu transitorju sa tmiem Diċembru 2006 filwaqt li l-Polonja u s-Slovenja ngħataw sentejn iktar,  jiġifieri sa tmiem Diċembru 2008. 

L-istess fuq iż-żewġ issues mhux daqstant kontroversjali tad-deposit guarantee scheme u l-investor compensation scheme, li jekk m’iniex sejjer żball tressqu biss permezz ta` avviż legali għalkemm ma ġewx kkontestati minna bħala oppożizzjoni, biex inkun għedt kollox.  Id-deposit guarantee scheme  fil-każ tagħna ġiet fis-seħħ immedjatament filwaqt li l-Estonia, il-Latvia u l-Lithuania ngħataw sa tmiem is-sena 2007 biex jilħqu l-minimum level of guarantee. L-istess fir-rigward ta` l-investor compensation scheme; tagħna ġiet fis-seħħ immedjatament filwaqt li l-Estonia, l-Ungerija, il-Latvia, il-Lithuania u l-Polonja ġew eżentati sa tmiem is-sena 2007. Veru li f’dak li huwa qlib minn offshore għal onshore business kien hemm qbil bejn iż-żewġ naħat tal-Kamra u ilu li ġie stabilit li dan il-qlib kellu jsir  fis-sena 2004.  Imma filwaqt li t-transizzjoni tagħna kellha ssir fis-sena 2004, il-phasing-out ta` l-offshore companies ta` Ċipru ġie estiż b’sena sas-sena 2005, kif kien ġara anke fil-każ ta` l-Ungerija.

Ħaġa oħra li nixtieq nistaqsi hija din: Jista` il-ministru jgħidilna kemm fil-fatt huwa twil iż-żmien tat-temporary measure li Malta kienet ngħatat in replacement tas-semi-subsistence measures biex tassisiti lill-full-time farmers jadattaw għall-market environment ġdid?  L-istess għal dawk li huma transitional arrangements li saru fuq il-kwalita’ ta’ raw milk.  Ikun tajjeb li l-ministru jgħidilna wkoll kemm huwa l-perjodu transitorju li dwaru lħaqna arranġament. 

Nixtieq nistaqsi wkoll dwar xi ħaġa li tolqot mill-viċin lill-Enemalta.  Jirriżulta li Malta ngħatat sa tmiem Diċembru 2006 biex tintrabat dwar minumum stocks of crude oil and oil petroleum products, mentri Ċipru ngħata sa tmiem Diċembru 2007, il-Polonja u s-Slovakkja ngħataw sa tmiem Diċembru 2008 u l-Estonia, il-Latvia u l-Lithuania ngħataw sa tmiem Diċembru 2009? 

Sur President, rigward l-EMU diġa` għamel intervent f’waqtu u opportun il-kap ta` l-oppożizzjoni, biss jidher li min-naħa tal-gvern qegħdin joħorġu sinjali daqsxejn konfliġġenti, fis-sens li darba l-prim ministru ta` x’wieħed jifhem li se nidħlu fil-euro  fis-sena 2005 meta jaf li dan m’huwiex possibbli.   Din kien qalha waqt laqgħa annwali tal-GRTU, fejn kien hemm anke il-kap ta` l-oppożizzjoni preżenti.  Pero` apparti dan, naħseb li jkun tajjeb jekk forsi l-ministru  jagħtina indikazzjoni jekk hemmx il-ħsieb li jippubblika xi studji li saru mill-gvern jew mill-bank ċentrali dwar l-impatt tal-euro fuq l-ekonomija u l-inflazzjoni f’Malta għax s’issa għadu ma ġie ppubblikat xejn. U barra minnhekk forsi jgħidilna wkoll jekk il-pjani tal-gvern biex nissieħbu fl-EMU humiex effettivament on track  jew le.  

Qed ngħid hekk fid-dawl tal-fatt li d-deficits u d-dejn tal-gvern huma ogħla mil-livell imbassar mill-gvern innifsu fin-negotiating position paper u anke għaliex  fi stqarrija li għamel il-gvernatur tal-bank ċentrali dan l-aħħar, ma kienx daqstant upbeat  daqskemm forsi deher jew instema` il-ministru llum stess fl-intervent li għadu kif għamel.  Fil-fatt il-gvernatur tal-bank ċentrali – nikkwotah fedelment bl-Ingliż biex ma nikkwotahx out of context – qal hekk: 

“The decision when to join ERM(2)  will certainly be conditioned by the progress registered in achieving the convergence criteria and particularly the deficit GDP ratio. The pace with which the final imbalance and the public debt to the GDP ratio are reduced will thus have an important bearing on the timing of Malta’s entry in  ERM(2).”. 

Jiġifieri hawnhekk qed ngħidu li qisu għad hemm ċerti question marks mhux biss dwar meta nidħlu fil-euro imma anke dwar meta nidħlu f’dik li hija l-ERM(2)  innifisha.

Sur President, fir-rapport tal-MIC fejn jitkellem dwar is-self-employed, kien inqtal hekk:

“Malta can continue to limit the number of licences in certain sectors in which the  self-employed operate.”.

Fid-dawl ta` dan, jista` il-ministru jgħid liema huma dawk is-setturi fil-qasam tas-self-employed li mhux  se jkollhom limitazzjoni fil-ħruġ tal-liċenzji rilevanti? 

Apparti minnhekk, il-gvern jgħid ukoll li jekk napplikaw l-istandards ambjentali ta’ l-Unjoni Ewropea, Malta tista` tiffranka bejn euro  24 miljun u euro 130 miljun.  Issa jiena mhux qed nippretendi li l-gvern jispeċifika to the nearest million kemm se niffrankaw għax inkun esiġenti żżejjed,  imma naħseb li bejn euro  24 miljun u euro 130 miljun hemm baħar jaqsam għax qed nitkellmu dwar ċifra li hija five times as much.  Allura jkun tajjeb kieku l-gvern jindikalna kif wasal għal dan il-kalkolu b’din ir-range daqshekk vasta bejn  euro 24 miljun u euro 130 miljun.

Kumment ieħor li nixtieq ngħaddi huwa dwar il-parallel trading.  Fiż-żmien li konna fil-gvern aħna bejn l-1996 u l-1998, kien hemm xi korpi kostitwiti ewlenin li kienu jirreżistu ħafna il-kunċett ta’ parallel importation.  Issa l-parallel importation hija xi ħaġa li biex ngħid hekk isseħħ by right.   Jista’ għalhekk il-ministru jgħid   jekk fil-MEUSAC kienx hemm reazzjoni kuntrarja għad-deċiżjoni ta` l-Unjoni Ewropea li tesiġi li l-parallel importation ta’ mediċini hija permessa, għax dakinhar il-gvern kien ġab l-argument li bis-sħubija ta` Malta fl-Unjoni Ewropea - u dan qalitu anke l-MIC - jekk ikollna parallel importation ikollna kompetizzjoni akbar u prodotti orħos?

Ngħaddi issa biex ngħid xi ħaġa dwar item 51 tad-dokument tal-MIC li jiġbor fih il-200 punt dwar l-impact li se jkollha  fuqna l-kwestjoni tas-sħubija u nirriferi għall-parti  fejn qed ngħidu li ‘’air transport will be liberalised from date of membership”.  Jista` il-ministru jgħidli jekk sarux xi studji min-naħa tal-gvern jew min-naħa ta` l-Air Malta dwar l-impatt ta` dan kollu għax din hija xi ħaġa li jista` jkollha impatt sinifikanti? Jista` jgħid ukoll għaliex meta ninsabu viċin daqshekk tas-sħubija, il-gvern ftit ilu ċaħħad operatur milli jkollu airline tiegħu meta jaf li jrid jimxi fid-direzzjoni ta` policy li twassal għal-liberalizazzjoni ta` l-air transport sas-sena d-dieħla?  

Xi ħaġa oħra li rrid nistaqsi –  din hija marbuta mal-kwetjoni tal-euro – hija jekk il-gvern għandux timescales fuq il-biċċa xogħol tal-euro.  Qed ngħid hekk għax skond tweġiba għall-mistoqsija parlamentari li ngħatajt illum, jidher li diġa` bdew diskussjonijiet preliminarji bejn il-gvern u l-aġenti tiegħu ta` l-informatika sabiex isir studju komprensiv dwar is-suġġett ta` l-IT fis-sistemi finanzjarji tal-gvern biex jilqa` għall-bidla tal-munita euro.  Jiena naħseb li jekk qed isiru studji preliminarji  kemm jekk qed iżomm max-schedules oriġinali tiegħu, kemm jekk jixtieq li jkun minn ta` quddiem nett biex jidħol fil-euro u kemm jekk waqa` lura minħabba l-qagħda finanzjarja tal-pajjiż, x’timescales  għandu l-gvern? 

  THE DEPUTY CHAIRMAN:  Aktar rimarki?  Il-Ministru. 

ONOR. JOE BORG: L-ewwelnett saret riferenza għad-development plan tal-gżejjer Maltin.  Skond l-informazzjoni li għandi, dan id-development plan għadu mhux finalizzat pero` wasal fl-aħħar u once li jiġi konkluż, inkunu nistgħu ngħidu li għandna pjan ta` żvilupp għall-gżejjer Maltin għas-snin li ġejjin. L-iskop ta` l-eżerċizzju huwa li jipprovdi qafas iżjed komprensiv għal dak li huwa s-single programming document. Waqt li dan is-single programming document jiffoka fuq proġetti speċifiċi li Malta se tibbenefika minnhom taħt il-fondi strutturali u l-fondi  ta` koeżjoni, il-pjan nazzjonali se jkun jinkludi miżuri li l-gvern beħsiebu jimplimenta sabiex b’hekk ikun jista` jilħaq l-għanijiet ekonomiċi u soċjali tiegħu.

Fir-rigward tat-tax directive on savings  li ġiet adottata f’Ġunju, irrid ngħid li għall-bidu rriżervajna l-pożizzjoni tagħna sakemm inkunu nistgħu naraw x’ikunu l-implikazzjonijiet tagħha. Wara li flejna l-implikazzjonijiet tagħha ma tlabniex perjodu transitorju.  Din id-direttiva se tidħol fis-seħħ f’Jannar 2005 u se tintroduċi sistema ta` tpartit ta` informazzjoni fuq depożiti bankarji li jsiru minn residenti ta` l-Unjoni Ewropea f’Malta u viċiversa. 

Fir-rigward tal-free movement of persons, irrid ngħid li l-ETC għandha l-obbligu li tipprovdi informazzjoni dwar opportunitajiet ta` xogħol f’Malta. Fil-fatt l-ETC se tkun linked ma` l-online system ta` l-Unjoni Ewropea magħrufa bħala l-EURES, pero` b’daqshekk ma jffisirx li dak li nnegozjajna dwar id-dritt tal-moviment tal-ħaddiema ma japplikax.  Jiġifieri din hija faċilita` li toffri l-ETC dwar x’job opportunites ikun hawn f’Malta, bħalma mbagħad bil-link tagħha ma` l-online system tal-EURES il-Maltin ikunu jafu wkoll x’job opportunites hemm barra minn Malta. Pero` dak li nnegozjajna dwar il-movement of persons jibqa` japplika. 

Dwar il-ħlas tal-VAT fuq servizzi elettroniċi, ta` min jgħid li l-liġi ta` l-Unjoni Ewropea f’dan ir-rigward daħlet in vigore u Malta beħsiebha tadotta dik il-liġi u ddaħħal il-VAT fuq servizzi eletttoniċi, jiġifieri servizzi offruti mill-internet.  Il-ministeru tal-finanzi wasal għal din il-konklużjoni wara li ra l-impatt ta’ din id-direttiva.

Sur President, l-Onor. Brincat għamel analisi komparattiva tal-perjodi transitorji li ħadu pajjiżi oħra li se jissieħbu fl-Unjoni Ewropea u staqsa għaliex tali pajjiż ħa tant u aħna ħadna inqas.  Kif għedt qabel, kull pajjiż jittratta  skond il-bżonnijiet tiegħu.  Kien hemm diversi każi fejn pajjiżi individwali ħadu perjodu transitorju fuq aspetti li jikkonċernaw lilhom li fuqhom aħna lanqas biss tlabna perjodu transitorju, bħalma aħna tlabna perjodu transitorju fuq ċerti aspetti fejn pajjiżi oħra ma` talbu assolutament xejn. Imbagħad kien hemm aspetti oħra li fuqhom kellna diffikultajiet - u pajjiżi oħra kellhom diffikutajiet simili - fejn ħassejna li nistgħu nottemporaw ruħna f’perjodu ta` sentejn, tlieta jew erbgħa.  Allura tlabna dak il-perjodu transitorju u meta ġejna għan-negozjati, jew ħadnih kollu jew inkella wasalna għal perjodu inqas li fih għedna li nistgħu nagħmlu dik it-tali miżura f’dak it-terminu.  

Naturalment pajjiżi oħrajn talbu iżjed jew inqas minna u ħadu skond kif innegozjaw. Jiġifieri ma naħsibx li wieħed għandu joqgħod jipparaguna li fid-deposit guarantee scheme aħna ħadna tant u l-Latvia, l-Estonia u l-Lithuania ħadu perjodu transitorju itwal.  Is-sistema tagħna f’dak li għandu x’jaqsam mad-deposit guarantee scheme kienet tippermetti li niġu konformi immedjatament jew wara sena jew wara tnejn, filwaqt li ċerti pajjiżi oħra li dawn is-sistemi għadhom ma jafux bihom jew ma jafux iħaddmuhom sew talbu għall-perjodu itwal, bħalma aħna fuq ċerti setturi oħra ħassejna li kellna nitoblu perjodu itwal milli talbu pajjiżi oħrajn.  L-istess ngħid għall-offshore, Sur President. 

Aħna ilna mill-1994/95 li ddeċidejna li l-offshore jiġi scrapped u allura konna tajna perjodu ta` phasing-out ta` għaxar snin,  bl-għaxar snin jiskadu fis-sena 2004. Ċipru baqgħu jittratenu u jittratenu u fl-aħħar l-Unjoni Ewropea qaltilhom li l-offshore irid itir u allura mbagħad innegozjaw u ħadu perjodu transitorju limitat biex ineħħu l-offshore. Imma Ċipru qatt ma kellhom katina ta` double tax agreements, xi ħaġa li allura ippermettitilhom li jżommu l-offshore kemm jistgħu waqt li aħna kellna u għandna katina ta` double tax agreements li l-offshore regime jaħdem kontriha. 

Hawn ta` min jgħid li kellna problemi kbar ma` diversi pajjiżi, fosthom id-Danimarka, il-Belġju, Spajna u l-USA li minħabba l-offshore regime mhux biss heddewna imma saħansitra waqqfulna d-double tax agreements. Aħna għalhekk iddeċedejna li nneħħu l-offshore daqshekk  kmieni, peress li  kien qed jaffetwalna xi ħaġa li għalina kienet importanti ħafna, jiġifieri d-double tax agreements.  Nerġa` ngħid li Ċipru ma kellux din it-tip ta` katina tad-double tax agreements u allura baqa` jittrateni sakemm ħallewh. Pero` l-Unjoni Ewropea xorta waħda qaltilhom liċ-Ċiprijotti  li l-offshore regime iridu ineħħuh u tathom perjodu fiss.   

Sur President, dwar iż-żejt nista` ngħid  li wara li l-Enemalta rat x’oil stocks għandha u x’inhuma l-kwantitajiet minimi li l-Unjoni Ewropea  timponi, sabet li f’ċerti oqsma diġa` għandna dik il-kwantita` minima, f’oħrajn jonqosna ftit u f’oħrajn jonqosna iżjed u allura aħna tlabna perjodu transitorju skond il-ħteġijiet tagħna.  Pajjiżi oħra ovvjament forsi kellhom inqas jew kellhom iżjed u allura nnegozjaw skond il-ħteġijiet tagħhom.  Nerġa’ ngħid li huwa evidenti għall-aħħar li kulħadd innegozja skond il-ħteġijiet tiegħu.

Fuq il-kwestjoni tal-parallel trading, irrid ngħid li din m’hijiex xi ħaġa ġdida għal Malta. Din hija xi ħaġa li ilha magħna - kellna deċiżjonijiet tal-qrati kummerċjali sa mit-tletinijiet li jirrikonoxxu l-possibbilta` ta` parallel trading - ħlief għal ċerti areas li huma ristretti bħalma huma l-mediċini, pero` bi sħubija l-parallel trading jinfetaħ anke f’dawn l-areas. Fil-fatt kien hemm ħafna lobbying minn importers tal-mediċinali biex jidħol il-parallel trading, xi ħaġa li bilfors trid isseħħ bis-sħubija ta` Malta fl-Unjoni. Pero` bħala regola ġenerali, il-parallel trading m’hijiex xi ħaġa ġdida għax ilha magħna żmien twil.

Għal dawk li huma agricultural safeguards, Malta nnegozjat forma ta` safeguard measure għal perjodu ta` ħames snin, li fil-fatt huwa sentejn itwal mill-general safeguard clause li hemm fit-trattat għall-pajjiżi membri kollha.  Jiġifieri l-general safeguard clause ta` l-Unjoni Ewropea hija ta` tliet snin għal kulħadd u aħna fil-kamp ta` l-agrikoltura nnegozjajna u ħadna  ħames snin. 

Dwar il-liberalizazzjoni ta` l-air transport,  irrid ngħid li mas-sħubija dan jiġi lliberalizzat -  ovvjament din taħdem both ways – u se  jiġi lliberalizzat fir-rigward ta` titjiriet lejn Malta, biss bl-Air Malta jkollha daqstant ieħor dritt lejn l-airports kollha tal-pajjiżi ta` l-Unjoni Ewropea  u jkollha l-freedoms kollha marbutin ma` dan is-settur.  Jiġifieri 

l-obbligu tagħna li nilliberalizzaw jimxi flimkien mad-dritt tagħna li ngawdu mid-drittijiet ġodda li jiġu mas-sħubija fl-Unjoni Ewropea. Ovvjament l-Air Malta għamlet l-analisi tagħha f’dan ir-rigward u rat li all in all ikun jaqblilha jekk jkollha l-liberalizazzjoni f’dak li għandu x’jaqsam ma` landing rights f’airports oħra.  Imbagħad ikollok il-cabotage u dawn l-affarijiet kollha li permezz tagħhom l-Air Malta litteralment tkun tista` tmurlek Ruma u minn hemm tgħabbi biex tmur f’destinazzjonijiet oħra u tkun tista` tibbenefika mid-drittijiet kollha l-oħrajn.

Fuq il-euro diġa` rrispondejt pero` se nerġa` nirrepeti, Sur President.  Aħna għamilna commitment ta` natura politika li rridu nidħlu fl-EMU u allura rridu nadottaw il-euro u dan għandna nippruvaw nagħmluh fl-iqsar żmien possibbli.  Jekk ikun hemm diffikutajiet ta` natura ekonomika biex aħna nagħmlu dan il-pass fil-minimum possibbli, allura ma tkunx xi ħaġa ta` barra minn hawn li ntawlu xi ftit il-perjodu. Pero` ċertament m’hijiex l-intenzjoni tal-gvern li jtawwal konsiderevolment.  L-intenzjoni tal-gvern hija li nippruvaw nagħmluha fl-iqsar żmien possbbli mingħajr ħsara għall-ekonomija.

  THE DEPUTY CHAIRMAN:   Iktar rimarki? L-Onor. Bartolo.

  ONOR. EVARIST BARTOLO: Sur President, se nibda b’mistoqsija daqsxejn ta` natura ġenerali.  Nafu li bl-obbligi, bil-piżijiet u bl-isfidi li jitfa` fuqna dan it-trattat ta` adeżjoni, il-makna amministrattiva tal-gvern se tidħol għal xogħol ġdid. Xi tħejjijiet qed isiru min-naħa tal-gvern biex iċ-ċivil li kultant biex inkun kristjan u ġeneruż, isibha diffiċli biex ilaħħaq max-xogħol tiegħu f’Malta u f’Għawdex, issa jibda jlaħħaq ukoll max-xogħol li titlob sħubija fl-Unjoni Ewropea?  

Sur President, issa waqt li nirriferi għas-sixth protocol dwar l-akkwist ta’ residenza sekondarja, nagħmel it-tieni mistoqsija tiegħi.  Jiena nkun qed nifhem tajjeb jekk nifhem li r-restrizzjoni tal-ħames snin tapplika għal persuni barranin u mhux għal kumpanniji barranin?  Jiġifieri dik ir-restrizzjoni ta` ħames snin ma tapplikax għal kumpanniji barranin u jkunu jistgħu jixtru proprjeta` kemm iridu mingħajr dik ir-restrizzjoni?  Għandi wkoll diversi mistoqsijiet fuq il-qasam ambjentali, Sur President, għax jekk nieħdu l-parti ta` x’ġie nnegozjat ma` l-Unjoni Ewropea, insibu li Malta daħlet għal ċerti obbligi.  

Biżżejjed wieħed isemmi l-obbligi li daħlet għalihom dwar il-power staion tal-Marsa u dik ta` Delimara biex jonqos it-tinġis fl-arja u anke fil-baħar.  Ta` min jgħid ukoll li l-obbligi huma preċiżi anke f’dak li hu qafas ta` żmien, jissemmew is-sena 2004 u s-sena 2006.  Kif inhu miexi l-pjan biex inwettqu dawn l-obbligi li wħud minnhom jilħquna s-sena d-dieħla? Qegħdin fi stat li nżommu l-kelma li ngħatat?  Kemm mill-ispejjeż involuti se joħorġu mit-taxxi tal-Maltin u kemm minnhom se joħorġu mill-fondi ta` l-Unjoni Ewropea?.  L-istess mistoqsija toqgħod f’dak li jirrigwarda l-miżbliet tal-Magħtab u tal-Qortin.  Għandi wkoll daqsxejn mistoqsijiet fuq il-kwestjoni tat-tarzna, Sur President. 

Fil-parti tat-trattat dwar il-politika ta` kompetizzjoni hemm obbligi ċari dwar it-tarznari ta` Bormla u tal-Marsa li l-gvern intrabat bihom. Hemmhekk ukoll intrabat b’perijodu ta’ żmien u bi skadenzi preċiżi ta` kif kull sena għandu jnaqqas is-sussidju, sakemm fis-sena 2008 ma jkunux jistgħu jingħataw aktar it-tip ta` sussidju li qed jingħataw bħalissa imma jingħata biss dak is-sussidju kif permess bir-regoli ta` l-Unjoni Ewropa.  Għalhekk jista` il-ministru jgħidilna fiex wasal ix-xogħol biex it-tarznari jilħqu din il-mira?

L-istess nistgħu ngħidu dwar il-qasam li għandu x’jaqsam mal-Business Promotion Act.  L-għajnuna li s’issa kienet possibbli taħt il-Business  Promotion Act trid tieqaf – dejjem qed nirriferi għall-kapitlu dwar il-competition policy – mal-31 ta`  Diċembru 2008.  X’effett qed naħsbu li se jħalli dan fuq l-ekonomija tagħna?

Sur President, dwar  il-kapitlu fuq il-moviment ħieles tal-persuni nistaqsi jekk min-naħa tiegħu, il-gvern għandux xi ħjiel ta` x’jikkostitwixxi periklu għas-suq lokali, jiġifieri għall-ħaddiema tagħna, bil-wasla ta` persuni ċittadini ta` pajjiżi ta` l-Unjoni Ewropea biex jaħdmu f’pajjiżna. F’dak li ġie nnegozjat f’dan il-kapitlu jingħad li jekk ikun hemm disturb fis-suq lokali tax-xogħol jittieħdu miżuri biex ikun hemm forma ta` protezzjoni. Il-gvern għandu xi  kriterji ta` x’jaħseb jikkostitwixxi dan il-periklu?  Fil-każ, f’liema oqsma għamel forecasting ta` meta għandu jixgħel il-bozza l-ħamra biex ma jħallix ċittadini mill-pajjiżi ta’ l-Unjoni Ewropea jaħdmu f’pajjiżna? 

Sur President, l-aħħar mistoqsija li se nagħmel hija fuq il-preżenza u r-rappreżentazzjoni tagħna fl-istituzzjonijiet għoljin ta` l-Unjoni. F’kull każ aħna għandna l-inqas numru ta` voti. Jekk nieħdu l-kumitat tar-reġjuni, hemm se jkollna ħames voti u se nkunu l-pajjiż bl-inqas voti.  Fil-kumitat ekonomiku u soċjali se jkollna ħamsa wkoll u se nerġgħu nkunu l-inqas.  Fil-kunsill, bħala piż ta` voti se jkollna tlieta u se nkunu l-inqas u fil-Parlament Ewropew se jkollna ħamsa u għal darb’oħra se nkunu l-inqas. F’kull każ, fin-negozjati xi sforzi saru biex, per eżempju, fil-Parlament Ewropew flok inkunu ħamsa nkunu għallinqas sitta daqs il-Lussemburgu?

  THE CHAIRMAN: Il-Ministru,  

  ONOR. JOE BORG: L-ewwel mistoqsija li saret mill-Onor. Bartolo kienet dwar xi tħejjijiet qed isiru biex iċ-ċivil ilaħħaq max-xogħol li għandu x’jaqsam mas-sħubija ta` Malta fl-Unjoni Ewropea.  Ma rridx ngħid li jiena sorpriż pero` ma nistax ma ngħidx li l-potenzjal taċ-ċivil huwa enormi.  Jekk inti tħalli l-ħaddiema taċ-ċivil mingħajr motivazzjoni jagħtuk il-minimum, imma jekk timmotivahom jagħtuk affarijiet li kważi kważi lanqas tkun qed tistennihom għax ma tobsorx li huma kapaċi jaslu għal dak il-livell. It-tħejjijiet huma fid-direzzjoni li jkollok nies tekniċi kompetenti u li jafu s-suġġett u li jkollok struttura li jistgħu jaħdmu fiha u timmotivahom biex jaħdmu bl-aħjar mod possibbli. Allura naħseb li jekk jirnexxielna nagħmlu dak li għamilna fin-negozjati, m’għandux ikollna nkwiet f’dak li għandu x’jaqsam mat-tħejjija taċ-ċivil biex ilaħħaq max-xogħol li għandu x’jaqsam mas-sħubija ta` Malta fl-Unjoni.

Sur President, fuq il-protokol dwar l-akkwist ta` proprjeta` sekondarja, irrid ngħid li dak li nnegozjajna ma japplikax biss għal persuni fiżiċi imma japplika wkoll għal persuni legali. Ovvjament irridu nemendaw il-liġi ta’ l-1974 on the  acquisition of immovable property by non-residents.  Fil-fatt  f’dan ir-rigward għandna abbozz lest li riċentement ġie approvat mill-kabinett u fil-jiem li ġejjin se jitressaq għad-diskussjoni fil-parlament.

  THE CHAIRMAN: Ministru, ippermettili imma jkolli ninterrompik għax sar il-ħin. 

  ONOR. LAWRENCE GONZI:  Sur President, nitlob li l-kumitat ikompli bid-diskussjoni fuq dan l-abbozz ta` liġi sakemm nagħlquha u meta tintemm id-diskussjoni,  il-Kamra taġġorna u l-aġġornament ma jitteħidx.

  THE CHAIRMAN: Hawn talba mill-Viċi Prim Ministru biex il-kumitat jibqa` sejjer bid-diskussjoni sakemm nagħlqu dan l-abbozz ta` liġi, bl-aġġornament ma jitteħidx.  Hawn il-permess? (Onor. Membri: Iva)

Il-permess ingħata.

THE CHAIRMAN: Il-Ministru 

ONOR. JOE BORG: Sur President, dwar l-ambjent huwa minnu li Malta daħlet għal diversi obbligi, pero` b’mod ġenerali nista` ngħid li l-pjan fuq id-diversi aspetti fejn aħna tlabna għal perjodi transitorji biex niġu konformi ma` l-istandards ta` l-Unjoni Ewropea dwar l-ambjent,  by and large qegħdin skond kif ippjanat.  Hemm ċerti areas li waqajna xi ftit lura fihom, b’mod partikolari f’dak li għandu x’jaqsam ma’ l-iskart imma mhux li wieħed jgħid li waqajna lura b’mod drastiku.  Hemm shift tat-timeframe, pero` jekk wieħed jieħu t-timeframe globali dwar dak li għandu x’jaqsam ma` l-immaniġġjar ta` l-iskart, naħseb li m’għandux ikollna problema biex inkunu konformi ma` dak li nnegozjajna.

L-Onor. Bartolo staqsa wkoll kemm mill-ispejjeż involuti fl-ambjent se joħorġu mit-taxxi tal-Maltin u kemm minnhom se joħorġu mill-fondi ta` l-Unjoni. Jiena nista` ngħid li l-ambjent huwa area fejn l-Unjoni Ewropea tgħin fl-iffinanzjar b’dawk li huma fondi strutturali.  M’hemmx dubju li aħna se nkunu qed nissottomettu proġetti jew partijiet minn proġetti għal dak li għandu x’jaqsam mal-qasam ta` l-ambjent, biex jiġu ffinanzjati mill-Unjoni. Issa fil-qasam ta` l-ambjent, l-Unjoni Ewropea normalment tiffinanzja madwar 60% jew 70% tal-proġett,   bil-kumplament joħorġu minn fondi lokali.  

L-Onor. Bartolo staqsa wkoll dwar is-sussidju tat-tarznari. Jiena  diġa` għedt xi ħaġa dwar il-kwestjoni tal-kompetizzjoni u dak li għandu x’jaqsam ma` state aid.  Ta` min jgħid li fin-negozjati dwar it-tarznari lħaqna ftehim li fil-perjodu transitorju li ngħatajna, il-parti ta` l-għajnuna li tingħata lit-tarznari f’forma ta` operating aid trid titneħħa abbażi ta` programm u minflok, jekk ikun hemm bżonn, jidħlu forom oħra ta` state aid  aċċettabbli għall-Unjoni Ewropea.  Fuq dan hemm it-taskforce tat-tarzna li qed tagħmel monitoring tal-progress as we move along.  Għar-rigward tal-moviment ħieles tal-persuni, irrid ngħid li l-gvern apposta ma riedx jintrabat b’termini speċifiċi ta` x’ifisser periklu għas-suq lokali biex kemm jista` jkun ikollna dik il-flessibilita` neċessarja.  

Ovvjament il-mistoqsija ta` l-Onor. Bartolo tiddependi minn x’tip ta` qasam ta` xogħol hu għax jista` ikun qasam li jiflaħ numru limitat ħafna ta` ħaddiema u jista` ikun qasam li jiflaħ għal ħafna aktar.  Jekk, per eżempju, inti jkollok numru ristrett ta` dentisti ġejjin lejn Malta, dak jista` ikun ta` periklu għall-qasam tax-xogħol fid-dentistrija.  Issa jekk ikun qasam ieħor li jiflaħ ħafna ħaddiema, bħalma hu l-qasam tal-kostruzzjoni, ma jfissirx li l-istess numru jew kważi ta` ħaddiema se jkun ta` periklu għal dak il-qasam tax-xogħol. Allura wieħed irid jeħodha skond il-ġeneru tax-xogħol, pero` jekk ikun hemm indikazzjoni li turi li qed jiġu ħaddiema iżjed milli jiflaħ is-suq tax-xogħol f’qasam partikolari,  that triggers off il-mekkaniżmu li jippermettielna  nagħlqu l-bibien għal dawk il-ħaddiema.

Fir-rigward tal-preżenza u r-rappreżentazzjoni tagħna f’istituzzjonijiet ta` l-Unjoni, tajjeb li wieħed jgħid li l-kumitat tar-reġjuni, il-kumitat ekonomiku u soċjali, il-kunsill tal-ministri u l-Parlament Ewropew ġew stabiliti f’Nizza. Fin-negozjati dwar l-istituzzjonijiet, ħadd mill-pajjiżi li se jissieħbu ma` ngħata l-fakulta` li jiddiskuti speċifikament biex ibiddel dak li hemm fit-trattat ta` Nizza.  Jiġifieri dak li hemm fit-trattat ta` Nizza ġie adottat. Pero` fir-rigward tal-Latvia u l-Ungerija, f’dak li għandu x’jaqsam mal-Parlament Ewropew, dak li hemm fit-trattat ta` Nizza ġie interpretat li ħadem aritmetikament kontrihom u allura dik ġiet rimedjata.  Fil-każ tagħna ma ħadmitx artimetikament kontrina għax fil-fatt aħna għandna popolazzjoni ta` dawk li huma residenti Ewropej fil-pajjiż inqas mil-Lussemburgu u allura għalhekk aħna ngħatajna ħamsa waqt li l-Lussemburgu ngħata sitta, kemm fil-Parlament Ewropew, kemm fil-kumitat tar-reġjuni kif ukoll fil-kumitat ekonomiku u soċjali. Dan ma jfissirx li fl-ewwel okkażjoni li jkollna, bħala membri f’xi konferenza inter-governatttiva, m’aħniex se nippruvaw inqajmu l-każ biex forsi ntejbu l-pożizzjoni tagħna. 

THE CHAIRMAN: Iktar rimarki?  L-Onor. Noel Farrugia.

  ONOR. NOEL FARRUGIA: Sur President, nixtieq li l-ministru jispjega ftit artiklu 38 tat-trattat.  Dan l-artiklu jgħid hekk:

“If a new Member fails to implement commitments undertaken in the context of the accession negotiations causing a serious breach of the functioning of the internal market, including any commitments in all sectorial policies which concern economic activites with cross-border effect of an imminent risk of such breach, the commission may until the end of a period of up to three years after the date of entry into force of this Act, upon amotivated request of a Member State or on its own intiative, take appropriate measures.”.

Xtaqt lill-ministru jispjega jekk dan iffissirx li jekk il-gvern ifalli milli jimplimenta l-commitments undertaken in the context of the accession negotiations, il-kummissjoni tista`, fuq talba ta` Member State jew fuq inizjattiva tagħha stess, tieħu dawk l-appropriate measures biex tipproteġu l-interessi tagħha.   Jiġifieri jekk  Malta twaqqaf l-importazzjoni ta` ċerti prodotti ta` l-ikel minn ċerti pajjiżi,  min jintlaqat  ħażin jista` joħroġ miżura li tkun ta’ impediment għall-ħruġ ta’ work permits għall-Maltin? Nixtieq kieku l-ministru jgħidilna jekk dan l-artiklu jinftiehemx kif qed ngħidu aħna jew inkella mod ieħor. Sur President, irrid nistaqsi wkoll lill-ministru xi ħaġa dwar is-sussidji fuq l-ikel.  

Din in-naħa tirrikonoxxi li l-gvern fehem l-implikazzjonijiet li se ġġib is-sħubija f’dawk li huma prezzijiet ta` l-ikel. Fil-fatt qed jingħad li teżisti differenza bejn il-prezzijiet interni u dawk esterni tal-prodotti li aħna dejjem importajna u għalhekk il-gvern se jagħti sussidju għad-differenza  fil-prezz.  Jiena nixtieq li l-ministru jippubblika lista li turi l-prezzijiet interni u dawk esterni ħalli wieħed jara d-differenza. Qed nitlob dan għax fit-trattat jingħad li fl-ewwel tmien xhur tas-sħubija, jiġifieri bejn Mejju u Diċembru 2004, pajjiżna se jissussudja l-importazzjoni taċ-ċereali u taz-zokkor b’kemm jiswew euro 14 miljun, meta l-istess gvern qal li d-differenza bejn il-prezzijiet interni u esterni tal-prodotti kollha involuti hija ta` euro 6 miljuni. Jiġifieri għandna żewġ prodotti li se jkunu sussidjati b’euro 14 miljun meta l-gvern qed jgħid li d-differenza fil-prezzijiet fuq il-prodotti kollha hija ta` euro 6 miljuni!  Nixtieq li l-ministru jiċċara daqsxejn din il-pożizzjoni, imma mhux hekk biss.

Kif kulħadd jaf, għandek min jimporta materja prima biex imbagħad jaħdimha  u għandek min jimporta prodott lest. Jekk minkejja s-sussidji kollha jirriżulta li fis-swieq internazzjonali xorta waħda hemm prezzijiet iktar kompetittivi, u fid-dawl tal-fatt li l-industrija tal-manifattura u l-imprenditorja se jkunu suġġetti għall-common external tariff, f’dak il-każ l-imprenditur Malti jew l-industija Maltija se jiġu ssussidjati?  Jekk jirriżulta li l-industrija jew l-imprenditorija jkun iktar  jaqblilhom li jimportaw mill-Amerika ta’ Fuq jew mill-Amerika ta’ Isfel, għal min ikun qed jimporta prodotti ta` l-ikel għal dawk il-miljun turist li jiġu jżuruna, għall-popolazzjoni indiġena ta` 400,000 ruħ u għall-industrija tat-tjur u l-bhejjem, is-sussidju se jkun qed japplika wkoll?  Jew inkella fejn tidħol il-common external tariff  il-gvern m’hu se joffri l-ebda għajnuna? 

L-aħħar mistoqsija f’dan ir-rigward hija marbuta mal-Medigrain, Sur President.   Il-Medigrain storikament timporta l-qmuħ u ċ-ċereali minn barra l-Unjoni Ewropea għar-raġuni li s-swieq internazzjonali jiggarantixxu prezzijiet aktar kompetittivi minn dawk ta` l-Unjoni. F’dan il-każ il-gvern se jeżenta lill-Medigrain milli tħallas il-common external tariff li hija obbligata tħallas? Jista` il-ministru jgħidilna min se jagħmel tajjeb għal dawn l-ispejjeż li se jitgħabba bihom il-gvern? Se jżid iktar taxxi? Se jġibhom minn sorsi oħra?  Se jnaqqarhom mill-benefiċċji soċjali? Qed nistaqsi dan għax naf li hemm spejjeż enormi fin-nofs, Sur President.  

Per eżempju, il-gvern se jkun qed joħroġ euro 51 miljun biex fl-ewwel seba` snin tas-sħubija jissusidja l-prezz taz-zokkor.  Il-verita’ hi li bħalissa qegħdin niffrankawhom dawn l-euro 51 miljun.  Dan ifisser li la għandna għalfejn ngħabbu lill-ministeru tal-finanzi bihom, la għandna għalfejn ngħabbu lil-lukandiera, la għandna għalfejn ngħabbu lill-industrija u lanqas għandna għalfejn ngħabbu lill-kompetittivita`, Sur President.

  THE CHAIRMAN:  Iktar rimarki?  L-Onor. Joseph Cuschieri.

  ONOR. JOSEPH CUSCHIERI: Sur President, jiena nixtieq nistaqsi lill-ministru xi ħaġa dwar is-settur turistiku. Bla dubju ta` xejn, dan  settur li minnu tiddependi terz ta` l-ekonomija ta` pajjiżna jekk mhux iktar ukoll. Jiddependu ħafna minnu  hemm ukoll ‘il fuq minn 40,000 impjieg.  Barra minn hekk, dan huwa settur li jħalli dħul sostanzjali li eventwalment jinqasam f’ġid għall-poplu tagħna. Meta nafu li dan huwa settur daqstant importanti, wieħed irid jaċċerta ruħu li dak li jkun qed isir - isir minn min isir - isir b’attenzjoni, fl-interess ta` dak kollu li għadni li semmejt.  Wara kollox  aħna qegħdin hawnhekk nirrapreżentaw familji Maltin u Għawdxin u  niddefendu l-interessi tagħhom ħalli nippruvaw nagħtuhom kwalita` ta` ħajja aħjar.  Għalhekk irridu naraw kif insostnu  dan is-settur tant importanti u mal-milja taż-żmien insaħħuh ukoll.

Sur President, l-aktar li nixtieq nistaqsi huwa dwar il-liberalizazzjoni ta` l-Air Malta. Nafu li dan jista` jħalli effett partikolari fuq it-turiżmu nnfisu u għalhekk nixtieq li l-ministru jgħidilna x’tip ta` arranġamenti saru f’dan ir-rigward u jekk sarux studji dwar x’effett dan jista` jħalli fuq it-turiżmu. Hemm indikazzjonijiet li sa ċertu punt dan is-settur jista` jintlaqat b’mod negattiv minħabba ċerti miżuri li tkun trid tieħu l-Air Malta u allura nixtieq kieku l-ministru jgħidilna xi pjani  saru mill-MTA biex jilqgħu għal dan.

Sur President, dwar il-liberalizazzjoni ta` l-Air Malta u dwar oqsma oħra fis-settur, nixtieq inkun naf ukoll jekk saritx il-konsultazzjoni kollha meħtieġa ma` kull min huwa involut fuq dak li finalment hemm fit-trattat innifsu. Huwa importanti li l-ministru jagħti spjegazzjoni dwar dak li jista` jolqot b’mod dirett u b’mod indirett lil dan is-settur daqstant importanti li, kif għedt qabel, minnu tiddependi terz ta` l-ekonomija ta` pajjiżna  u jiddependu ‘l fuq minn 40,000 impjieg.  Punt ieħor li xtaqt inqajjem huwa dwar il-qasam ta` l-ambjent. 

Għandna target dates fi fihom irridu nieħdu ċerti miżuri biex niġu in line ma` l-istandards ta` l-Unjoni Ewropea. Nafu li dan il-programm se jiġi jiswielna  miljuni kbar u nafu wkoll li l-kummissarju responsabbli mill-ambjent donnha ma tikkonċedi xejn u qed tagħmilha ċara li dawn it-target dates iridu jintlaħqu.  Mhux hekk biss, imma ħafna mill-ispejjeż li hemm bżonn biex dak li għandu jsir isir se jkollhom joħorġuhom il-pajjiżi membri ġodda li se jissieħbu fl-1 ta` Mejju 2004.  Jiġifieri hawnhekk qed nitkellmu fuq miljuni kbar ta` liri li jridu jitħallsu minn Malta u mill-imsieħba  l-ġodda. Mela f’dak li jirrigwarda lil Malta, il-gvern irid jagħmel tajjeb għal dawn l-ispejjeż u ovvjament dawn l-ispejjeż iridu joħorġu mit-taxxi tal-poplu Malti u Għawdxi. Għalhekk nixtieq li l-ministru jispjegalna kif se nilħqu t-target dates li hemm stipulati u minn fejn ġejjin il-fondi u x’se jkun qed joħroġ pajjiżna. 

  THE CHAIRMAN: Iktar rimarki?  Il-Ministru.

  ONOR. FRANCIS ZAMMIT DIMECH (Ministru għat-Turiżmu): Sur President,  se nagħmel kumment ta` natura ġenerali dwar l-osservazzjonijiet li għadu kemm għamel l-Onor. Cuschieri.  Naturalment naqblu lkoll li t-turiżmu huwa settur kruċjali ħafna għal pajjiżna. Huwa l-mutur prinċipali fil-qasam ekonomiku u jaffettwa terz ta` l-impjiegi u jikkostitwixxi kwart tal-prodott gross nazzjonali.  F’dan is-sens, tajjeb li wieħed jagħmel  riflessjoni dwar l-impatt ta` dan it-trattat fuq it-turiżmu.  

Kif kien ġie stabilit mill-istess nies li joperaw fis-settur, l-impatt huwa wieħed pożittiv u dan għal diversi raġunijiet.  L-ewwelnett għaliex ma jagħmilx sens għal Malta li tkun barra minn suq daqshekk kbir.  Huwa pożittiv ukoll għall-fatt li l-parteċipazzjoni tagħna fit-third package tfisser li jkollok iktar availablity ta` seats għall-konnessjonijiet minn destinazzjonijiet turistiċi lejn pajjiżna.  Imbagħad il-fatt li nafu li Malta tikkwalifika għall-għajnuna għal diversi proġetti jfisser li meta tħares lejn l-oqsma diversi - u dan indirettament aċċenna għalih ukoll l-Onor. Cuschieri fl-aħħar parti tal-kummenti tiegħu - għandek proġetti li għandhom impatt pożittiv fuq il-qasam turistiku. B’mod ġenerali, kieku kelli nsemmi l-oqsma prinċipali kont nirriferi għall-qasam ambjentali, il-qasam tal-ħarsien tal-patrimonju storiku u kulturali u għad-diversi oqsma ta` infrastruttura, fejn inti tista` tħares lejn proġetti bħal dawk li huma marbuta ma` sistemi għall-immaniġġjar ta` skart likwidu jew skart solidu u proġetti li huma marbuta mal-formazzjoni tat-toroq.

Irrid nieħu l-opportunita` biex ngħid li kien hemm input qawwi mill-ministeru għat-turiżmu u mill-MTA, speċjalment fil-formazzjoni ta` proġetti li jorbtu mal-ħarsien tal-wirt storiku li ġew identifikati u li huma indikati f’dak li huwa msejjaħ bħala s-single programming document. Għalkemm dawn il-proġetti ma jissemmewx bħala proġetti turistiċi, irrid ngħid li dawn huma proġetti li għandek għajnuna ta` 75% għall-finanzjament tagħhom skond timeframes miftehma. Allura dan ifisser li inti għandek għajnuna favur proġetti li f’kull każ huma meħtieġa għal pajjiżna u għalina nfusna bħala poplu Malti.  Huma meħtieġa wkoll  biex ikollna titjib fil-prodott Malti  u anke biex Malta tattira aktar turisti. Allura li jkollok finanzjament sostanzjali f’dan ir-rigward naturalment hija aħbar pożittiva għat-turiżmu.  Imbagħad  hemm il-fatt li f’dan il-qasam inti għandek standards li naturlament Malta ma tistax ma tapplikax għax għandek il-parti l-kbira tat-turisti ġejjin minn pajjiżi ta` l-Unjoni Ewropea u dawk huma standards li t-turisti se jesiġu dejjem. 

Dwar l-analisi ta` dettalji dwar kemm jiswew id-diversi  proġetti u l-porzjon ta` finanzjament li l-pajjiż irid joħroġ, ngħid li jidhirli li kien hemm diversi mistoqsijiet paramentari li fit-tweġiba għalihom dik l-informazzjoni diġa` ngħatat. Pero` naħseb li ma jkun hemm l-ebda diffikuta` biex informazzjoni anke dettaljata ta` total costs u ta` x’inhi d-differenza fil-finanzjament  ta` proġetti tingħata fl-istadju opportun f’din il-Kamra, kemm f’diskussjonijiet fuq oqsma differenti kif nagħmlu minn żmien għal żmien kif ukoll fil-proċedura tal-mistoqsijiet parlamentari.  Pero` huwa żgur li għandek finanzjament għall-proġetti ta` natura kruċjali, Sur President.  

Jekk nillimita ruħi għal dawk li l-ministeru għat-turiżmu involva ruħu fihom b’mod dirett  mal-ministeru konċernat, jiġifieri għall-proġetti ta` ħarsien ta` elementi tal-patrimonju storiku, naturalment li jkollok finanzjament għar-restawr u għar-riabilitazzjoni ta` siti importanti għad-dinja kollha, bħalma huma s-siti tat-tempji megalitiċi, is-siti ta` tempji preistoriċi u ta` palazzi  storiċi, dejjem over and above dak li jkun il-kontribut minn pajjiżna bħala kontribut nazzjonali, ċertament huwa ta` impatt pożittiv għat-turiżmu.

Kif nassumi li jaf l-Onor. Cuschieri, f’dan l-istadju t-turiżmu m’huwiex policy area diretta fl-Unjoni Ewropea. Dan huwa settur li fil-pajjiż hemm ħafna oqsma oħra li jolqtuh direttament.  Diġa` semmejt l-ambjent, il-patrimonju storiku u l-infrastruttura. Tista` issemmi kull qasam tal-gvern imma jiena tajt l-eżempji l-iktar prinċipali.  Allura l-fatt li inti għandek policies fuq dawn l-oqsma u l-fatt li għandek għajnuna għat-twettiq tagħhom, huwa pożittiv għall-kamp tat-turiżmu.

  THE CHAIRMAN: Iktar rimarki?  L-Onor. Anġlu Farrugia.

  ONOR. ANĠLU FARRUGIA: Sur President, jiena wkoll se nagħmel il-kummenti tiegħi fuq diversi punti li jirrigwardaw il-qasam li tiegħu jiena l-kelliemi ewlieni għan-naħa ta` l-oppożizzjoni u xi kummenti oħra li jirrigwardaw oqsma oħra. 

F’dak li għandu x’jaqsam man-negozjati li saru dwar il-ġustizzja u l-intern, jista` il-ministru jinforma lill-Kamra jekk avukati Maltin ingħatawx the right of audience fil-qrati ta` Brussels meta jkun hemm kawżi li jkunu jixtiequ jippatroċinaw  kumpanniji Maltin jew ċittadini Maltin jew addirittura l-Istat Malti f’ċerti ċirkostanzi?  Jekk kemm-il darba se jingħata dan ir-right of audience lill-avukati Maltin fil-qrati ta` Brussels, ġie stabilit kif għandhom jitħallsu dawn l-avukati f’kawżi li huma jippatroċinaw?  

Jekk, per eżempju, ikun allegat li negozjant żgħir Malti ikun in breach of the  competition law fil-konfront ta` xi ċittadin mill-Unjoni Ewropea u dan ta` l-aħħar itellgħu quddiem il-qorti ta` Brussels, jekk ikun hemm xi ħlasijiet bħal ngħidu aħna dritt tar-reġistru fil-qrati ta` Brussels, ir-rati tat-tariffi li huwa suġġett għalihom il-Malti jkunu l-istess bħal dawk li jħallsu pajjiżi li huma ferm iżjed żviluppati minna, bħalma huma l-Ġermanja, il-Belġju u pajjiżi oħra?  Jista` il-ministru jgħidilna jekk f’dan ir-rigward ġiex miftiehem, forsi għall-ewwel snin tas-sħubija ta` Malta fl-Unjoni,  li jkun hemm xi skemi għall-Maltin?  Irrid ukoll nistaqsi xi ħaġa dwar il-kwestjoni ta` l-enforcement,  Sur President.  

Il-ministru jaf għax kien involut direttament fin-negozjati, li meta l-awtoritajiet Maltin għal xi raġuni jonqsu mill-jaderixxu ma` dak li jkun hemm impost fid-direttivi ta` l-Unjoni Ewropea, tista’ tittieħed azzjoni fil-qorti kontra l-Gvern Malti jew kontra l-awtoritijiet Maltin biex jaderixxu ma` dak li jkun hemm, imbagħad   failing that  tiġi applikata penali. Dan l-aħħar rajna lill-Greċja li kellha tħallas ċerta penali minħabba kwestjoni ta` l-ambjent.  Jista` il-ministru jgħidilna jekk ir-rata tal-penali applikabbli għal pajjiż żgħir bħal tagħna hijiex l-istess bħal dik applikabbli għal dawk il-pajjiżi li ilhom ħafna żmien membri fl-Unjoni?  Kien hemm xi taħditiet dwar dan?  Imma issa Sur President, ippermettili nagħmel kumment fuq il-kwestjoni tal-ECB, il-European central bank.  

Kif jaf kulħadd, il-bank ċentrali tagħna  huwa l-watchdog fuq l-armonija finanzjarja ta` pajjiżna.  Jagħmilha wkoll ta’ watchdog fuq il-gvern stess għax kultant żmien joħroġ rapport dwar il-finanzi tal-gvern.  Issa f’artiklu 17 ta’ kapitlu 7 tat-trattat hemm indikat li appena pajjiżna jidħol membru fl-Unjoni, il-bank ċentrali ta` Malta jsir parti mill-ECB.   Allura se jkun hemm ċertu limitu fuq l-ammont ta’ foreign reserves  li se jkollu jgħaddi lill-ECB u dan jibda tiela` b’mod awtomatiku. Għalkemm jidher li l-mod kif din tinħadem bejn l-ECB u l-CBM huwa wieħed standard, nixtieq nistaqsi lill-ministru - peress li se jkun hemm decrease fil-foreign reserve assets tas-CBM -  jekk sarux xi trattattivi biex fil-każ ta’ Malta, għall-ewwel snin ma tkunx tapplika l-formola tat-transfer of capital, kif indikat b’mod  analogu f’artiklu 29 ta` l-istess trattat.  Jista` il-ministru jgħid ukoll jekk din il-formola hijiex l-istess formola li se tkun tapplika għad-disa` pajjiżi membri ġodda l-oħra li se jissieħbu flimkien magħna fl-Unjoni?

  THE CHAIRMAN:  Iktar rimarki?  Il-Ministru.

  ONOR. TONIO BORG: Sur President,  se nirrispondi għad-domandi li l-Onor. Farrugia għamel fuq il-ġustizzja. L-Onor. Membru staqsa jekk hemmx dritt ta` udjenza għall-avukati Maltin quddiem il-Qorti Ewropea ta` Lussemburgu.  Jiena ngħidlu li iva,  hemm.  Il-kwalifika trid tkun li jrid ikun avukat kwalifikat fi Stat Membru, skond ir-regoli ta` dak il-pajjiż.  Wara kollox ir-regoli huma approvati li huma validi mill-Unjoni Ewropea  u allura  kull avukat Malti għandu dritt ta` udjenza quddiem il-qorti tal-ġustizzja fil-Lussemburgu. 

Irrid hawn infakkar lill-Kamra li se jkollna wkoll imħallef Malti fil-qorti tal-ġustizzja, ħalli issa nibdew nidraw li din il-qorti tal-ġustizzja m’hijiex il-qorti tal-barranin biss imma hija l-qorti tagħna wkoll.  Fil-fatt kif qed ngħid, se jkun hemm ukoll imħallef Malti bħalma hemm fil-Qorti Ewropea għad-drittijiet tal-bniedem.  Qed insemmi din il-Qorti Ewropea għax hemm similarita` kbira f’dan l-aspett li staqsa fuqu l-Onor. Farrugia.

Per eżempju, jien niftakar l-ewwel kawża li kien hemm kontra Malta quddiem il-Qorti Ewropea ta` Strasbourg tal-Kunsill ta` l-Ewropa. Dakinhar qbadna u morna. Kien hemm l-Imħallef Vanni Bonello, l-avukat ta` Demicoli f’dak l-ewwel każ li kellha Malta.  Niftakar ukoll li darb’oħra kont tlajt miegħu jien f’kawża oħra ta` Tonio Vella.  Dawn huma kawżi kostituzzjoni li kellna fil-Qorti Ewropea tad-drittijiet tal-bniedem u peress li inti kkwalifkat li taġixxi bħala avukat  f’Malta, tmur hemmhekk u tittratta l-każ.  L-istess ħaġa se jiġri fil-qasam tal-Qorti Ewropea tal-ġustizzja fil-Lussemburgu.

L-Onor. Farrugia għamel ukoll mistoqsija interessanti ħafna dwar it-taxxa. Aħna nafu li meta tinqata` kawża toħroġ taxxa mill-qorti – ngħidulu l-bill of costs - u din tkun tikkonsisti f’fee tar-reġistru li jieħu l-Gvern Malti bħala taxxa fuq kull kawża, kif ukoll it-taxxa ta` l-avukati.  Issa fil-qrati  internazzjonali s-sistema hija differenti. Il-Qorti Ewropea tal-ġustizzja ta` Lussemburgu bħall-qorti tad-drittijiet tal-bniedem tal-Kunsill ta` l-Ewropa, hija ffinanzjata mill-fondi ta` l-Unjoni stess u allura  m’hemmx it-taxxa tar-reġistru.  Fil-fatt meta konna deherna quddiem il-Qorti Ewropea tad-drittijiet tal-bniedem qatt ma bagħtulna kont tat-taxxa tar-reġistru.  Dan ma jfissirx li l-avukati ma jitħallsux imma jfisser li m’hemmx taxxa tal-gvern ta` l-Unjoni Ewropea talli tmur quddiem il-qorti ta` Strasbourg u, bħalma m’hemmx tariffa għall-avukati li jidhru quddiem il-Qorti Ewropea tad-drittijiet tal-bniedem, ukoll m’hemmx tariffa għall-avukati li jidhru quddiem il-Qorti Ewropea tal-ġustizzja ta’ Lussemburgu. 

Sur President, l-Onor. Farrugia staqsa wkoll x’jiġri meta pajjiż jonqos milli jaderixxi għall-obbligi ta` l-Unjoni Ewropea u x’penali jista` jeħel.  L-ewwelnett il-penali m’humiex awtomatiċi u ma teħilx il-multa ma` l-ewwel sentenza li tinqata` kontra tiegħek. Peress li l-Qorti Ewropea hija qorti internazzjonali ta` organu sovranazzjonali, ġaladarba hawnhekk qed nittrattaw ma` Stati Membri u mhux ma` individwi, li jiġri huwa li tingħata żmien sabiex inti taderixxi ma` dik is-sentenza.  Jekk inti tibqa` tisfida dik is-sentenza, kif għamlu ċerti pajjiżi li jippretendu li għandhom jgħallmu lil ħaddieħor kif jimxu ma` l-acquis,  imbagħad il-Kummissjoni Ewropea li għandha funzjoni li tara li kulħadd jimxi skond l-acquis -  għax inkella ma jkunx hemm fair competition - terġa` tiftaħ kawża mill-ġdid kontra tiegħek quddiem il-qorti tal-ġustizzja, fejn titlobha biex twaħħlek il-multa u tkun l-istess kummissjoni li skond il-każ tipproponi kemm għandha tkun il-multa. 

Jiġifieri m’hemmx applikazzjoni awtomatika tal-multa fl-ewwel sentenza, pero` fl-aħħar mill-aħħar fit-tieni istanza tiddeċiedi l-Qorti Ewropea tal-ġustizzja.

  ONOR. ANĠLU FARRUGIA: Għamiltlek  mistoqsija oħra dwar meta negozjant Malti żgħir jittella` il-qorti minn ċittadin ta` pajjiż b’saħħtu fl-Unjoni Ewropea.

  ONOR. TONIO BORG: Fuq dan il-punt m’għandux x’jaqsam jekk intix Malti jew le.  Jekk hemm xi sistema ta` legal aid - u jidhirli li hemm  sistema ta` legal aid - ġaladarba inti tipprova li m’hemmx ċerti mezzi, dik tkun tapplika għalina wkoll għax hemmhekk kulħadd indaqs. Fil-Qorti Ewropea tad-drittijiet tal-bniedem hemm żgur għax minnha kien ibbenefika klijent tiegħi għax konna ppruvajna li ma jiflaħx għall-ispejjeż. 

  THE CHAIRMAN: Aktar rimarki?   Il-Ministru.

  ONOR. JOE BORG: Sur President, nibda biex nirrispondi għal xi punti li qajjem l-Onor. Noel Farrugia.  L-ewwel punt li qajjem kien dwar artiklu 38, fejn hemm is-safeguard measure għall-perjodu ta` tliet snin favur il-membri ta` l-Unjoni Ewropea rigwardanti s-suq intern ta` l-Unjoni.  L-ewwelnett tajjeb li wieħed jirrimarka li din hija ħaġa reċiproka, fis-sens li jekk imbagħad wieħed iħares lejn artiklu 37 isib safeguard measure favur il-pajjiżi li se jissieħbu.  Jiġifieri min-naħa waħda għandek safeguard  favur il-pajjiżi li se jissieħbu li fil-fatt tgħidlek:

“If until the end of a period of up to three years after accession, difficulties arise which are serious and liable to persist in any sector of the economy or which could bring about serious deterioration in the economic situation of a given area, a new Member State may apply for authorisation to take protective measures in order to rectify the situation and adjust the sector concerned to the economy of the common market.”. 

Jiġifieri għandek iż-żewġ naħat tal-munita għax f’artiklu 37 għandek il-protezzjoni mogħtija lill-pajjiż membru ġdid f’forma ta` safeguard u min-naħa l-oħra f’artiklu 38 jingħad li jekk mingħajr raġuni ta` xejn pajjiż membru ġdid jonqos milli jagħmel ċerti affarijiet – ngħid bla raġuni ta` xejn  għax jekk ikun hemm xi raġuni din taqa` taħt artiklu 37 – dak jista` joħloq problemi serji fis-suq intern u allura l-pajjiżi membri ta` l-Unjoni Ewropea  jkunu jistgħu jieħdu l-miżuri neċessarji.  Issa fir-realta`, b’mod partikolari fir-rigward ta` Malta, il-kummissjoni qiegħda timmoniterja dak li aħna qed nagħmlu biex niġu konformi mas-suq intern ta` l-Unjoni Ewropea u allura dment li aħna nagħmlu dak kollu li hemm bżonn biex niġu konformi mar-regoli ta` l-Unjoni Ewropea f’dak li għandu x’jaqsam mas-suq intern, dan il-provvediment ta` artiklu 38 ma jiskattax fir-rigward ta` Malta.

Sur President, l-Onor. Noel Farrugia staqsa wkoll dwar id-differenza bejn il-prezzijiet interni u dawk esterni.  Ta` min wieħed jgħid li fuq din id-differenza  hemm sussidju li se jkun qed  jagħmel tajjeb għad-differenza bejn il-world market prices u l-prezzijiet ta` l-Unjoni Ewropea. Fil-fatt jekk wieħed jirriferi għal paġna 11 ta’ l-edizzjoni speċjali ta` “L-Aġġornat” għandu jsib skeda li turik kemm jammontaw is-sussidji mis-sena 2004 sas-sena 2010. Per eżempju, fuq iċ-ċereali għandek sussidju ta` euro 3 miljun, li fis-sena ta` wara jinżel euro 2.9 miljun, imbagħad għal euro 2.7 miljun, għal euro 2.2 miljun u jibqa` sejjer hekk għall-ammont totali ta` euro 14 miljun sakemm jiġi phased out completely. L-istess għall-prodotti l-oħra. Jiġifieri nitlob lill-kollega tiegħi biex jirriferi għal din l-iskeda li hemm f’din l-edizzjoni speċjali ta` “L-Aġġornat”, li turik kemm hu s-sussidju fuq kull prodott mis-sena 2004 sas-sena 2010 sakemm jiġi phased out.  

  THE CHAIRMAN:  L-Onor. Noel Farrugia.

  ONOR. NOEL FARRUGIA: Jiġifieri l-wegħda tal-gvern li jissussidja d-differenza fil-prezzijiet hija f’forma ta’ commitment, anke jekk kemm-il darba dik iċ-ċifra ma tkunx tkopri d-differenza tal-prezz kollu?  Per eżempju, fl-ewwel tmien xhur mis-sħubija, il-Gvern Malti se jkun qed joħroġ euro 840,000 fuq il-beef. Jekk jirriżulta li d-differenza fil-prezz ma tkunx ta` 5c, 10c jew 15c  imma tkun ta` Lm1 fil-kilo, f’dak il-każ id-differenza se tagħmel tajjeb għaliha l-Unjoni Ewropea?  Forsi se jkun qed jagħmel tajjeb għaliha l-Gvern Malti jew se se tkun piż fuq il-konsumatur?  

Qed nistaqsi dan għax għalkemm il-gvern qed jgħid kemm hu l-ammont tas-sussidju,  m’huwiex jagħtina stampa sħiħa tal-prezzijiet għax jaf li dawn jistgħu jilagħbu minn mument għall-ieħor.  Fil-każ li jiġri dan, min se jbati d-differenza?   L-aġent, il-processor jew  il-konsumatur? 

  THE CHAIRMAN:  Il-Ministru.

  ONOR. JOE BORG: Dawn iċ-ċifri nħadmu fuq is-sitwazzjoni kif inhi.  Pero` wieħed irid ukoll jgħid li l-Unjoni Ewopea riesqa progressivament – dan rajnih fid-diskussjonijiet li saru riċentement, anke jekk  kien hemm min qabel u kien hemm min ma qabilx – lejn world market prices.   Għalhekk l-iskeda li hemm turi li għandek tibda b’tant sakemm tasal għall-phasing-out. Forsi wieħed jista` jgħid li ċ-ċifra msemmija hija waħda approssimattiva, imma fl-aħħar mill-aħħar jien ngħid li din se twassal biex ikun hemm over-compensation u mhux under-compensation. L-Unjoni Ewropea  tidher li hija determinata li f’dak il-perjodu twassal għall-konverġenza tal-world market prices ma’  dawk tas-suq intern.  U naħseb li d-deċiżjoni li ttieħdet dan l-aħħar mill-ministeri ta` l-agrikoltura tindika li l-Unjoni bis-serjeta` kollha miexja lejn din id-direzzjoni.

L-Onor. Membru staqsa wkoll:  Jekk minkejja s-sussidju kollu  xorta waħda l-aġent f’Malta ikun jaqbillu jimporta mill-USA, is-sussidju jkun japplika wkoll?  Qalilna:  Fejn tidħol il-common external tariff, il-gvern se joffri r-rimedju tar-refund?  Issa din kif fhimtha jien.  Ir-risposta hija li l-aġent  jista` jimporta minn fejn irid, iżda l-mekkaniżmu se jiġi applikat skond it-traditional patterns of trade u ħadd m’hu se jitħalla juża dan il-mekkaniżmu biex jabbuża u jieħu vantaġġ minnu. Wara kollox dan il-mekkaniżmu se jkun qiegħed hemm biex fl-aħħar mill-aħħar il-prezz għall-konsumatur ma jogħliex.

  THE CHAIRMAN: L-Onor. Farrugia.

  ONOR. NOEL FARRUGIA: Nixtieq li nkunu daqsxejn iktar ċari, Sur President.  Ejja niedħu l-każ tal-Medigrain.  Storikament u mingħajr ma qatt abbużat, il-Medigrain dejjem timporta minn non-EU sources. Għalkemm min-naħa tal-gvern qatt ma ġew ippubblikati kemm huma t-tariffi u d-dazji li jitħallsu meta timporta minn non-EU sources, jirriżulta li fuq il-grains u l-wheat dawn jammontaw għal bejn  38% u 60%.  Jiġifieri l-Medigrain li normalment timporta b’Lm10 miljun, se tkun suġġetta li tħallas bejn Lm4 miljuni u Lm6 miljuni f’tariffa lill-Unjoni.  Issa wara li nissieħbu fl-Unjoni, pajjiżna se jkun eżentat milli jħallas dawn it-tariffi?  Jew forsi l-gvern dawn il-flus se jgħaddihom lill-Medigrain biex imbagħad hi tgħaddihom lill-Unjoni Ewropea?

  THE CHAIRMAN: Il-Ministru.

  ONOR. JOE BORG: Sur President, f’dak li għandu x’jaqsam mal-Medigrain,  jekk din timporta qmuħ minn xi pajjiż barra mill-Unjoni Ewropea, nista` ngħid li l-prezz xorta waħda jkun sussidjat u s-sussidju jammonta għad-differenza bejn il-prezz tal-qamħ tas-suq intern ta` l-Unjoni Ewropea  u dak tas-suq dinji. Issa bejn wieħed u ieħor dan is-sussidju  jiġi nofs minn Malta u nofs mill-Unjoni Ewropea.  

L-Unjoni Ewropea se tkopri d-differenza fuq prodotti li nimportaw minn barra l-Unjoni, għax dawn huma koperti mill-budgetary compensation, waqt li Malta se tkopri d-differenza fil-prezz tal-prodotti li nixtru mill-Unjoni.  

ONOR. NOEL FARRUGIA: Jiġifieri inti qed tgħid li l-Unjoni Ewropea  se toħroġ id-differenza fil-prezz u li t-tariffa li titħallas għall-prodotti ġejjin minn non-EU countries se tkun nofs bin-nofs? 

  ONOR. JOE BORG: L-Unjoni Ewropea tkopri d-differenza fil-prezz fuq il-prodotti li nimportaw minn barra l-Unjoni.   Imbagħad id-differenza fil-prezz fuq prodotti li nixtru mill-Unjoni  jkopriha l-Gvern Malti.

Sur President, l-Onor. Cuschieri għamel riferenza għal-liberalizazzjoni ta` l-Air Malta u staqsa x’tip ta` arranġamenti saru. Nerġa` ngħid li l-Air Malta se jkollha aċċess għas-suq ta` l-avjazzjoni Ewropew permezz tat-third package rights li rriferejt għalih qabel. Dan ifisser li l-Air Malta mhux biss ikollha dritt għal landing rights mingħajr xkiel fl-airports  kollha ta` l-Unjoni Ewropea imma tkun tista` wkoll, per eżempju, minn Malta tmur Ruma, tniżżel il-passiġġieri u terġa` tgħabbi minn hemm u tmur għal destinazzjoni oħra.  Dan huwa dritt li l-Air Malta se takkwista għall-ewwel darba u skond hi, dan jista` jiftħilha diversi orizzonti ġodda.  M’hemmx dubju li l-Air Malta m’għandhiex bżonn lill-gvern biex jistudja kif tista` tisfrutta dawn l-opportunitajiet u jien ċert li l-kumpannija nazzjonali ta’ l-ajru għamlet ir-riċerka neċessarja biex jekk jista` ikun, mill-bidu tas-sħubija, tisfrutta bl-aktar mod possibbli l-benefiċċji li jistgħu joħorġu.  

Sur President, l-Onor. Anġlu Farrugia għamel riferenza għall-European central bank. Irrid ngħid li  s-shareholding tal-bank ċentrali ta` Malta  fl-ECB ġie negozjat  abbażi tal-proporzjon tad-daqs tal-pajjiż.  L-istess ġara fil-każ tan-negozjati tal-pajjiżi membri ġodda kollha.  Per eżempju, il-Polonja se jkollha shareholding ferm ikbar pero` ovvjament se tikkontribwixxi ferm iktar.  Jiġifieri s-shareholding ta` Malta fl-ECB ġie nnegozjat – kienu mdaħħlin ukoll l-uffiċjali tal-bank ċentrali ta` Malta – abbażi tad-daqs ta` pajjiżna.  Malta se jkollha l-inqas shareholding fl-ECB għaliex hija l-iżgħar pajjiż.  Fil-fatt se jkun ftit inqas minn dak tal-Lussemburgu.

  THE CHAIRMAN: Iktar rimarki?  L-Onor. Marie Louise Coleiro.

  ONOR. MARIE LOUISE COLEIRO: Sur President, xtaqt niġbed l-attenzjoni tal-ministru għad-dikjarzzjoni annessa mat-trattat  li tirrigwarda lil Għawdex u nitlob li jkollna daqsxejn ta’ kjarifika.   Għandna 

Spiss nisimgħu lill-gvern jgħid li Għawdex għandu jkun speċi  ta` reġjun għalih, imma hawnhekk  dikjarazzjoni li milli jidher hija waħda unilaterali – u hawn tqum id-domanda tiegħi - fejn il-gvern qiegħed jistqarr li Għawdex għandu “economic and social specificities as well as handicaps” u li l-GDP per capita għall-ġżira ta` Għawdex huwa “significantly lower than that of Malta as a whole.”  Apparti minn dan l-istatement li huwa quite detailed, fejn qed jiġu depicted il-partikolaritajiet ta` Għawdex u anke d-deficiencies f’dik li hija soċjo-ekonomika, din id-dikjarazzjoni tgħid hekk:

“....Recognising further that NUTS 3 calssification accorded to the island region of Gozo may not, on its own, ensure implementation of the EU stated commitment to take measures for the benefit of less favoured regions …”

Imbagħad f’din id-dikjarazzjoni jingħad ukoll li –

“Malta  requests  the Commission to report to the Council on the economic and social situation of Gozo, on the disparities in the social and economic development levels between Gozo and Malta.  The Commission should be asked to propose appropriate measures as required in the framework of the Community.”.

L-ewwelnett nixtieq nistaqsi jekk din hijiex dikjarazzjoni unilaterali min-naħa tal-Gvern Malti. Jekk qed nifhem tajjeb, Malta  se tkun qed tagħmel talba kull sena lill-kummissjoni biex tikkonsidra li l-Unjoni Ewropea tagħti għajnuna lil Għawdex. Allura dan ifisser li Għawdex ma ġiex meqjus bħala reġjun għalih?  Peress li kien ġie mwiegħed li Għawdex se jibbenefika minn xi fondi, jista` il-ministru jgħidilna minn liema fondi se jibbenefika?

  THE CHAIRMAN:  Il-Ministru.

   ONOR. JOE BORG: Sur President, l-ewwelnett nibda biex ngħid li dik hija dikjarazzjoni magħmula mill-Gvern Malti, bħalma għandna d-dikjarazzjoni dwar in-newtralita`.  Għalkemm hija dikjarazzjoni magħmula min-naħa tal-Gvern Malti, din id-dikjarazzjoni  ġiet aċċettata min-naħa ta` l-Unjoni Ewropea  u tinsab annessa mat-trattat tas-sħubija u ċertament għandha l-valur tagħha.  Din m’hijiex xi dikjarazzjoni li qbadna u bgħatnihielhom bil-posta u whether they like or not qiegħda hemm.  Din hija dikjarazzjoni li ġiet aċċettata minnhom u tinsab annessa mat-trattat tas-sħubija li ġie ffirmat mill-pajjiżi membri kollha.  Jiġifieri għandha valur għax hija parti mit-trattat ta’ sħubija ta` Malta fl-Unjoni.  Veru li m’hijiex dikjarazzjoni konġunta, pero` hija dikjarazzjoni li ġiet aċċettata min-naħa l-oħra.  Issa fuq il-fatt li n-NUTS 3 classification fiha nnifisha ma takkordax lill-gżira ta` Għawdex li tibbenefika minn dak li l-Unjoni Ewropea tagħti bħala less favoured regions, se nagħti ftit informazzjoni fuq fuq. 

Sal-lum Malta u Għawdex flimkien jibbenefikaw mill-ogħla tip ta` għajnuna li nistgħu nkunu eliġibbli għaliha taħt il-fondi strutturali u taħt il-fondi ta` koeżjoni.  Għaliex? Għax it-tnejn flimkien naqgħu taħt it-threshold ta` 75% tal-medja tal-GDP ta` l-Unjoni Ewropea f’dawk li huma fondi strutturali u taħt it-threshold ta` 90% tal-medja tal-GDP f’dawk li huma fondi ta` koeżjoni.  Allura sakemm Malta u Għawdex flimkien jaqgħu taħt dan it-threshold, m’hemmx lok li tagħmel distinzjoni bejn Malta u Għawdex.   Hemm ukoll il-fatt li Malta u Għawdex flimkien tant huma żgħar li r-regoli l-ġodda tal-politika reġjonali ma jiġġustifikawx li għandhom jiġu separati minn xulxin f’dak li għandu x’jaqsam ma` fondi.  Pero` id-dikjarazzjoni tipprovdi għall-mekkaniżmu – u aħna wkoll innegozjajna taħt kapitli oħra  – biex Għawdex igawdi minn ċerti vantaġġi jew eżenzjonijiet partikolari.  

Fid-dikjarazzjoni qed ngħidu wkoll li minkejja dan kollu, jekk niġu f’sitwazzjoni li Malta bħala gżira taqbeż it-threshold ta` 75% u dik ta` 90% waqt li Għawdex bħala gżira jibqa` taħt it-threshold, allura mbagħad inkunu f’pożizzjoni li nagħmlu talba lill-Unjoni Ewropea  biex tibqa` tikkonsidra lil Għawdex bħala li jibbenefika mill-fondi strutturali u fondi ta` koeżjoni, anke jekk Malta ma tkunx qed tibbenefika minnhom.  Għal dan l-iskop irid isir rapport kull sena biex l-Unjoni Ewropea jkollha l-informazzjoni dwar il-qagħda ekonomika u dwar il-GDP ta` Malta bħala gżira u ta` Għawdex bħala gżira u tat-tnejn li huma f’daqqa.  Naħseb li b’hekk irrispondejt  għad-domandi kollha li saruli, Sur President.

Issa biex nagħlqu din il-klawsola, irrid ngħid li l-oppożizzjoni kienet ressqet emenda sabiex ma` dan l-abbozz jiġi anness it-trattat ta’ sħubija.  Wara li ddiskutejtha ma` l-attorney general, naħseb li jista` isir huwa li nemendaw klawsola 2 u dan ifisser li allura nerġgħu niftħu klawsola 2.  Pero`  l-emenda mressqa min-naħa ta` l-oppożizzjoni għal klawsola 6 trid tiġi rtirata, Sur President.  

  THE CHAIRMAN: L-Onor. Charles Mangion.

  ONOR. CHARLES MANGION: Sur President, nitlob il-permss biex nirtira l-emenda li ressaqt fis-seduta tal-bieraħ.

  THE CHAIRMAN: Hawn permess? (Onor. Membri: Iva)

Il-permess ingħata u l-emenda “f”  ġiet irtirata.

THE CHAIRMAN: Mela jekk m’hawnx aktar rimarki se nagħmel il-mistoqsija.  Il-mistoqsija hi kalwsola 6.  Dawk favur? (Onor. Membri: Aye)  Dawk kontra? (Onor. Membri:  No) Carried.
Klawsola 6 għaddiet u kienet ordnata ssir parti mill-Abbozz ta` Liġi. 

Klawsola 7  -  Emenda ta` artiklu 65 tal-Kostituzzjoni.

Clause    7  -  Amendment of article 65 of the Constitution.

  THE CHAIRMAN: Rimarki?  Il-Ministru.

  ONOR. JOE BORG: Sur President, artiklu 65 tal-Kostituzzjoni  jgħid hekk:

“Bla ħsara għad-diżpożizzjonijiet ta` din il-Kostituzzjoni, il-parlament jista` jagħmel liġijiet għall-paċi, ordni u gvernar tajjeb ta` Malta …”.

Issa bis-saħħa ta` klawsola 7  li għandna quddiemna, dan li għadni kif qrajt qed jiġi emendat biż-żieda tal-kliem:-

 “....b’mod konformi ma` rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obligazzjonijiet internazzjonali u reġjonali ta` Malta, partikolarment dwak assunti bit-trattat ta` adeżjoni ma` l-Unjoni Ewropea, iffirmat f’Ateni fis-16 ta` April, 2003.”.  

Dan ifisser li qed ngħidu li b’rispett sħiħ għall-Kostituzzjoni, il-parlament jista` jagħmel liġijiet għall-paċi, ordni u gvernar tajjeb ta` Malta, pero` dan irid ikun b’mod konformi ma` rispett sħiħ għad-drittijiet tal-bniedem. Naħseb li dan huwa prinċipju aċċettat internazzjonalment, għallinqas fil-pajjiżi li jħaddmu s-sistema demokratika tagħna u l-ebda parlament ma joħlom li jgħaddi liġijiet li jmorru kontra d-drittijiet tal-bniedem.   Irid ikun konformi wkoll mal-prinċipji ġeneralment aċċettati tad-dritt internazzjonali u l-obligazzjonijiet internazzjonali u reġjonali ta` Malta. Jiġifieri jekk inti dħalt f’obbligu internazzjonali jew reġjonali, il-parlament tal-pajjiż partikolari jrid jirrispetta dawk l-obbligi li tkun dħalt għalihom. 

Imbagħad għamilna riferenza speċifika, minħabba li fl-aħħar mill-aħħar dan huwa avveniment politiku ta` natura unika għal pajjiżna, għall-fatt li Malta assumiet 

obbligi  bit-trattat ta` adeżjoni ma` l-Unjoni Ewropea, iffirmat f’Ateni fis-16 ta` April, 2003.

  THE CHIARMAN: Aktar rimarki?  L-Onor. Joe Brincat.

  ONOR. JOE BRINCAT:  Sur President, dan l-artiklu la qiegħed biex  indoqqu t-trumbetti  jew it-tnabar u lanqas biex nisparaw il-murtali!  Huwa dmir u jedd tal-parlament li jilleġisla, imma li nużaw artiklu kważi biex nimmarkaw xi ħaġa ta` avveniment politiku, bħalma qed jgħid il-ministru,  huwa żbaljat. Għaliex?  Għax il-Kostituzzjoni qiegħda hemmhekk għal-lum u għal għada sabiex tgħaqqadna lkoll. Tgħaqqadna lkoll ifisser li jiġi min jiġi se jkollu jirrispettaha. 

L-inklużjoni tad-drittijiet tal-bniedem hija tawtoloġika u żejda imma ma tagħmilx ħsara.  Għax l-artikli tal-Kostituzzjoni minn 36 sa 47 huma artikli li jirrigwardaw id-drittijiet fundamentali tal-bniedem – teħodhom mill-United Nations u mill-Konvenzjoni Ewropea, tgħaqqadhom flimkien u toħroġ sett ta` drittijiet tal-bniedem li huma fundamentali - u kwalunkwe liġi li tgħaddi minn dan il-parlament li tmur kontra dawk l-artikli tkun nulla u bla effett għax tivvjola d-drittijiet fundamentali tal-bniedem.  Mela li tgħid li l-gvern huwa obbligat josserva l-human rights hija tawtoloġika.

It-tieni parti, li l-parlament huwa marbut ma` dak li għandu x’jaqsam mad-dritt komuni internazzjonali aċċettat, naħseb li hija tawtoloġika wkoll, Sur President. Għax kulmin  jagħmel parti mill-community of nations  huwa obbligat li jaċċetta dik li hija l-common law of mankind.  Per eżempju, il-ġenoċidju – il-bieraħ kont qed nirriferi għal artiklu 7 tal-Konvenzjoni Ewropea – minkejja li ma jkunx imniżżel bħala att partikolari f’xi kodiċi kriminali, huwa meqjus bħala reat kriminali bil-common law of mankind.    Issa dwar il-kwestjoni tat-trattat ngħid dan, Sur President. 

Jekk wieħed jeżamina tajjeb il-Kostituzzjoni Taljana, isib li din torbot ukoll ma` l-obbligi internazzjonali li jkollha u li joħorġu mit-trattat. Issa f’din il-klawsola jissemmew il-kliem “internazzjonali u reġjonali”. Naħseb li hawnhekk se nibdew niżolqu għax dak li qed nagħmlu llum m’huwiex trattat ta` integration kompleta għax  se tibqa` l-identita` tan-nazzjon Malti. Dan huwa trattat internazzjonali. Li inti għandek id-dover li twettaq l-obbligi li se tassumi permezz tal-parlament tiegħek  hija ħaġa naturali.  Li hawn żbaljat u ma tagħmilx sens – u nixtieq li l-ministru jagħti kas -  huwa l-użu tal-kelma “partikolarment”. Dik hija żejda.  Għaliex? Għax il-Kostituzzjoni tgħid li għandek obbligi internazzjonali li inti marbut bihom.  Aħna saħansitra marbutin bit-trattati li għamlu f'isimna l-Ingliżi meta konna kolonja.  

Per eżempju, darba kien hemm kawża – Dr Borg Barthet żgur li jiftakarha – fejn il-Belġju applikaw liġi dwar is-smigħ ta` xhieda u n-notifiki ta` trattat ta` l-1932 li kienet daħlet fih l-Ingilterra f’isimha u f’isem il-kolonji. Kienu qalu li dik hija l-liġi applikabbli u jkollna nsegwu dik il-proċedura.  Għaliex qed ngħidu dan?  Għax meta qed tuża l-kelma “partikolarment” qisu għandek gradwatorja ta` obbligi internazzjonali li biċċiet minnhom huma superjuri għall-oħrajn. Jiena ma ngħidx li għandu jkollna gradwatorja ta` obbligi. Għax allura l-obbligi taħt il-UN se jiġu inqas minn dawk li għandna taħt l-EU?  Ġaladarba aħna se noqogħdu  għad-dritt internazzjonali, irridu nosservaw it-trattat li għamilna mal-UN u t-trattati u l-konvenzjonijiet li għandna mal-Council of Europe.  Dawn huma kollha binding.  Mela la għandna obbligi internazzjonali m’għandniex għalfejn ngħidu “partikolarment”. Dan daqs kieku wieħed jgħid: Ara, jiena lit-tfal inġibilhom rispett u nieħu ħsiebhom, partikolarment lil wieħed minnhom!  Mela hemmhekk mhux qed jimxi tajjeb għax qiegħed jagħżel. Nista` nġib ukoll l-eżempju ta’ l-Għaxar Kmandamenti. 

Hu r-raba’ wieħed:  Weġġaħ lil missierek u ‘l ommok.  Jgħidlek:  M’għandix ġenituri u allura m’għandix għalfejn! Għall-kmandamenti bejn is-sitta u d-disa` jgħidlek:  Niddejjaq għax hemm affarijiet oħrajn u nara kif nillapazza!  Biex nisraq ma nisraqx għax m’għandix stonku imma biex niffroda mhix problema!  Kien hemm wieħed qalihieli darba din. Kien qalli li iktar jaqbillu jiffroda milli jisraq għax bis-serq hemm iktar periklu u l-pieni huma ikbar jekk tinqabad u bil-frodi hemm periklu inqas, piena inqas u flus cash! Jiġifieri ma jistax ikollna obbligi internazzjonali f’ċerta kategorija li biċċiet minnhom huma f’korsija preferenzjali iktar mill-oħrajn. 

F’kostituzzjoni inti tgħid li se toqgħod għall-obbligi. Jekk inti tgħid “inkluż dawk ta` l-Unjoni Ewropea”, all well and good imma ejja ma ngħidux “partikolarmant dawk ta` l-Unjoni Ewropea”.  Għax jekk inti għandek doveri, id-dover tiegħek huwa ugwali għal kulħadd. Inkella din il-liġi kif inhi se tkun diskriminatorja u tkun qed tmur kontra l-Kostituzzjoni stess, fil-parti tad-diskriminazzjoni, li jkollok lil min tittrattah aħjar minn ħaddieħor. 

Ċertament jien nemmen li l-kelma “partikolarment” għandha ttir għax l-obbligi internazzjonali huma kollha obbligi internazzjonali.  

  THE CHAIRMAN: Aktar rimarki?  Il-Ministru.

  ONOR. TONIO BORG: Kien assoluament neċessarju li ssir din l-emenda?  Jiena ngħid li le għax kif kienet qabel xorta waħda stajna ngħaddu. Pero` jekk tistaqsini jekk huwiex biss riklam li nagħmlu din l-emenda, jiena ngħidlek li m’huwiex riklam. Hija xi ħaġa li m’hijiex assolutament neċessarja,  pero` tajjeb li tkun hemm għax dan m’huwiex trattat bħall-oħrajn.  Anzi d-diskussjoni kollha sal-lum kienet li din m’hijiex liġi ordinarja bħall-oħrajn imma hija xi ħaġa speċjali. U l-kwestjoni kollha hija xi ħaġa speċjali. Tant hija speċjali li ilna niddiskutuha kwart ta` seklu, b’opinjonijiet differenti, b’dikussjonijiet differenti u kienet il-pjattaforma ta` elezzjonjiet differenti. Naħseb li din hija l-iktar deċiżjoni importanti li se jieħu l-poplu mill-indipendenza ‘l hawn.  

Kien hemm deċiżjonijiet importanti oħrajn, fosthom l-għeluq tal-bażi militari Ingliża u l-ħolqien tar-Repubblika.  Dawn kollha tappi importanti fl-istorja u fl-iżvilupp kostituzzjonali ta` pajjiżna li llum bit-trapass taż-żmien, nistgħu nieħdu ritratt iktar oġġettiv tagħhom. Uħud minnhom kienu l-akkwist ta` partit politiku wieħed, oħrajn ta` partit politku ieħor u oħrajn taż-żewġ partiti flimkien u mxejna ‘l quddiem. Issa wasalna f’din it-tappa, tappa importantissima.  Tant hija importanti li kienet is-suġġett ta` diskussjoni importanti u mpenjattiva mhux biss riċentement meta kellna r-referendum u anke l-elezzjoni imma anke qabel. Nistgħu ngħidu li l-aħħar erba` snin kienu kampanja elettorali kontinwa, bis-suġġett ta` l-Unjoni Ewropea fuq quddiem nett.  Mela allura, kif għamlu l-pajjiżi membri kollha li hemm illum, b’xi eċċezzjoni, m’għandniex insemmu dan it-trattat importanti fil-Kostituzzjoni tagħna? B’daqshekk se ndaħħlu l-politika fil-Kostituzzjoni tagħna?  Meta daħħalna n-newtralita` daħħalna l-politika? 

Jiena niftakar meta qabel l-elezzjoni ta’ l-1987 kien hemm diskussjoni fuq artiklu 1 tal-Kostituzzjoni – ma kontx fil-parlament dak iż-żmien imma kont diġa` fil-partit – meta kien ġie miftiehem pakkett. Dakinhar kien hemm proposta favur ir-regola li min ikollu l-maġġoranza tal-voti jkollu wkoll il-maġġoranza tas-siġġijiet, iżda kien hemm żewġ proposti oħrajn  fuq l-indħil barrani u n-newtralita` li ġew min-naħa tal-gvern Laburista ta` dak iż-żmien,  pakkett li ġie aċċettat miż-żewġ naħat. M’iniex se noqgħod niddiskuti jekk kienx sforzat jew le, il-fatt hu li ġie aċċettat.  Kien hemm xi ħadd li kien esprima ruħu b’mod sabiħ ħafna meta qal li ċedejna t-torri biex nieħdu r-reġina!  Pero` jekk tħares lejn dawk l-emendi ssib kunċett purament politiku, Sur President.  

Per eżempju, issib li t-tarznari jridu jiġu ġestiti b’mod li l-faċitlajiet jingħataw in accordance with the principles of non-alignment u li dawn l-istess faċilitajiet għandhom jiġu miċħuda – u din frażi interessanti  – to military vessels of the two super powers.  Għandna din il-frasi tat-two super powers minquxa fil-Kostituzzjoni tagħna.  Issa dak iż-żmien, fl-1987, ħadd ma kien qed jipprevedi l-waqgħa tal-ħajt ta` Berlin u l-isparpaljar ta’ l-Unjoni Sovjetika.  Għadni niftakar lill-Onor. Eddie Fenech Adami, dak iż-żmien kap ta` l-oppożizzjoni, iqum u jgħid: Illum hemm żewġ super potenzi, imma aħna se ningħaqdu ma` kunċett ta` politika internazzjonali attwali ta` żewġ super potenzi?    Issa b’li għandna quddiemna llum qegħdin f’kamp differenti.  

Hawnhekk għandna trattat importanti li għandha ssir xi forma ta` riferenza għalih, iktar u iktar meta dik ir-riferenza lanqas se tkun entrenched. Jiġifieri jekk xi ħadd fil-futur, dan il-gvern jew gvern ieħor, jidhirlu li għandu jitlaq mill-Unjoni Ewropea – jew anke jekk ma jitlaqx imma  jidhirlu li m’għandux ikun hemm riferenza għal dan it-trattat - kulma jrid huwa li jkollu 33 vot favurih. (Interruzzjonijiet) Għalkemm hija forma ta` entrenchment imma hija l-inqas forma ta` entrenchment għax m’hijiex dik taż-żewġ terzi imma dik ta` maġġoranza assoluta.  Ġieli kien hemm provvedimenti oħra fil-Kostituzzjoni, bħal dawk taċ-ċittadinanza, li qlajnihom minn hemm u poġġejnihom f’liġi ordinarja.  Jiġifieri jekk xi ħadd irid jagħmel hekk fil-futur jista` jagħmilha.

Sur President, l-Onor. Brincat għamel ħafna enfasi fuq il-kelma “partikolari”. Issa l-kelma “partikolari” tagħti preferenza?  Jien ngħid li iktar milli tagħti preferenza tiġbed l-attenzjoni.  Hemm post ieħor fil-Kostituzzjoni fejn din il-kelma tintuża, fil-kuntest tal-liberta` ta` assoċjazzjoni.  Fil-fatt artiklu 42 tal-Kostituzzjoni jgħid hekk:-

“....No person shall be hindered in the enjoyment of his freedom of peaceful assembly and association, that is to say, his right peacefully to assemble freely and associate with other persons and in particular to form or belong to trade or other unions or associations for the protection of his interests.”.   

Allura qed tingħata preferenza?  Jiġifieri li tkun membru ta` trade union iktar importanti milli tidħol membru f’partit politiku?  Le, jeżistu t-tnejn.  It-tnejn huma fuq l-istess livell, pero` biex żgur tinġibed l-attenzjoni li din hija nkluża, il-Kostituzzjoni qed tgħid li għandu dritt, biex ngħid hekk, li jifforma club tal-ħamien, club tal-football, partit politiku, pero’ b’mod partikolari għandu dritt jifforma wkoll trade union u jieħu sehem fi trade union bħala membru biex jipproteġi l-interessi tiegħu.  

Hawnhekk qed niftakar fil-famuża kawża kostituzzjonali fejn it-tobba kienu qalu li dik tfisser ukoll li għandek the right to strike,  imma l-Qorti Kostituzzjonali dik eskludietha.  Il-qorti kienet qalet li dik tfisser li għandek dritt twaqqaf trade union u tifforma parti minnha, pero` m’għandekx id-dritt kostituzzjonali li toħroġ on strike. Dritt legali għandek imma mhux fuq livell kostituzzjonali.  Allura b’daqshekk din qiegħda fi grad ogħla mill-oħra?

  THE CHAIRMAN:   L-Onor. Brincat.  

  ONOR. JOE BRINCAT: Mela inti qed tgħid li l-obbligi internazzjonali jikkomprendu dawk ukoll.  Dak l-artiklu li qrajt int jinkludi the formation of a trade union u għalhekk hemm il-kliem “in particular”.  Dak kellu jissemma għax inkella mhux neċessarjament ir-rabta tal-kliem iġġibek li tista` tagħmel  assoċjazzjoni tal-ħamiem jew assoċjazzjoni tal-football. Għaliex? Għax dik imbagħad l-effett tagħha mhux se jkun biss fuq l-assoċjazzjoni ta’ persuni imma se jkollha influwenza fuq il-labour market u affarijiet bħal dawn.  Għalhekk kellha bżonn tkun hemm.  

Il-kliem “in particular” mhux qiegħed fis-sens ta’ as an example jew superior to, imma meta inti tuża l-adverb  “partikolarment” inti tkun qisek qed tgħid: Ara, fost il-kmandamenti kollha, l-iktar wieħed li jogħġobni huwa dan!

  THE CHAIRMAN: Il-Ministru.

  ONOR. TONIO BORG: Jiena ma naqbilx ma` dak li qed jgħid l-Onor. Brincat u nispjega għaliex. B’”assembly” nifhem li niltaqgħu u nagħmlu dimostrazzjoni jew mass meeting u b’”association” inwaqqaf assoċjazzjoni.  Sakemm ma tkunx illegali, il-kummissarju tal-pulzija ma jistax jgħidli li ma nistax niftaħ club. L-awtorita` ta’ l-ippjanar tista` topponi għax tgħid li se nagħmel l-istorbju, imma jekk irrid nagħmel club tal-festa għandi kull dritt li nagħmlu basta ma jkunx illegali fl-iskop. 

Imbagħad hemm ċerti assoċjazzjonijiet li huma pprojbiti mill-Kostituzzjoni li ma kienx hemm għalfejn tgħid “in particular”.  (Interruzzjonijiet)  Iżjed u iżjed meta minkejja dik il-ħaġa,  il-Qorti Kostituzzjonali qalet li dik kulma tfisser huwa li tissieħeb fi trade union u li tkun membru tagħha.  L-Onor.  Brincat ġab l-eżempju ta` meta missier jippreferi bejn wild u ieħor u anke rrifera għall-Għaxar Kmandamenti.  (Interruzzjonijiet)  Għandi dubju kemm huma kollha l-istess. Li huma kollha kmandamenti, iva. Anke l-infern,  Dante qassmu f’sulari differenti.  Id-dnubiet tal-passjoni poġġihom fil-wiċċ u dawk tal-frodi, li semmejt int, poġġihom fil-qiegħ nett għax dawk m’humiex biss dnubiet ta’ fjakkezza fiżika imma huma wkoll dnubiet tal-moħħ li jagħmilhom il-bniedem biss. Issa jiena ma rridx inkompli din l-analoġija billi ngħid: Isma`, fil-piramida tat-trattati dan huwa l-iktar wieħed li qiegħed fil-quċċata, pero` rrid ngħid li huwa wieħed iktar importanti minn trattati oħrajn. Mhux għax l-oħrajn m’humiex trattati imma l-implikazzjonijiet ta` dan it-trattat ilna niddiskutuhom għal dawn l-aħħar ħames snin biex proprju ngħidu li dan huwa speċjali.  

Issa għax qed ngħidu li dan huwa speċjali, l-Onor. Brincat qed jgħidilna: Imma għaliex żidtu l-kelma “partikolarament”?   Din tagħti xi drittijiet iktar lil dan il-parlament?  Le, għax l-iggvernar tajjeb kien diġa` jinkludi d-dritt li l-parlament jagħmel liġijiet biex jallinja l-leġislazzjoni tiegħu ma` l-Unjoni Ewropea, biex nirratifikaw dan it-trattat eċċ. eċċ.  Qatt ma naf li saret kawża fejn xi ħadd qal: Din il-liġi hija invalida għax tikser subartiklu (1) ta’ artiklu 65 tal-Kostituzzjoni għax mhux qed isir iggvernar tajjeb. Għaliex?  Għax dik hija kwestjoni tant politika li l-ebda qorti m’hu se jidħol fiha.   Ara jekk liġi tikser kapitlu 4 hemmhekk tidħol il-qorti,   imma l-ebda qorti m’hu se tgħid li l-liġi li għamilna m’hijiex għall-paċi, ordni u ggvernar tajjeb jew minħabba t-twettiq ta` l-obbligi tagħna taħt it-trattat ta` l-Unjoni Ewropea ffirmat f’Ateni fis-16 ta` April 2003. 

Jekk wieħed iħares lejn il-kostituzzjonijiet kollha, ħlief dik tal-Fillandja,  il-membri attwali kollha jagħmlu riferenza għall-Unjoni Ewropea.  M’hemmx waħda bħall-oħra, ħalli nkunu għedna kollox. Jekk hemm 15-il kostituzzjoni – naqqas waħda ta` l-Ingilterra għax m’għandhomx – kollha jittrattaw dan is-suġġett. Hemm min jidħol f’ħafna dettal -  per eżempju, fil-każ ta’ l-Awstrija  jingħad li  l-gvern federali jrid jinforma b’kull direttiva lill-gvern tal-länder – u hemm min isemmiha ftit u aħna hekk se nagħmlu.   Se nsemmuha f’subartiklu (1) ta’ artiklu 65 fejn se ssir riferenza għat-trattat biex naffermaw li l-Parlament Malti għandu d-dritt  li jwettaq l-obbligi tat-trattat ta` Ateni.  Fil-Kostituzzjoni hemm partijiet li huma dettaljati u partijiet oħra li huma ġenerali. Hemm partijiet li huma enforceable u oħrajn li m’humiex, imma dan ma jfissirx li dawk il-partijiet li m’humiex enforceable m’għandhomx l-importanza.  

Kapitlu 2, per eżempju, m’hu xejn ħlief dikjarazzjoni ta` prinċipji li m'humiex enforceable imma jagħtu direzzjoni. Per eżempju, ngħidu li Malta hija repubblika demokratika bbażata fuq ix-xogħol. Imma dan ifisser li n-nies kollha li huma bla xogħol jistgħu jagħmlu kawża kontra l-gvern għax Malta hija repubblika demokratika bbażata fuq ix-xogħol u huma m’għandhomx xogħol? Le, imma tajjeb li qiegħda hemmhekk għax turi d-direzzjoni tal-pajjiż. Dak huwa d-DNA tagħna bħala pajjiż. Jiġifieri l-kostituzzjonijiet kollha għandhom preamboli jew inkella partijiet li m’humiex enforceable.  U jekk se noqogħdu nieħdu din l-attitudni, allura ngħidu li dawn il-partijiet nistgħu naqtgħuhom barra meta dawk huma li jagħtu l-kulur u l-identita` lill-Kostituzzjoni. 

  THE CHAIRMAN:  Iktar rimarki? L-Onor. Anġlu Farrugia.

  ONOR. ANGLU FARRUGIA: Sur President, din il-parti konna diġa` tkellimna fuqha meta konna qed niddiskutu klawsola  3 u qed nieħu pjaċir li l-ministru qed jgħidilna li din hija liġi speċjali u mhux xi liġi ordinarja bħall-oħrajn.  Qed ngħid hekk għax meta konna qed niddiskutu klawsola 3, il-ministru qal: Isma`, għalfejn l-oppożizzjoni qed tinsisti li għandhom jidħlu l-kliem “suġġett għall-provvedimenti tal-Kostituzzjoni ta’ Malta”, meta din liġi bħall-oħrajn?  Imma donnu li issa m’għadhiex liġi bħall-oħrajn!  Il-verita’ hi li l-gvern irid idaħħal din biex jogħġob lil sħabu fl-Ewropa!  

Il-Fillandja għamlet trattat u daħlet fl-Ewropa u m’għamlet xejn minn dan. L-Awstrija kellhom jagħmlu dawn l-emendi għax, kif qal il-ministru stess, hija stat federali u bħala stat federali bilfors kellhom jirranġaw il-kostituzzjoni fl-interess ta’ l-istati konfederati. Aħna m’għandniex din il-problema. Issa jekk int qed tgħid li din l-emenda qed iddaħħluha għax qegħdin ixxamplati b’35 siġġu u allura tistgħu tagħmluha bla xkiel ... (Interruzzjonijiet) Iva, ilkom hemm għal dawn l-aħħar żewġ leġislaturi imma kollox għad jinqaleb!  

Imma apparti dan, li qed ngħidu huwa li din hija xi ħaġa addizzjonali li għandha messaġġ politiku biss. Meta għamilna l-Kostituzzjoni repubblikana, aħna bbażajniha fuq ix-xogħol għax fuq kollox ix-xogħol jagħti dinjita` lis-soċjeta` u konna qed nibagħtu messaġġ tajjeb lil pajjiżna.  Imma meta niġu hawnhekk u ngħidu li l-iggvernar tajjeb jinkludi wkoll b’mod partikolari, l-obbligazzjonijiet li joħorġu mit-trattat ta` adeżjoni ta` Malta fl-Unjoni Ewropea, ma nkunu qed nagħmlu xejn ħlief li ngħaddu messaġġ b’enfasi speċjali u għalhekk hemm il-kelma “partikolarment”. Min-naħa tagħna aħna ma naqblux magħha din, Sur President.  

Kieku l-gvern kien serju fil-messaġġ li ried jagħti fuq dak li għamel ma` l-Ewropa, kien jgħid li filwaqt li jifhem li din il-liġi m’hijiex waħda ordinarja, għandha tkun ukoll suġġetta għas-supremazija  tal-Kostituzzjoni ta` pajjiżna.  

  THE CHAIRMAN:  Iktar rimarki?  L-Onor. Coleiro.

  ONOR. MARIE LOUISE COLEIRO: Sur President, jiena xtaqt nistaqsi xi ħaġa dwar subartiklu (1) ta` artiklu 2 tat-trattat.  Dan jgħid hekk:

“This treaty shall be ratified by the high contracting parties in accordance with their respective constitutional requirements.”.

Hawnhekk għandna emenda għall-Kostituzzjoni li l-gvern seta` ġabha b’mod komdu għax m’għandux bżonn żewġ terzi, pero` li rrid nistaqsi huwa dan.  Liema huma l-constitutional requirements li se jkollha bżonn Malta? Liema huma dawk il-consitutional requirements li għad fadal?  Klawsola 7 hija parti minn dawn il-constitutional requirements?  Hemm xi emendi oħra li l-gvern qed jaħseb li jista` jġib fil-ġejjieni?  Liema huma?

  THE CHAIRMAN:  Il-Ministru.

  ONOR. TONIO BORG: Sur President, dwar il-constitutional requirements li hemm riferenza għalihom f’artiklu 2 tat-trattat ma rridux ninsew li qed nirriferu għal għaxar pajjiżi differenti, kulħadd bil-metodu tiegħu dwar kif jirratifika t-trattati Hemm pajjiżi li fil-kostituzzjoni għandhom kif jirratifikaw it-trattati - fil-Kositituzzjoni tagħna ma jissemma xejn dwar kif jiġu ratifikati t-trattati - pero` aħna għandna r-Ratification of Treaties Act ta’ l-1983 li tgħidlek liema trattati għandhom bżonn ratifika u liema m’għandhomx bżonn ratifika.  Tgħidlek ukoll b’liema metodu għandhom jiġu ratifikati dawk li għandhom bżonn ta` ratifika, jekk hux bil-metodu ta` Att tal-Parlament jew hux b’sempliċi riżoluzzjoni.  Pero` nerġa’ ngħid li fil-Kostituzzjoni tagħna m’hemm xejn dwar kif jiġu ratifikati t-trattati.  Allura aħna segwejna s-sistema Ingliża fejn il-gvern jista` imur jiffirma trattat u jista` ma jressaqx Att tal-Parlament, ħlief jekk ikun irid joħloq obbligi f’Malta.  Ħalli nagħti eżempju, Sur President.   

Aħna ffirmajna l-Konvenzjoni Ewropea dwar id-drittijiet tal-bniedem fl-1965. Imbagħad fl-1 ta` Mejju 1987 il-Gvern Malti rratifka wkoll the right of individual petition u l-compulsory gurisdiction tal-European Court, pero` m’għamilhiex b’Att tal-Parlament sabiex joħloq drittijiet u obbligi f’Malta naxxenti minn dik il-Konvenzjoni Ewropea.  Imbagħad inbidel il-gvern u fid-19 ta` Awissu 1987 għaddejna  l-European Convention Act li biha dak it-trattat imbagħad għamlu parti mil-Liġijiet ta` Malta.  Pajjiżi oħrajn m’hemmx bżonn jgħaddu minn dawn iż-żewġ hurdles għax fil-kostituzzjoni tagħhom hemm li malli huma jiffirmaw trattat, dak isir parti mil-liġijiet tagħhom.  Jiġifieri l-Kostituzzjoni tagħna hija kompletament siekta dwar kif jiġu ratifikati t-trattati u ma tistabilixxi l-ebda proċedura. Hija liġi ordinarja li tistabilixxi dan, li għada pitgħada gvern jista` jħassarha b’maġġoranza sempliċi u jgħid li r- Ratification of Treaties Act ta’ l-1983 ġie mħassar.  Naturalment ikun hemm ħafna kontroversja politika, imma kontroversja legali ma jkunx hemm għax hija liġi ordinarja u  l-Kostituzzjoni tagħna bl-ebda mod ma torbotna kif nirratifikaw it-trattati.  Li jista` jorbotna huwa li t-trattati li nirratifikaw iridu jkunu skond il-Kostituzzjoni; per eżempju, ma jistgħux jiksru d-drittijiet fundamentali tal-bniedem jew inkella xi provvediment ieħor tal-Kostituzzjoni. 

Sur President, l-Onor. Coleiro staqsiet ukoll jekk il-gvern għandux xi emendi kostituzzjonali oħra in the pipeline.  Jekk hemm xi emenda kosituzzjonali oħra li għandha x’taqsam ma l-Unjoni Ewropea jien ma nafx biha. Fil-preżent ma narax li għandna bżonn.  Fil-fatt jiena bdejt bil-premessa li ngħid li lanqas din l-emenda m’hi assolutament meħtieġa, pero` hija importanti u konvenjenti li tkun hemmhekk għaliex ħaddieħor għamilha u jidhrilna li xi ħaġa importanti bħal din għandu jkun hemm riferenza għaliha fil-Kostituzzjoni. Kieku nixtieq li nemenda ħafna partijiet tal-Kostituzzjoni, imma jekk se nemenda xi ħaġa li għandha bżonn maġġoranza ta` żewġ terzi, il-prim ministru jew il-ministru għall-affarijiet barranin iridu  jkunu mġienen biex iressquha fil-parlament jekk ma jkunx hemm il-ftehim ma` l-oppożizzjoni sabiex dik l-emenda tgħaddi. (Interruzzjonijiet)  Le, jista` jippubblika u mbagħad iġib l-approvazzjoni.  

Proprjament il-maġġoranza kwalifikata, anke f’dan il-każ, mhux issa għandna bżonnha fl-istadju tal-kumitat imma fil-final vote, jiġifieri fit-third reading.  Għaliex?  Għax jista` ikun li jiena nipproponi xi ħaġa u mbagħad tinbidel.  Niftakar meta għaddew l-emendi ta` l-1987, l-oppożizzjoni Nazzjonalista kienet ivvotat kontra l-kwestjoni tan-newtralita` u l-foreign interference fl-istadju ta` kumitat mhux għax kienet kontrihom per se, imma għax kienet kontra l-mod kif kienu magħqudin ma` ħaġ`oħra li messa għaddiet minn dan il-parlament libera u franka mill-kondizzjonijiet l-oħrajn.  Pero` imbagħad fil-final vote kienet ivvotat favur.

  THE CHAIRMAN:  Grazzi.  Aktar rimarki? (Onor. Membri: No)  Il-mistoqsija hi klawsola 7.  Dawk favur? (Onor. Membri: Aye)  Dawk kontra? (Onor. Membri:  No)  Carried.

Klawsola 7 għaddiet u kienet ordnata ssir parti mill-Abbozz ta` Liġi.

Klawsola 8  -  Dispożizzjoni transitorja.

Clause 8      -   Transitory provision.

  THE CHAIRMAN: Rimarki? Il-Ministru.

  ONOR. JOE BORG: Sur President, qed nipproponi li din il-klawsola  titħassar.  L-emenda tgħid hekk:-

“G”
Klawsola 8 għandha tiġi mħassra.

“G”
Clause 8 shall be deleted.    

  THE CHAIRMAN:  Aktar rimarki?  L-Onor. Mangion.

  ONOR. CHARLES MANGION: Sur President, din kienet klawsola li tagħti poteri assoluti lill-prim ministru.  Aħna napprezzaw li l-gvern fehem il-pożizzjoni kostruttiva li l-oppożizzjoni ħadet dwar dan l-abbozz u naħseb li minn abbozz b’ħafna difetti, bis-saħħa ta’ kritika kostruttiva saru l-emendi neċessarji biex seta’ sar improvement accordingly. Aħna ċertament napprezzaw l-impenn  li kien il-gvern stess li rtira klawsola 8.

  THE CHAIRMAN: Aktar rimarki?  (Onor. Membri: No) Il-mistoqsija hija l-emenda kif imressqa u moqrija mill-Ministru.  Dawk favur? (Onor. Membri: Aye) Dawk kontra? Agreed.

L-Emenda “G” għaddiet nem. con. u klawsola 8 tħassret.

  ONOR. JOE BORG: Sur President, nipproponi li l-kumitat jerġa` jiftaħ għad-diskussjoni klawsola 2. 

  THE CHAIRMAN: Hawn talba biex immorru lura għal klawsola 2  li kienet għaddiet b’emenda fis-seduta ta’ fil-għaxija ta` l-1 ta` Lulju, 2003.  Hawn il-permess?  (Onor. Membri: Iva)

Il-permess ingħata. 

Klawsola  2  -  Tifsir
Clause  2    -  Interpretation.

  THE CHAIRMAN:  Il-Ministru.

  ONOR. JOE BORG:  Sur President, għal din il-klawsola se nressaq din l-emenda:-

“H”
Minnufih wara l-kliem “16 ta` April, 2003,” fit-tifsira “it-trattat” f’subklawsola (1) ta` klawsola 2, għandhom jidħlu l-kliem “li kopja elettronika tat-test Malti u Ingliż tigħu ġiet imqiegħda fuq il-mejda tal-Kamra fit-23 ta` Ġunju, 2003, (u li għandha tiġi ppubblikata f’forma elettronika fit-test Malti u Ingliż tagħha bħala pubblikazzjoni tal-gvern)”.

“H”
Immediately after the words “16th day of April, 2003,” in subclause (1) of clause 2, there shall be inserted the words “of which an electronic copy of the Maltese and English texts was laid on the table of the House on the 23rd day of June, 2003, (and which shall be published in electronic format in the Maltese and English text as a government publication)”.

 THE CHAIRMAN:  Rimarki?  L-Onor. Cuschieri.

  ONOR. JOSEPH CUSCHIERI: Din l-emenda tfisser li t-trattat huwa  parti mill-Att?

  ONOR. JOE BORG: Mhux formalment. Qed ngħidu li kopja elettronika tat-trattat tqiegħed fuq il-mejda tal-Kamra u qed nispeċifikawha fl-abbozz innifsu.  Qed ngħidu wkoll li kopja elettronika tat-trattat se tiġi ppubblikata.  

Jekk inti tagħmilha formalment parti mill-Att, ikun ifisser li tkun trid tippubblika hard copy tat-trattat fil-Gazzetta tal-Gvern, li huwa impossibbli. Wasalna għal dan l-arranġament li huwa ekwivalenti għalih.

 THE CHAIRMAN: L-Onor. Mangion.

  ONOR. CHARLES MANGION: Sur President, l-interpretazzjoni li ta l-attorney general dwar din hi fis-sens li l-fatt li tqiegħed fuq il-mejda tal-Kamra dan l-abbozz, qed jagħti ratifka għal dan it-trattat u allura huwa att pubbliku. L-uniku arranġament kien li effettivament m’hemmx għalfejn tiġi ppubblikata hard copy imma tiġi f’forma elettronika. Għaldaqstant it-trattat huwa parti minn din il-liġi - u din irridu nikkonstatawha bħala interpretazzjoni - pero` l-format tiegħu minflok se jkun f’forma ta’ hard copy se jkun f’forma elettronika.  Qed naqblu dwar dan?

  THE CHAIRMAN: Il-Ministru.

  ONOR. JOE BORG: Iva, naqblu.

  THE CHAIRMAN: L-Onor. Joe Brincat.

  ONOR. JOE BRINCAT: Sur President, jiena nixtieq ngħid li meta kelllimt lill-Onor. Mangion għedtlu biex nagħmlu l-kliem “u tiġi ppubblikata f’forma elettronika” għar-raġuni sempliċi li peress li kull Att tal-Parlament irid jiġi ppubblikat, once li inti ddepożitajtu it is made public.  Allura jekk jiġi xi ħadd li jkun irid it-trattat, kulma hemm bżonn huwa li s-Sur Raymond Scicluna jikkoppjah fuq CD-Rom u jagħtihulu. Jiġifieri l-fatt li qiegħed depożitat fuq il-mejda tal-Kamra is equivalent to publication. Allura din tkopri s-sistema u kostituzzjonalment inkunu korretti.

  THE CHAIRMAN:  Grazzi.  Iżjed rimarki?  (Onor. Membri: No) Il-mistoqsija hi l-emenda kif imressqa u moqrija mill-Ministru.  Dawk favur? (Onor. Membri: Aye) Dawk kontra? Agreed.

L-Emenda “H” għaddiet nem. con.

THE CHAIRMAN: Il-mistoqsija hi klawsola 2 kif emendata.  Dawk favur? (Onor. Membri: Aye) Dawk kontra? (Onor. Membri:  No) Carried.

Klawsola 2, kif emendata, għaddiet u kienet ordnata ssir parti mill-Abbozz ta` liġi.

Klawsola 1 u t-Titolu għaddew u kienu ordnati jsiru parti mill-Abbozz ta` Liġi. 

THE CHAIRMAN: Il-Ministru.

  ONOR. JOE BORG: Sur President, nipproponi li l-Kumitat jawtorizza lill-Iskrivan tal-Kamra biex jikkorreġi xi żbalji ta` l-ortografija u jagħmel ir-renumbering u xi emendi żgħar li jista`  jkun hemm bżonn.

  THE CHAIRMAN: Il-Kumitat jaqbel? (Onor. Membri: Iva)

Il-Kumitat qabel li jawtorizza lill-Iskrivan tal-Kamra biex jikkorreġi xi żbalji ta` l-ortografija u jagħmel ir-renumbering u xi emendi żgħar li jista`  jkun hemm bżonn.

Fl-10.54 p.m. il-Kamra rriżumiet u l-President tal-Kumitati rrapporta l-Abbozz ta` Liġi mgħoddi b’emendi.  

 MR SPEAKER: Il-Viċi Prim Ministru, jekk jogħġbu, iressaq l-Aġġornament tal-Kamra.


  AĠĠORNAMENT

  ONOR. LAWRENCE GONZI: Sur President, se nressaq l-Aġġornament bl-ordnijiet tal-ġuranta kif jidhru s’issa fuq l-aġenda.  Madankollu rrid niġbed l-attenzjoni li wara taħditiet li kelli man-naħa ta’ l-oppożizzjoni, nista’ nikkonferma li nhar il-Ġimgħa se jiġi ppubblikat l-Abbozz ta` Liġi li jittratta l-Malta Enterprise u l-arranġament huwa li nhar it-Tnejn li ġejjin, l-ewwel item fuq l-aġenda se tkun id-diskussjoni fuq it-tieni qari tal-liġi li tirrigwarda l-Malta Enterprise. Inkomplu b’dak id-dibattitu nhar t-Tlieta, imbagħad l-Erbgħa nibdew id-dibattitu dwar l-Abbozz ta’ Liġi li jemenda Diversi Liġijiet oħra, dik li qed insejħulha l-omnibus act.  

Peress li l-liġi tal-Malta Enterprise għadha mhux pubblikata -  aktarx se tiġi ppubblikata nhar il-Ġimgħa - se jkolli naqra l-Aġġornament bl-items kif jidhru llum, pero` nagħmel ir-riżerva li l-aġenda tista` tkun differenti minn dik li qed tidher illum u qed nagħti avviż minn issa biex l-Onor. Membri jkunu jafu li nhar it-Tnejn li ġej, l-ewwel item fuq l-aġenda se jkun it-Tieni Qari ta` l-Abbozz ta` Liġi dwar il-Malta Enterprise.

  MR SPEAKER: L-Onor. Mangion.

  ONOR. CHARLES MANGION: Mr Speaker, nikkonferma dak li għadu kif qal l-Onor. Gonzi u nżid ngħid li diġa` ngħatathilna kopja ta` l-omnibus act li se nibdew niddiksutu nhar l-Erbgħa biex inkunu in line mas-seven-day notice.

  MR SPEAKER: Il-Viċi Prim Ministru.

ONOR. LAWRENCE GONZI: Sur President, forsi tajjeb ukoll li ninforma lill-Kamra li l-ħsieb tiegħu huwa li t-tielet qari ta` dan l-abbozz ta` liġi li għadda mill-istadju ta` kumitat illum inressqu fis-seduta ta` nhar l-Erbgħa tal-ġimgħa d-dieħla, peress li għal dik il-liġi  neċessarju li jkunu fiżikament fil-Kamra u jivvotaw minn ta` l-inqas 33 deputat.

Nipproponi l-Aġġornament tal-Kamra għal nhar it-Tnjen, 7 ta` Lulju 2003 fis-6.00 p.m. b’din l-aġenda:-

Abbozz ta` Liġi dwar Elezzjonijiet għall-Parlament Ewroipew -  Tieni Qari;

Abbozz ta` Liġi li jemenda l-Kodiċi Ċivili  -  Tieni Qari (Kont);

Abbozz ta` Liġi dwar Awditjar Intern u Investigazzjonijiet Finanzjarji  -  Tielet Qari;

Abbozz ta` Liġi dwar l-Unjoni Ewropea  - Tielet Qari; u 

Xi aġenda oħra li tista` tiġi komunikata aktar tard.

----------------------------- 

Abbozz ta` Liġi dwar il-Kummissarju għat-Tfal  -  Kumitat Permanenti.

Fl-10.57 p.m.  il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIE/BA BIL-MIKTUB

POSTINGS TA’ AMBAXXATURI RESIDENTI

841. L-ONOR. LEO BRINCAT  staqsa lill-Ministru għall-Affarijiet Barranin: Jista’ il-Ministru jgħid jekk hemmx xi tibdiliet ikkontemplati fil-livell ta’ ambaxxaturi residenti barra l-pajjiż?  Min huma dawn u x'inhuma l-postings?  
ONOR. JOE BORG:  Il-perjodu li matulu ambaxxatur  jintbagħat iservi f'missjoni barra minn Malta, f'ċirkostanzi normali, itul bejn wieħed u ieħor tliet snin.   Qabel dan il-perjodu jagħlaq, il-ministeru jiddeċiedi jekk huwiex konsiljabbli li tingħata estensjoni jew li l-posting jiġi tterminat u l-individwu jirritorna Malta jew li l-ambaxxatur konċernat jintbagħat fuq posting ġdid ġo pajjiż differenti.  Dan l-eżerċizzju mbagħad jiġi konfermat permezz tal-ħruġ ta' posting order li telenka d-deċiżjonijiet li jittieħdu fir-rigward ta' kull uffiċjal li jkun qed iservi barra minn Malta sew dawk fuq livell ta' ambaxxaturi u oħrajn.

Il-ministeru tiegħi bħalissa qed iħejji għall-ħruġ ta' posting order bħal din.  Jekk l-Onor. Interpellant ikun jixtieq kopja ta' din il-posting order inkun dispost ngħaddihielu malli toħroġ.
LIĠI DWAR L-ILSIEN MALTI

847. L-ONOR. EVARIST BARTOLO  staqsa lill-Ministru ta' l-Edukazzjoni: Jista’ il-Ministru jgħid meta hemm il-ħsieb li titressaq il-liġi dwar l-ilsien Malti?  F'liema stadju waslet it-tħejjija ta' dan l-abbozz ta' liġi?  
ONOR. LOUIS GALEA:  Il-liġi msemmija se tiġi ppubblikata biex tkun tista’ tiġi diskussa fil-parlament wara s-sajf li ġej. 
EMENDI FL-ORDINANZA TAL-PENSJONIJIET

848. L-ONOR. EVARIST BARTOLO  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid kemm fadal żmien biex jitwettaq għal kollox il-ftehim milħuq mal-unions f'Awissu 2000 dwar id-dritt tal-pensjoni ta' dawk il-ħaddiema li taw is-servizz tagħhom f'entitajiet pubbliċi - bħall-awtorita' dwar it-trasport pubbliku - u li qabel kienu mas-servizz pubbliku?  Meta se jitħallsu d-differenza fil-pensjoni dovuta lilhom?  
ONOR. JOHN DALLI:  Wara l-ftehim milħuq mal-unions f'Awissu 2000, kella tiġi emendata l-Ordinanza tal-Pensjonijiet sabiex il-ftehim jingħata bażi legali.  Dawn l-emendi saru permezz ta’ l-Att XV ta' Lulju 2002.

Immedjatament wara beda x-xoghol biex tinġabar l-informazzjoni kollha dwar dawk l-uffiċjali pubbliċi li setgħu kienu eliġibbli għal titjib fil-pensjoni bis-saħħa ta’ l-emendi mgħoddija.  Tnieda wkoll proċess biex tiġi kkomputata u tinġabar il-kontribuzzjoni dovuta skond il-liġi mill-entitajiet pubbliċi konċernati fir-rigward tal-pensjoni mogħtija lil dawk il-ħaddiema li rtiraw bil-pensjoni wara li kienu taw servizz lill-entita'.

Dawn iż-żewġ proċessi huma kumplessi ħafna anke minħabba l-fatt li f'xi każi jmorru lura saħansitra sa l-1977.  Madankollu f'ħafna każi issa huma f'fażi avvanzata u hemm każi fejn il-kontribuzzjoni nġabret u l-pensjoni tal-ħaddiema li rtiraw ġiet aġġornata.

Fir-rigward tal-ħaddiema li rtiraw mill-awtorita' tat-trasport pubbliku, mistennija ssir it-talba lill-awtorita' għall-ħlas tal-kontribuzzjoni fi żmien qasir.  Hekk kif titħallas il-kontribuzzjoni tittieħed azzjoni minnufih biex tiġi aġġornata l-pensjoni tal-ħaddiema li rtiraw matul is-snin.
COMPUTER SYSTEM COMPLIANT 

858. L-ONOR. LEO BRINCAT  staqsa lill-Prim Ministru: Jista' il-Prim Ministru jgħid jekk  il-gvern għamilx impact analysis/assessment dwar l-impatt fuq hardware u software applications użati mill-gvern għal meta ssir il-bidla għal sistema XP compliant?
ONOR. EDDIE FENECH ADAMI:  Kemm il-ministeru responsabbli għall-politika tal-e-government kif ukoll iċ-CIMU fil-ministeru tiegħi għamlu studju ta’ livell għoli tal-cost benefit li bidla għall-XP tista’ trendi lill-gvern.

Issa li l-proċess tal-bidla beda, iċ-CIMU ngaġġat lill-MITTS biex timplimenta dan il-proċess f’isimha.  Hu ppjanat li l-provi kemm fuq hardware kif ukoll fuq applikazzjonjiet isir b’mod strutturat waqt il-proċess tal-bidla.
SAN PAWL IL-BAĦAR: TRIQ IL-KNISJA - TWESSIGĦ TA' BANKINA

862. L-ONOR. EVARIST BARTOLO  staqsa lill-Ministru tal-Ġustizzja u Intern: Jista' il-Ministru jgħid jekk intalbux il-permessi relevanti biex il-kunsill lokali jwessa' il-bankina fi Triq il-Knisja, San Pawl il-Baħar biex jiġi akkomodat stabiliment ta' l-ikel li qed ikollu impatt ħażin fuq ir-residenti u l-ġirien?
ONOR. TONIO BORG:  Nirriferi lill-Onor. Interpellant għat-tweġiba li tajt għall-mistoqsija parlamentari  405. 

